Улсын Их Хурлын 2003 оны 12 дугаар сарын 12-ны өдөр  /Баасан гариг/-ийн хуралдаан Төрийн ордны УИХ-ын Чуулганы нэгдсэн хуралдааны танхимд 09 цаг 25 минутад эхлэв.


УИХ-ын дарга С.Төмөр-Очир гадаадад томилолттой тул УИХ-ын дэд дарга Ж.Бямбадорж нээж, гишүүдийн ирц, хэлэлцэх асуудлын дарааллыг танилцуулж, хуралдааныг даргалав.

Ирвэл зохих 76 гишүүнээс  49 гишүүн ирж,  64,4 хувийн  ирцтэй байв.

Чөлөөтэй: Б.Баатарзориг, Б.Баттулга, Ё.Баярсайхан, Д.Дондог, С.Дулам, Г.Нямдаваа, П.Нямдаваа, Ц.Ням-Осор, С.Төмөр-Очир, Ч.Улаан, А.Шагдарсүрэн, Ц.Шаравдорж, Н.Энхбаяр, Н.Энхболд, Ө.Энхтүвшин

Өвчтэй: Р.Амарсайхан, Н.Баяртсайхан, Т.Очирхүү, Ц.Оюунбаатар, Р.Содхүү, С.Төмөр, Б.Эрдэнэбилэгт

Тасалсан: Л.Гүндалай, Ц.Дашдорж, Ж.Наранцацралт, Б.Чадраа, Б.Эрдэнэбат
10.45-11.00 цагийн хооронд АНУ-ын Конгрессийн Хорооны зөвлөх, доктор Уилъям Кахил, АНУ-ын Бүгд Найрамдахчуудын Олон улсын хүрээлэнгийн Монголын хөтөлбөрийн захирал Жон Х.Пепсел нар Байнгын хорооны хуралдаанд ажиглагчаар оролцов.

Нэг.Хэрэглэгчийн эрхийг хамгаалах тухай хуулийн төсөл /хэлэлцэх эсэх/

Хэлэлцэж буй асуудалтай холбогдуулан Нийгмийн хамгаалал, хөдөлмөрийн сайд Ш.Батбаяр, газрын дарга Т.Ганболд, хэлтсийн дарга Т.Батсүх, мэргэжилтэн Б.Батсүх, УИХ-ын Тамгын газрын нэгдүгээр нарийн бичгийн дарга Ж.Нарантуяа, хуулийн зөвлөх С.Насанжаргал, референт Д.Чимэдрэгзэн нарын бүрэлдэхүүнтэй ажлын хэсэг байлцав.

Хуулийн төслийн талаархи төсөл санаачлагчийн илтгэлийг Нийгмийн хамгаалал, хөдөлмөрийн сайд Ш.Батбаяр танилцуулав.

Төсөл санаачлагчийн илтгэлтэй холбогдуулан УИХ-ын гишүүн Н.Ганбямба, Ч.Раднаа, Л.Даваацэдэв, Л.Цэрэнжав, О.Нигамет, Ж.Бямбадорж, Д.Туяа, Б.Шаравсамбуу, Н.Болормаа нар асуулт асууж, ажлын хэсгээс Ш.Батбаяр, Т.Ганболд, Т.Батсүх нар хариулж тайлбар өгөв.

Хуулийн төслийн талаархи Нийгмийн бодлогын болон Хууль зүйн байнгын хороодын хамтарсан дүгнэлтийг УИХ-ын гишүүн Э.Гомбожав танилцуулав.

Байнгын хороодын дүгнэлттэй холбогдуулан УИХ-ын гишүүн Б.Шаравсамбуу асуулт асууж, УИХ-ын гишүүн Э.Гомбожав хариулт өгөв.

Ж.Бямбадорж: Байнгын хороодын саналаар Хэрэглэгчийн эрхийг хамгаалах тухай хуулийн төслийг хэлэлцье.

Зөвшөөрсөн

39

Татгалзсан

  1

Бүгд


40

97.5 хувийн саналаар Хэрэглэгчийн эрхийг хамгаалах тухай хуулийн төслийг хэлэлцэх нь зүйтэй гэж үзэв.

Хуулийн төсөлтэй холбогдуулан УИХ-ын гишүүдээс гаргасан асуулт, саналыг Байнгын хороодын хуралдаанаар анхны хэлэлцүүлэг хийх явцад ажлын хэсэг анхааралтай нягтлан  тусгах, мөн хуулийн төсөлд Хууль зүйн байнгын хороо онцгой анхаарч ажиллахыг УИХ-ын дэд дарга Ж.Бямбадорж анхааруулж, уг хуулийн төслийг анхны хэлэлцүүлэгт бэлтгүүлэхээр Хууль зүйн болон Нийгмийн бодлогын байнгын хороодод шилжүүлэхээр тогтов.

Уг асуудлыг 10 цаг 25 минутанд хэлэлцэж дуусав.

Хоёр.Баярын болон тэмдэглэлт өдрүүдийн тухай хуулийн төсөл /анхны хэлэлцүүлэг/

Хэлэлцэж буй асуудалтай холбогдуулан Монгол Улсын Ерөнхийлөгчийн Тамгын газрын ахлах референт Б.Болдаатар, Засгийн газрын Хэрэг эрхлэх газрын референт Б.Доньжчимбуу, Хүнс, хөдөө аж ахуйн яамны Бодлогын хэрэгжилтийг зохицуулах газрын дарга Д.Нэргүй, Оюуны өмчийн газрын хэлтсийн дарга Д.Дэлгэрцоо, УИХ-ын Тамгын газрын зөвлөх Э.Энхнаран, референт Д.Чагнаадорж нарын бүрэлдэхүүнтэй ажлын хэсэг байлцав.

Хуулийн төслийг анхны хэлэлцүүлэгт бэлтгэсэн талаархи Төрийн байгуулалтын байнгын хорооны дүгнэлтийг УИХ-ын гишүүн Ш.Бадам танилцуулав.

Байнгын хорооны дүгнэлттэй холбогдуулан УИХ-ын гишүүн Ж.Бямбадорж, Ц.Шийрэвдамба, Л.Одончимэд, Х.Базарсад, Х.Жекей, Ц.Баасанжав нар асуулт асууж, УИХ-ын гишүүн Ш.Бадам, Д.Дэмбэрэл нар хариулт өгөв.

Хуралдаан 11.00-11.50 цагт завсарлав.

Хуулийн төслийн талаар Байнгын хорооны ажлын хэсгээс бэлтгэсэн зарчмын зөрүүтэй саналын томъёоллоор санал хураалт явуулахаар тогтов.

Ж.Бямбадорж: “1 дүгээр зүйл. Хуулийн зорилт. 1.1.Энэ хуулийн зорилт нь үндэсний баяр, нийтээр тэмдэглэх баяр, нийтээр тэмдэглэх тэмдэглэлт өдрүүдийг тогтоож, тэдгээрийг тэмдэглэхтэй холбогдсон харилцааг зохицуулахад оршино.” гэж нэмэх гэсэн УИХ-ын гишүүн Ц.Баасанжав, Ш.Бадам, Н.Болормаа, Д.Дондог нарын гаргасан, Төрийн байгуулалтын байнгын хороо дэмжсэн саналыг дэмжье.


Зөвшөөрсөн

37


Татгалзсан

  3


Бүгд


40


92.5 хувиар санал дэмжигдлээ.

Ж.Бямбадорж: Баярын болон тэмдэглэлт өдрүүдийн тухай хууль тогтоомж гэсэн 2 дугаар зүйл нэмэх, мөн дараагийн 3 дугаар зүйл нэмэх гэсэн “Хуулийн үйлчлэх хүрээ” гэсэн хэсгийг нэгтгэн, 2.1 дэх заалтыг “Баярын болон тэмдэглэлт өдрүүдийн тухай хууль тогтоомж нь Монгол Улсын Yндсэн хууль, Хөдөлмөрийн тухай хууль, Баяр наадмын тухай хууль, энэ хууль болон тэдгээртэй нийцүүлэн гаргасан хууль тогтоомжийн бусад актаас бүрдэнэ” гэж нэмэх гэсэн заалтыг дэмжье.

Зөвшөөрсөн

36

Татгалзсан

  4

Бүгд


40


90.0 хувиар санал дэмжигдлээ.

Ж.Бямбадорж: Төслийн 3 дугаар зүйлд: “3.2. Зан үйлийн хэм хэмжээгээр зохицуулагдах ардын найр, хуримтай холбогдсон харилцаа энэ хуульд хамаарахгүй.” гэсэн 3.2 дахь хэсэг нэмэх гэсэн УИХ-ын гишүүн Ш.Бадам, Н.Болормаа, Д.Дондог нарын гаргасан, Төрийн байгуулалтын байнгын хороо дэмжээгүй, УИХ-ын гишүүн Д.Дондог цөөнх болсон, Байнгын хорооны саналыг дэмжье.

Зөвшөөрсөн

30

Татгалзсан

10

Бүгд


40


75.0 хувиар санал дэмжигдлээ.

Ж.Бямбадорж: Төсөлд дор дурдсан 4 дүгээр зүйл: “4 дүгээр зүйл. Хуулийн нэр томъёоны тодорхойлолт” гэж нэмэх гэснийг Хуулийн зорилтод хийсэн найруулгаар өөрчлөөд дэмжье.

Зөвшөөрсөн

34

Татгалзсан

  6

Бүгд


40


85.0 хувиар санал дэмжигдлээ.

Ж.Бямбадорж: Төслийн 3.1.1-ээс: “шинэ” гэснийг хасах гэсэн УИХ-ын гишүүн Ц.Баасанжавын гаргасан, Төрийн байгуулалтын байнгын хороо дэмжсэн саналыг дэмжье.

Зөвшөөрсөн

34

Татгалзсан

  6

Бүгд


40


75.0 хувиар санал дэмжигдлээ.

Ж.Бямбадорж: Төслийн 3.1.2-ын: “Ардын армийн” гэснийг “Зэвсэгт хүчний” гэж өөрчлөх гэсэн УИХ-ын гишүүн С.Батболд, Ц.Дамиран нарын гаргасан, Төрийн байгуулалтын байнгын хороо дэмжсэн, УИХ-ын гишүүн У.Хүрэлсүх цөөнх болсон, Байнгын хорооны саналыг дэмжье.

Зөвшөөрсөн

30

Татгалзсан

10

Бүгд


40


75.0 хувиар санал дэмжигдлээ.

Ж.Бямбадорж: Төслөөс “Бурхан багшийн их дүйцэн болон бичиг соёлын хишиг өдөр: зуны эхэн сарын шинийн 15;” гэсэн 3.1.5-ыг хасах гэсэн УИХ-ын гишүүн Б.Өвгөнхүү, Р.Сандалхан нарын гаргасан, Төрийн байгуулалтын байнгын хороо дэмжсэн саналыг дэмжье.

УИХ-ын гишүүн Д.Лүндээжанцан дээрх саналаар саналаа хэлэх хүсэлт гаргасан боловч хуралдаан даргалагч УИХ-ын дэд дарга Ж.Бямбадорж цөөнх болсон хүн байхгүй тул санал хэлүүлэхгүй хэмээн үзэж санал хураалт явуулав.

Зөвшөөрсөн

22

Татгалзсан

18

Бүгд


40


55.0 хувиар санал дэмжигдлээ.

Ж.Бямбадорж: Төслөөс: “Ахмад дайчдын өдөр: 8 дугаар сарын 20;”  3.1.6-г хасах гэсэн УИХ-ын гишүүн Ш.Бадам, С.Батболд, Н.Болормаа, Д.Дондог, Д.Түмэндэмбэрэл нарын гаргасан Төрийн байгуулалтын байнгын хороо дэмжсэн саналыг дэмжье.

Зөвшөөрсөн

29

Татгалзсан

10

Бүгд


39


74.4 хувиар санал дэмжигдлээ.

Ж.Бямбадорж: Төслийн 3 дугаар зүйлд: “Монгол Улсын хэрэглэгчдийн эрхийн өдөр: 3 дугаар сарын 15;” заалт нэмэх гэсэн УИХ-ын гишүүн Э.Гомбожавын гаргасан, Төрийн байгуулалтын байнгын хороо дэмжээгүй, УИХ-ын гишүүн Э.Гомбожав цөөнх болсон санал, Байнгын хорооны саналыг дэмжье.

Цөөнх болсон УИХ-ын гишүүн Э.Гомбожав саналаа хэлэв.

Зөвшөөрсөн

21

Татгалзсан

19

Бүгд


40


52.5 хувиар санал дэмжигдлээ.

Ж.Бямбадорж: Төслийн 3 дугаар зүйлд: “Наурызын баяр: 3 дугаар сарын 22;” заалт нэмэх гэсэн УИХ-ын гишүүн Х.Жекейгийн гаргасан, Төрийн байгуулалтын байнгын хороо дэмжээгүй, УИХ-ын гишүүн Х.Жекей цөөнх болсон санал, Байнгын хорооны саналыг дэмжье.

Цөөнх болсон УИХ-ын гишүүн Х.Жекей саналаа хэлж, УИХ-ын гишүүн, Төрийн байгуулалтын байнгын хорооны дарга Д.Дэмбэрэл дээрх саналыг Засгийн газрын тогтоолын жагсаалтад оруулахаар яригдаж байгаа хэмээсэн тул УИХ-ын гишүүн Х.Жекей саналаа татаж авахаар тогтсон тул санал хураалт явуулах шаардлагагүй хэмээн үзэв.
Ж.Бямбадорж: Төсөлд дор дурдсан агуулгатай 8 дугаар зүйл нэмэх: 

 


“8 дугаар зүйл. Баярын болон тэмдэглэлт өдрүүдийг тэмдэглэн өнгөрүүлэх
8.1.Yндэсний болон нийтээр тэмдэглэх баярын өдөр, тэмдэглэлт өдрүүдийг тэмдэглэн өнгөрүүлэхэд төрийн ёслолын арга хэмжээг зохион байгуулж болно. Төрийн ёслолын журмыг Засгийн газар батална.

 

8.2.Баярын болон тэмдэглэлт өдрүүдийг зардал багатай, хуульд өөрөөр заагаагүй бол нэг өдрөөс илүүгүй хугацаагаар тэмдэглэнэ
8.3.Баярын болон тэмдэглэлт өдрүүдийн үеэр зохион байгуулагдах  уралдаан, тэмцээний бай, шагнал нь Yндэсний их баяр наадмын бай шагналаас илүүгүй байна.” гэсэн УИХ-ын гишүүн Ш.Бадам, Н.Болормаа, Д.Дондог нарын гаргасан, Төрийн байгуулалтын байнгын хороо дэмжсэн саналыг дэмжье.

Зөвшөөрсөн

29

Татгалзсан

11

Бүгд


40


72.5 хувиар санал дэмжигдлээ.

Ж.Бямбадорж: 10 дугаар зүйл, 11 дүгээр зүйл, 12 дугаар зүйлийг нэгтгэн  Засгийн газрын бүрэн эрх, Иргэдийн төлөөлөгчдийн бүрэн эрхийг оруулаад саналыг найруулаад дэмжье.

Зөвшөөрсөн

31

Татгалзсан

  9

Бүгд


40


77.5 хувиар санал дэмжигдлээ.

Төслийн 12 дугаар зүйл дээр УИХ-ын гишүүн Б.Долгор цөөнх болсон тул саналаа хэлэв.


Ж.Бямбадорж: Төсөлд дор дурдсан агуулгатай 14 дүгээр зүйл нэмэх:

 

“14 дүгээр зүйл. Хууль тогтоомж зөрчигчдөд хүлээлгэх хариуцлага
 

14.1. Баярын болон тэмдэглэлт өдрүүдийн тухай хууль тогтоомж зөрчсөн нь Эрүүгийн хариуцлага хүлээлгэхээргүй бол шүүгч дараахь захиргааны шийтгэл ногдуулна:

 

14.1.1. энэ хуулийн 8.2, 8.3 дугаар зүйлд заасныг зөрчсөн албан тушаалтныг 1000-60000, аж ахуйн нэгж, байгууллагыг 50000-250000 төгрөгөөр торгох шийтгэл ногдуулна.” гэсэн УИХ-ын гишүүн Ш.Бадам, Н.Болормаа, Д.Дондог нарын гаргасан, Төрийн байгуулалтын байнгын хороо дэмжсэн саналыг дэмжье.

Зөвшөөрсөн

23

Татгалзсан

17

Бүгд


40

57.5 хувиар санал дэмжигдлээ.

Баярын болон тэмдэглэлт өдрүүдийн тухай хуулийн төслийн анхны хэлэлцүүлгийг дуусгаж, хоёрдугаар хэлэлцүүлэгт шилжүүлье.

Зөвшөөрсөн

30

Татгалзсан

10

Бүгд


40



75.0 хувиар  санал дэмжигдэж, эцсийн хэлэлцүүлэгт бэлтгүүлэхээр Төрийн байгуулалтын байнгын хороонд шилжүүлэхээр тогтов.

Уг асуудлыг 12 цаг 12 минутанд хэлэлцэж дуусав.

Гурав.Бүгд Найрамдах Турк Улсаас Монгол Улсад суугаа Элчин сайдын яаманд газар нэмж ашиглуулах тухай УИХ-ын тогтоолын төсөл /хэлэлцэх эсэх/

Хэлэлцэж буй асуудалтай холбогдуулан Гадаад хэргийн сайд Л.Эрдэнэчулуун, мөн яамны Дипломат байгууллагын үйлчилгээ, аж ахуйн газрын дэд дарга Д.Лхамсүрэн, Улаанбаатар хотын ерөнхий менежер Бадамжунай, Нийслэлийн Газрын албаны дарга Б.Төмөрхуяг, Нийслэлийн Хот байгуулалт, хөрөнгө оруулалтын газрын дарга Н.Цэлмэг, УИХ-ын Тамгын газрын нэгдүгээр нарийн бичгийн дарга Ж.Нарантуяа, зөвлөх О.Баяраа, референт М.Элбэгдорж нарын бүрэлдэхүүнтэй ажлын хэсэг байлцав.

Тогтоолын төслийн талаархи төсөл санаачлагчийн илтгэлийг Гадаад хэргийн сайд Л.Эрдэнэчулуун танилцуулав.

Төсөл санаачлагчийн илтгэлтэй холбогдуулан УИХ-ын гишүүн Д.Мөрөн, Н.Болормаа, Л.Цэрэнжав, Н.Ганбямба, Ц.Дамиран, Х.Балсандорж нар асуулт асууж, ажлын хэсгээс Л.Эрдэнэчулуун, Бадамжунай нар хариулж тайлбар өгөв.

Тогтоолын төслийн талаархи Аюулгүй байдал, гадаад бодлогын болон Эдийн засгийн байнгын хороодын хамтарсан дүгнэлтийг УИХ-ын гишүүн У.Хүрэлсүх танилцуулав.

Байнгын хороодын дүгнэлттэй холбогдуулан УИХ-ын гишүүн Ц.Баасанжав, М.Далайхүү нар асуулт асууж, УИХ-ын дэд дарга Ж.Бямбадорж, УИХ-ын гишүүн, Аюулгүй байдал, гадаад бодлогын байнгын хорооны дарга Д.Лүндээжанцан нар хариулж тайлбар өгөв.

Ж.Бямбадорж: Байнгын хороодын саналын дагуу УИХ-ын тогтоолын төслийг хэлэлцье.

Зөвшөөрсөн

40

Татгалзсан

  1

Бүгд


41


97.6 хувиар санал дэмжигдлээ.

Ж.Бямбадорж: УИХ-ын гишүүдээс зарчмын зөрүүтэй санал гараагүй тул анхны хэлэлцүүлгээр баталж өгөхийг хүссэн Байнгын хороодын горимын саналыг дэмжье.

Зөвшөөрсөн

37

Татгалзсан

  4
  

Бүгд


41


90.2 хувиар санал дэмжигдлээ.

Тогтоолын төсөлд УИХ-ын гишүүн Ц.Баасанжав, Н.Ганбямба, Ж.Бямбадорж нарын гаргасан саналыг тусган редакц хийж батлая.

Зөвшөөрсөн

39

Татгалзсан

  2

Бүгд


41

95.1 хувийн саналаар УИХ-ын тогтоолыг батлахаар тогтов.

Уг асуудлыг 12 цаг 45 минутанд хэлэлцэж дуусав.

Дөрөв.Хууль буцсан тухай тогтоолын төсөл батлах тухай
УИХ-ын дэд дарга Ж.Бямбадорж Хөрөнгө итгэмжлэх тухай хуулийн төслийг буцаах тухай УИХ-ын тогтоолын төслийг уншиж танилцуулав.

Дээрх тогтоолын төсөлтэй холбогдуулан УИХ-ын гишүүн Д.Базарсад асуулт асууж, УИХ-ын дэд дарга Ж.Бямбадорж хариулт өгөв.

Ж.Бямбадорж: Хууль буцсан тухай УИХ-ын тогтоолыг батлая.

Зөвшөөрсөн

36

Татгалзсан

  5

Бүгд


41



87.8 хувийн саналаар “Хөрөнгө итгэмжлэх тухай” Монгол Улсын хуулийг буцаах тухай УИХ-ын тогтоол батлагдлаа.

Өглөөний нэгдсэн хуралдаан 12 цаг 50 минутанд завсарлаж, оройн нэгдсэн хуралдаан 15 цаг 15 минутанд эхлэв.

Ирвэл зохих 76 гишүүнээс  40 гишүүн ирж,  52,6 хувийн  ирцтэй байв.

Чөлөөтэй: Д.Алтай, Б.Баатарзориг, Б.Баттулга, Ё.Баярсайхан, Т.Ганди, Д.Дондог, С.Дулам, Г.Нямдаваа, П.Нямдаваа, Ц.Ням-Осор, С.Оюун, Д.Оюунхорол, Ц.Өөлд, Н.Содномдорж, Д.Сугар, О.Сүрэн, У.Хүрэлсүх, С.Төмөр-Очир, Ч.Улаан, А.Шагдарсүрэн, Ц.Шаравдорж, Н.Энхбаяр, Н.Энхболд, Ө.Энхтүвшин

Өвчтэй: Р.Амарсайхан, Н.Баяртсайхан, Т.Очирхүү, Ц.Оюунбаатар, Р.Содхүү, С.Төмөр, Б.Эрдэнэбилэгт

Тасалсан: Л.Гүндалай, Ц.Дашдорж, Ж.Наранцацралт, Б.Чадраа, Б.Эрдэнэбат
Тав.Засгийн газрын мэдээлэл /Батлан хамгаалахын сайд Ж.Гүррагчаа/
Батлан хамгаалахын сайд Ж.Гүррагчаа, Зэвсэгт хүчний жанжин штабын дарга, генерал Ц.Тогоо, орлогч дарга, хурандаа Т.Рагчаа, Батлан хамгаалах яамны Стратеги, удирдлагын төлөвлөлтийн газрын дарга, хурандаа Ч.Сосорбарам, УИХ-ын Тамгын газрын Хяналт шалгалтын хэлтсийн референт Оюунцэцэг нар байлцав.

Батлан хамгаалахын сайд Ж.Гүррагчаа “НYБ болон талуудын тохиролцооны шугамаар Монгол Улс энхийг сахиулах үйл ажиллагаанд оролцож байгаа ажлын явц, цаашдын бодлого, чиглэл” сэдвээр мэдээлэл хийв.

Мэдээлэлтэй холбогдуулан УИХ-ын гишүүн Н.Болормаа, Ц.Дамиран, Х.Жекей, Н.Ганбямба, Р.Сандалхан, Д.Туяа, Д.Базарсад  нар асуулт асууж, ажлын хэсгээс Ж.Гүррагчаа, Ц.Тогоо, Т.Рагчаа, Ч.Сосорбарам нар хариулав.

Зургаа. Эцсийн найруулга

УИХ-ын дэд дарга Ж.Бямбадорж Хөрөнгө итгэмжлэх тухай хуулийг буцаасан тухай УИХ-ын тогтоолын эцсийн найруулгыг уншиж танилцуулав.

Эцсийн найруулгатай холбогдон УИХ-ын гишүүдээс санал гараагүй болно.

УИХ-ын гишүүд дээрх хууль, тогтоолын эцсийн найруулгыг сонсов.

Энэ өдрийн хуралдаан 16 цаг 05 минутанд өндөрлөв.


ТЭМДЭГЛЭЛТЭЙ ТАНИЛЦСАН:



ТАМГЫН ГАЗРЫН ЕРӨНХИЙ

НАРИЙН БИЧГИЙН ДАРГА


       Н.ЛУВСАНЖАВ

ТЭМДЭГЛЭЛ ХӨТӨЛСӨН:


ХУРАЛДААНЫ НАРИЙН



БИЧГИЙН ДАРГА




        Ч.АЛТАНЦЭЦЭГ

УИХ-ЫН  2003 ОНЫ НАМРЫН ЭЭЛЖИТ ЧУУЛГАНЫ

12 ДУГААР САРЫН 12-НЫ ӨДРИЙН ЧУУЛГАНЫ НЭГДСЭН

ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Хуралдаан 09 цаг 25 минутанд эхлэв.

Ж.Бямбадорж: - УИХ-ын эрхэм гишүүдийн энэ өдрийн амгаланг эрье, УИХ-ын 76 гишүүнээс 39 гишүүн ирж ирц хангалттай байна, УИХ-ын намрын чуулганы 12 дугаар сарын 12-ны өдрийн нэгдсэн хуралдааны ажиллагаа нээснийг мэдэгдье, өнөөдрийн хурлаар дараахь асуудлыг хэлэлцэнэ:


-Хэрэглэгчийн эрхийг хамгаалах тухай хуулийн төсөл, хэлэлцэх эсэх
-Баярын болон тэмдэглэлт өдрүүдийн тухай хуулийн төсөл анхны хэлэлцүүлэг
-БН Турк Улсаас Монгол Улсад суугаа Элчин сайдын яаманд газар нэмж ашиглуулах тухай УИХ-ын тогтоолын төсөл хэлэлцэх эсэх
-Засгийн газрын мэдээллийн цагаар Батлан хамгаалахын сайд Гүррагчаа НYБ-ын болон талуудын тохиролцооны шугамаар Монгол Улсыг энхийг сахиулах үйл ажиллагаанд оролцож байгаа ажлын явц, цаашдын бодлого, чиглэл сэдвээр мэдээлэл хийнэ.

Эхний асуудалдаа орьё.

Нэг.Хэрэглэгчийн эрхийг хамгаалах тухай хуулийн төсөл
/хэлэлцэх эсэх/

Ж.Бямбадорж: - Хэрэглэгчийн эрхийг хамгаалах тухай хуулийн төслийн талаар хууль санаачлагчийн илтгэлийг сонсоё, илтгэлийг Нийгмийн хамгаалал, хөдөлмөрийн сайд Батбаяр танилцуулна. Батбаяр сайдыг индэрт урьж байна.

Ш.Батбаяр: - УИХ-ын дарга, эрхэм гишүүдээ, нийгэм, эдийн засгийн өнөөгийн нөхцөлтэй уялдуулан хүний амьдралын хэрэглээний аюулгүй, тогтвортой байдлыг хангах талаар хүлээх төрийн үүрэг оролцоог нарийвчлан тогтоох, хэрэглэгчийн эрхийг баталгаатай хангах, үйлдвэрлэгчийн хүлээх үүрэг хариуцлагыг нэмэгдүүлэх, хэрэглэгчийн эрхийг хамгаалах эрх зүй, эдийн засаг, удирдлага, зохион байгуулалтын механизмыг боловсронгуй болгох, хэрэглэгчдийн өөрийнх нь байгууллагын бие даасан байдлыг хангах, эрх хэмжээг өргөтгөх, шинээр батлагдсан хуулиудтай нийцүүлэх зэрэг шаардлагын үүднээс Хэрэглэгчийн эрхийг хамгаалах тухай хуулийн шинэчилсэн найруулгын төслийг боловсруулан хэлэлцүүлж байна.

Хэрэглэгчийн эрхийг хамгаалах тухай хууль 1991 онд батлагдан 10 гаруй жил мөрдөгдөх хугацаанд 1995, 1997, 2002 онуудад зарим нэг нэмэлт өөрчлөлт орж байсан боловч уг хууль зах зээлийн эдийн засгийн хөгжлийн явцад хэрэглэгчийн эрхийг хамгаалахтай холбоотой шинээр бий болсон нийгмийн харилцааг бүрэн зохицуулж чадахгүй байна.

Одоо үйлчилж байгаа Хэрэглэгчийн эрхийг хамгаалах тухай хуульд хуулийн зохицуулах зүйлийг зөвхөн хэрэглэгчийн эрхийг хамгаалахтай холбогдсон харилцааг зохицуулна гэж байсныг өргөжүүлэн баримтлах зарчим нийтлэг чиг үүрэг, хэрэглэгчийн эдлэх эрх, үйлдвэрлэгчийн хүлээх үүрэг хариуцлагыг тогтоохтой холбоотой үүсэх нийгмийн харилцаа, хэрэглэгчийн эрхийг хамгаалах механизмыг тодорхойлох зэрэг асуудлуудыг НYБ-ын хэрэглэгчдийн эрх ашгийг хамгаалахад баримтлах зарчимд нийцүүлэн нэмж тусган шинээр томъёолж, 2 бүлэг, 12 зүйлтэй байсан хуулийг 5 бүлэг, 22 зүйлтэй байхаар төсөл боловсрууллаа.

Хэрэглэгчийн эрхийг хамгаалах тухай хуулийн шинэчилсэн найруулга батлагдсанаар зах зээлийн харилцаа гүнзгийрэн хөгжиж байгаа нөхцөлд шинээр бий болсон хэрэглэгчийн эрхийг хэрэгжүүлэх, хамгаалах талаар нийгмийн харилцаа, эрх зүйн зохицуулалттай болох, хэрэглэгч зохих чанарын бүтээгдэхүүн, ажил үйлчилгээгээр хангагдах, энэ талын мэдээлэл авах эрх нь бодитойгоор хэрэгжүүлэх боломжтой, чанарын доголдолтой бүтээгдэхүүн, ажил үйлчилгээний улмаас хэрэглэгчийн амь нас, эрүүл мэнд, эд хөрөнгөд учирсан гэм хорыг арилгуулах, нөхөн төлбөр гаргуулах, эрх зүйн механизм бүрдэнэ гэж үзэж байна. 

Энэхүү хуулийн төслийг УИХ-ын нэгдсэн хуралдаанд хэлэлцүүлж, дэмжиж өгөхийг та бүхнээс хүсье, анхаарал тавьсанд баярлалаа.

Ж.Бямбадорж: - Батбаяр сайдад баярлалаа, хэлэлцэж байгаа хуулийн төсөлтэй холбогдуулан асуух асуулттай гишүүд нэрээ ирүүлнэ үү, Ганбямба, Раднаа, Даваацэдэв, Цэрэнжав, Нигамет, Туяа, Шаравсамбуу, Болормаа нарын гишүүд асуулт асуухаар нэрээ ирүүлсэн байна, Ганбямба гишүүн асуултаа асууя.

Ажлын хэсгийг танилцуулъя, Нийгмийн хамгаалал, хөдөлмөрийн сайд Батбаяр, мөн яамны газрын дарга Ганболд, хэлтсийн дарга Батсүх, мэргэжилтэн Батсүх нар байна.

Н.Ганбямба: - Өмнөх хуулийг бодвол их сайжирсан ийм төсөл өргөн баригдсан гэж бодож байгаа, гэхдээ тодруулахаар хэдэн зүйл байна, баталгаат хугацааг тодруулах шаардлагатай гэж бодож байгаа юм, одоо хэрэглэгч худалдаж авсан бараа үйлчилгээн дээрээ янз бүрийн гомдлын шаардлага гаргах хугацаа энэ дотор байхгүй байна, гомдлын шаардлага гаргах хугацааг яагаад хийгээгүй юм бэ гэж, гомдлын шаардлага тавих хугацааг Иргэний хууль дотор хийсэн байгаа биз дээ, 6 сар хүртэлх хугацаанд гээд, тэгэхээр энэ хууль Иргэний хуультай нийцүүлээд энэ хугацааг бас тодруулж болохгүй байсан болов уу? 

Ер нь тэгээд хэрэглэгчийн эрх ашгийг өшөө хуулиа сайжруулж хамгаалах нэн шаардлагатай, гэтэл бид хэрэглэгчийнхээ эрх ашгийг хамгаалж байтал цаана нь үйлдвэрлэгч, нийлүүлэгчдийн эрх ашгийг хөндөх хэмжээнд бас оччихгүй байгаа гэж эргэлзэж байгаа, өөрөөр хэлбэл хэрэглэгчийн эрх ашиг бол нөгөө хэрэглэгч хаан гэж үг байдаг, тэрэн шиг номер нэг зүйл, гэхдээ бид хэтэрхий сайн хууль хийхдээ цааш нь үйлдвэрлэгч, нийлүүлэгчдийн, ер нь хүний эрхийг бас хязгаарлах гээд байдаг шүү дээ, нөгөө хүний эрхэд халдсан хэмжээгээр хязгаарладаг, тэрэн шиг бас хэрэглэгчдийн эрхийг үйлдвэрлэгчдийн эрх ашигтай яаж нийцүүлж бодсон бэ гэж.

Хоёрдугаарт алданги, анз тогтоох хэмжээ гээд 0.5 хүртэл гэж Иргэний хуультай нийцүүлж болохгүй байсан юмуу гэж бодож байна, энэ төсөлд 0.1 хувь гээд хийсэн байна, яг нарийн утгаараа хөөх юм бол Иргэний хуулийг зөрчөөгүй байгаа юм, 0.5 хүртэл хувьтай нийцэж байгаа гэж тайлбарлах байх, гэхдээ Иргэний хуультайгаа энэ хуулийг нийцүүлж болоогүй юмуу гэж асууж байна.

Ж.Бямбадорж: - Ганбямба гишүүний асуултад Батбаяр сайд хариулъя.

Ш.Батбаяр: - 1, 3 дугаар асуултыг Ганболд хариулна, үйлдвэрлэгч, хэрэглэгчийн эрх ашгийн балансыг төлөх эсэх талаар Ганбямба гишүүн чухал асуудал хөндлөө, Засгийн газар дээр энэ асуудлыг ярихдаа ерөөсөө энэ зүйл дээр л голлон анхаарсан байгаа. Өөрөөр хэлбэл үйлдвэрлэгчдийн эрх ашгийг хэр зэрэг хөндөж байна вэ гэдэг талаар, тэгээд Засгийн газрын хуралдаанаас өгсөн үүргийн дагуу бид нар хэрэглэгч төдийгүй үйлдвэрлэгчдийн төлөөлөгч буюу эздийн холбоо, мөн Санхүү, эдийн засгийн яамны дэргэд байдаг аж ахуйн нэгж, байгууллагуудын орон тооны бус комиссоор хэлэлцүүлж уг зүйлийг өнөөгийн нөхцөлд үйлдвэрлэгчийн эрх ашиг юмуу, үйлдвэрлэгчид дарамт болох хэмжээнд бас асуудал тавигдаагүй байна.

Хэрэглэгчийн аюулгүй байдал, амь насны хэмжээнд үнэхээр ямарч нөхцөлд энийг баримтлахаас өөр үггүй юм байна гэдгийг нийтээр зөвшөөрч энэ хэмжээнд боломжтой юм гэж Засгийн газрын хуралдаанаар дахин хэлэлцээд орж ирж байгаа юм, ийм учраас энийг одоогоор боломжтой болов уу гэж үзэж байна, Их Хурлын хэлэлцүүлгийн явцад энэ талаар гишүүд нарийвчлан хандах бизээ.

Баталгаат хугацаат болоод анзын талаар Ганболд хариулна.

Г.Ганболд: - Гомдлын шаардлагын хугацааны асуудлаар Ганбямба гишүүний асуусан асуултад хариулъя, энийг бид Иргэний хуультай зохицуулахаар авч үзсэн юм, гомдлын шаардлага гаргах хугацааг хэрэглэгч Иргэний хуульд заасан хугацаанд гаргана гэсэн энэ зохицуулалтаар авч үзэж, Хэрэглэгчийн эрх ашгийг хамгаалах хуулийн шинэчилсэн найруулгын төсөлд тусгаагүй юм. 

Бид хэд хэдэн зүйл дээр Иргэний хуулийн хугацаа, гомдлын шаардлага, мөн баталгаат хугацааны асуудлыг Иргэний хуультай зохицуулж, бас цааш нь нарийвчлан боловсруулалтын үед дахин авч үзнэ гэсэн бодолтой байгаа. 

Ж.Бямбадорж: - Раднаа гишүүн асуултаа асууя.

Ч.Раднаа: - Ганц хоёр тодруулах зүйл байна, нэгдүгээрт эдийн засгийн хохирлоо төлүүлэх, гэрээгээ цуцлах гэдэг юмуу ийм мэтийн асуудлууд орсон байна л даа, тэгэхээр эрүүл мэндийн талаар учирсан хохирлыг яаж тооцох вэ?

Хоёрдугаарт байгаль орчинд учруулж байгаа хохирлын хор хэмжээг яаж тооцох вэ? Жишээлбэл цайны газруудад ороод хоол идсэн хүн хордлого болдог юмуу гэж үзье, ингээд явчихаар бөөн зардал чирэгдэл болно, одоо бол юун тэр цайны газраа олох ч үгүй шахуу, аягүй бол гудамжнаас аваад идчихэж болно, энэ яаж зохицогдох вэ, за бүр эргээд гуанзаа олдог байлаа гэхэд энэ эрүүл мэндийн хохирлыг яаж  таглах юм, зүгээр одоо тэр авч уусан эмий нь төлөөд болдог юмуу, тийм ч юм байхгүй байгаа, энэ дотор, эрүүл мэндэд учраад үлдсэн хохирлыг, яаж хамрагдах юм бэ?

Дараа нь энийг үзэж байхад төвлөрсөн журмаар юмуу, бөөнөөр нь өгч авалцдаг томоохон хэдэн хэрэглэгч үйлчлүүлэгчдийн хооронд бараа материал, гутал хувцас байдаг юмуу, даавуу, даалимба авдаг, багаж тоног төхөөрөмж, иймэрхүү юмнуудыг өгч авдгийн хооронд голдуу харилцааг зохицуулах юм болов уу, тэрнээс нийт ард иргэдийн хувьд гэрээ цуцална гээд, энд явж байгаа гуанз болгонтойгоо гэрээ хийгээд байхгүй шүү дээ, тэгэхээр энэ яаж зохицогдох вэ?

Иргэдийн төлөөлөгчдийн хурал, аймгийн гэхэд  энэ Хэрэглэгчийн эрх ашгийг хамгаалах хуулийг хэрэгжүүлэх талаар хуралдаанаар төсөв батална гэсэн байна, хэрэгжүүлэх төсөв мөнгө батална гэж, тэгэхээр Төсөвт байгууллагын удирдлага, санхүүжилтийн хууль батлагдаад жил гаруй болж байхад энэ яаж ийм юм батлагддаг байна, Засаг дарга нь тэгээд оруулна гэсэн юм байхгүй байгаа, төсөв мөнгө төлөвлөж, Засаг дарга чинь энд сайд нартай гэрээ байгуулаад тэрийг л дамжуулж байгаа шүү дээ, тэгээд эндээсээ улсын төсөв, төвлөрсөн төсөв гэж хуучны ярьдаг, одоогийн улсын төсөвт, тэгвэл энэ талаар юм суух талаар юм байхгүй юм, тэгээд яаж орон нутгийн төсөв энэ мөнгийг гаргадаг юм.

Дараагийн асуудал ТYЦ, мухлаг, лангуун дээр худалдсан барааг эргүүлж авахгүй гээд томоор бичээд наасан байдаг, энэ зөв байна уу, тийм юмыг авч хаях болж байна уу?

Эрүүл мэнд, байгаль орчинд учруулсан хохирлыг тодорхойлох, тооцох талаар заагаагүй атлаа эрүүл мэндэд учруулсан хүн амьтныг 20000, 50000 төгрөгөөр иргэнийг торгоно, аж ахуйн нэгж байгууллагыг торгоно гэсэн байгаа, урдаа байхгүй мөртлөө, хариуцлага тооцох дээрээ яагаад орчихов оо? Гэсэн асуулт байна.

Ж.Бямбадорж: - Раднаа гишүүний асуултад Батбаяр сайд хариулъя.

Ш.Батбаяр: - Төсөвтэй холбоотой асуултад хариулъя, гэхдээ энэ бол хэрэглэгчдийн эрх ашгийн хуулийн гол үзэл санаа бол төрийн байгууллагуудаас энэ асуудалд хэрхэн оролцох вэ, Иргэдийн хурал болоод ер нь орон нутгийн хэмжээний асуудал болгож тавьж байгаа юм л даа, өмнө нь энэ зүйл бага буюу бараг байхгүй байсан. Төсөв гаргах зэрэг асуудлыг орон нутгийн хэмжээнд төрийн тусгай байгууллага, бүтцийг бид энэ удаа авч үзэхгүй байгаа юм, одоо Хэрэглэгчдийн эрх ашгийг хамгаалах нийгэмлэг гэж улсын хэмжээнд энэ асуудлыг хариуцаж байгаа төрийн бус байгууллага байгаа, энэ байгууллага өөрийнхөө хэм хэмжээ, чадавхийн хэмжээнд нэлээд ажил явуулж байгаа, Монгол Улсын Засгийн газар, тухайлбал манай яам, би энэ хэрэглэгчдийн эрх ашгийг хамгаалах нийгэмлэгтэй гэрээ байгуулж, зохих хэмжээний төсөв зардал олгож ажиллаж байгаа. Yүгээрээ төр, олон нийтийн байгууллагаар дамжуулж ажил хийж байгаа, үүргээ гүйцэтгэж байгаа, одоогийн нэгэн чухал хэлбэр болж байгаа.

Иргэдийн хурал мөн энэ маягаар ажиллах ёстой, өөрийнхөө төсөв зардал, хэмжээ зөвхөн салбарын зарчмаа биш, бас өөрийнхөө зохих хэмжээний эрх мэдлийн нөөц, бололцоо бий, энэ хэмжээндээ ажиллахыг бид Иргэдийн Хурал болоод Засаг дарга нартай ярилцаж харилцана. Зохих хэмжээний зардал төвлөрсөн журмаар гаргах бололцоо байвал төсвийнхөө хүрээнд ажиллана, тийм бололцоо байхгүй нөхцөлд орон нутаг энэ нөөц бололцоогоо дайчилж, иргэдийнхээ эрх ашигтай холбоотой ийм зүйл дээр анхаарах явдал бол тэдний үүрэг болж байгаа учраас би энийг тэр хэмжээнд авч үзэж болох байхаа гэж бодож байгаа юм.

Эрүүл мэндийн хохирол төлөх гэдэг асуудал бол энэ хуулийн хүрээнээс нэлээд гарч байгаа юм, энэ бол Эрүүл мэндийн хууль, Эрүүгийн хууль зэрэг бусад зүйлтэй шууд холбоотой, Иргэний хуультай, энд бид нар ерөнхий зарчмыг тусгаж өгнө, хор хохирлыг шинжлэх, тодорхойлох хэмжээ бол Эрүүгийн хууль, Иргэний хуулиар бүрэн зохицуулагдах ёстой, ялангуяа эрүүл мэндтэй холбоотой зүйлийг манай бусад хуулиудад нэлээд, эрүүл мэнд хохироох, амь насанд аюул учруулах хэмжээний зүйлс бусад хуулиар нэлээд зохицуулагдах учраас давхардуулах нь хуулийн хүрээнд зохимжгүй юм гэж үзсэн.

Хариуцлага ба заалтын тухайд гэвэл тэр асуудлыг хэлэлцүүлгийн явцад хэрэв тийм зүйл ажиглагдаж байгаа бол авч үзэж болох байх, бидний хэмжээнд бололцоотой юм шиг байгаа юм.

Ж.Бямбадорж: - Даваацэдэв гишүүн асуултаа асууя.

Л.Даваацэдэв: - Хэрэглэгч гэж зөвхөн хувийн болон гэр бүлийн, ахуйн зориулалтаар хэрэгцээгээ хангахад зориулж захиалж, худалдаж авч, үйлчилгээ авч байгаа хүмүүсийг хэлнэ гэж ойлгогдож байна л даа, тэгэхээр хувь хүмүүстэй адилхан, юу гэдэг юм, дэлгүүрээс давс авдаг, хүнсний зүйл авдаг, тэгээд цааш нь дамжуулж үйлчилгээ үзүүлдэг жижиг үйлчилгээ эрхлэгчид гэрээ хэлцэл ч байдаг юмуу, томоохон юунд явдаггүй, яг энэ хэрэглэгч шиг ийм хэлбэрээр ажилладаг, энэ нь өөрөө эргээд хэрэглэгч шиг болдог энэ хүмүүсийг хэрэглэгч шиг авч үзэж, цаашаа тооцох хариуцлагы нь энүүгээр тооцож явж болох ийм тал байна уу, үгүй юу, энийг яаж зохицуулж явах вэ, яг хувь хүмүүстэй адилхан ажилладаг жижиг үйлчилгээний юмнууд байгаа?

Түүнээс гадна чанаргүй үйлчилгээний хариуцлагаас хүлээх хохирлыг сая Раднаа гишүүний асуулт дээр би хариултыг сайн ойлгосонгүй, үйлчилгээний хариуцлагыг яаж тооцох ёстой вэ? Тухайлбал таксинд хүн үйлчилгээ хийлгэхэд, таксийг гаднаас нь хараад чанартай, чанаргүйг нь мэдэхгүй шүү дээ, машин техник явж л байгаа, ороод суугаад, хөдлөөд явдаг, үнэхээр чанар муутай байдаг, тэр чинь дуу чимээ ихтэй байдаг юмуу, хүйтэн байдаг юмуу, дотроо угаартай, утаатай байдаг юмуу, иймэрхүү үйлчилгээ байдаг, эсвэл олноор нь хүнийг чихээд суудал хэтрүүлээд чихээд явдаг, хот хооронд ялангуяа, ийм үйлчилгээнээс үүдсэн хохирлыг дараа нь яаж тооцож хариуцах вэ, тэр хүн тэр үйлчлүүлэгч, хэрэглэгч хоёр хоорондоо зохицоод, эрх ашиг нь хамгаалагдаад, учраа олоод явдаг байсан бол өдийд бүх юм сайхан байх ёстой, гэтэл энэ нь арилахгүй байгаагийн шалтгаан нь бас ямарваа нэгэн байдлаар энэ хэрэглэгчийн эрх ашгийг хамгаалах, зохицуулалт шаардлагатай байгааг харуулаад байгаа юм болов уу? Энэ талаар ямар бодлого баримтлах вэ гэсэн хоёр асуулт байна.

Ж.Бямбадорж: - Даваацэдэв гишүүний асуултад Ганболд хариулъя.

Г.Ганболд: - Худалдагч гэсэн энэ нэр томъёонд хамаарагдаж байгаа ийм асуудал байна, манай энэ хуулийн төсөлд үйлдвэрлэгч, худалдагч, хэрэглэгч, гүйцэтгэгч гэсэн ийм нэр томъёонууд байгаа, тэгэхээр худалдагч маань өөрөө бүтээгдэхүүн үйлдвэрлэдэггүй, харин үйлдвэрлэсэн бүтээгдэхүүнийг дамжуулж худалддаг, тэгэхээр энэ худалдаж байгаагийнхаа төлөө энэ хэрэглэгч, худалдагч хоёрын хоорондын харилцаа энэ хуулиар зохицуулагдана. Мөн худалдагч маань өөрөө үйлдвэрлэгчтэй холбогдож зохицуулагдаж байгаа ийм харилцаа байгаа, энийг зохицуулахаар ийм заалт орсон байгаа, ийм учраас хувь хүн өөрөө үйлчилгээ явуулаад тэрэндээ бүтээгдэхүүн худалдаж аваад, тэрийгээ хэрэглэгчид дамжуулан худалдаж байгаа тохиолдлыг энэ хуулиар зохицуулахаар ингэж заасан байна.

Ж.Бямбадорж: - Та нар гишүүдийн асуултад анхааралтай бай, наадахь хариулты чинь би тун ойлгосонгүй, ойлгомжтой шүү дээ, худалдагч гэдэг чинь, гадаадаас худалдагч оруулж ирнэ, тийм юм асуугаагүй шүү дээ, өөр юм асуусан, үйлчилгээнээс учирсан хохирлыг яах юм бэ гээд асуугаад байхад, худалдагч гэж тэрийг хэлдэг юм гээд юу заагаад байгаа юм бэ? Yйлчилгээний хохирол гэж тодруулж асуусан шүү дээ. Бараа, үйлчилгээ, бүр асууж байхад худалдагч гээд байдаг нь ямар учиртай юм бэ? Хариулъя.

Г.Ганболд: - Хэрэглэгчид учирсан хохирлыг арилгах, үйлчилгээ үзүүлээд үйлчилгээнээс учирсан хохирлыг яаж арилгах вэ гэсэн асуултад зохицуулалты нь, хохирлыг ерөөсөө Иргэний хуулиар зохицуулахаар заасан шүү дээ. Иргэний хуультай холбож зохицуулж байгаа шүү дээ. 

Ж.Бямбадорж: - Цэрэнжав гишүүн асуултаа асууя.

Л.Цэрэнжав: - Би тодруулаад асууя даа. Сая зөвхөн бараанаас гадна ажил үйлчилгээ гэж яриад байна л даа, тэгэхээр төрийн захиргааны байгууллагаас иргэд ажил үйлчилгээ хүртээд эрх нь зөрчигддөг юмнууд зөндөө бий, энэ одоо энэ хуулиар зохицуулагдах уу? Янз бүрийн асуудал тавиад үйлчилгээ авах гэдэг, төрийн захиргааны хүнд суртал гаргадаг, заримдаа асуудлы нь биелүүлдэггүй, уддаг, цаг хугацаа алддаг, улсууд хохирдог, ингээд үйлчилгээ авах хэрэглэгчийн эрх ашиг нэлээд алдагдаж байгаа, энэ чиглэлээр асуудал энэ хуулиар зохицуулагдах уу?

Хоёрт хэрэглэгчдийн эрхийг хамгаалах тухай хууль 1991 онд гарсан, 2, 3 нэмэлт өөрчлөлт оруулж, гол нь хэрэглэгчдийн эрх ашгийг хамгаалах, хэрэглэгч эрхээ яаж хамгаалах талаар сургалт зохион байгуулж иргэнд энэ эрхээ хамгаалуулах иргэнд сурталчилгаа, сургалт явуулах зайлшгүй шаардлага байдаг л даа, тэгэхээр энэ хуулиар төр засгийн байгууллагад албан сургалт явуулах, төрийн бус байгууллага нь албан бус сургалт явуулах юм байна л даа, энэ сургалтын чанар ямар байгаа гэж бодож байна, танай яам энэ чиглэлээр ямар ажил зохион байгуулдаг вэ? Гэсэн асуулт байна.

Дараа нь байгаль орчин, жишээлбэл Улаанбаатарт байгаль орчин муудаж байна, өвөл дан утаа болоод хэрэглэгчид эрүүл мэндээрээ эрх ашиг нь их хохирч байна, ийм юманд түрүүн Батбаяр сайдын хэлдгээр бусад хуулиар зохицуулагдах юмуу, хэрэв ингээд энэ хуулиар зохицуулна гээд эрүүл мэнд нь хохирвол алданги юм тооцно гэх юм бол Улаанбаатарчууд өргөдөл гаргаад эрх ашиг хохирч байна, эрүүл мэнд хохирч байна гээд энийг төлөх бололцоо байх болов уу, энэ хуулиар тийм нээлт гарч чадах болов уу, ингээд төр засгийн байгууллага энэ хэрэв ийм юм ярихад энийг хүчирхэх хөрөнгө мөнгө байдаг болов уу гэсэн ийм асуулт байна.

Ж.Бямбадорж: - Цэрэнжав гишүүний асуултад Батбаяр сайд хариулъя.

Ш.Батбаяр: - Сургалтын талаар Цэрэнжав гишүүний асуултад хариулъя, ер нь бид Хэрэглэгчдийн эрх ашгийг хамгаалах нийгэмлэгтэй хийх гэрээндээ тодорхой бүтээгдэхүүний талаар тохиролцдог, энэ бүтээгдэхүүний дотор ялангуяа хэрэглэгчдийн эрх ашгийг хамгаалах төв ба орон нутгийн байгууллагуудын ажилтны хувьд сургалт зохион байгуулах асуудлыг тусгаж байна, мөн сүүлийн үед дэлхийн хэрэглэгчдийн эрх ашгийг хамгаалах нийгэмлэг, олон улсын хөдөлмөрийн байгууллага зэрэг байгууллагаас хэрэглэгчдийн эрхийг хамгаалахтай холбогдсон асуудлуудаар семинар, сургалтын төсөл авахаар тохирч байна. 

Нийт иргэдийн тухайд зайны сургалт болоод хэвлэл мэдээллийн хэрэгслээр сургалтыг зохион байгуулалттай явуулах бололцоотой гэж үзэж байна. 1, 3 дугаар асуудлуудын талаар Ганболд хариулна.

Г.Ганболд: - Төрийн захиргааны байгууллагын үйлчилгээнээс учирсан хохирлыг яаж зохицуулах вэ гэсэн асуулт байна, тэгэхээр энэ хэрэглэгчийн эрх ашгийг хамгаалах хуулийн шинэчилсэн найруулгын төсөлд хэрэглэгчид бараа бүтээгдэхүүн, мөн ажил үйлчилгээ явуулахтай холбогдсон харилцааг зохицуулахаар заасан. Тэгэхээр төрийн захиргааны байгууллагын хариуцлагагүйгээс учирсан хохирлыг энэ хуулиар зохицуулахгүй.

Ж.Бямбадорж: - Нигамет гишүүн асуултаа асууя.

О.Нигамет: - Миний асуух асуултыг гишүүд асууж байна, хэрэглэгч гэдэг маань иргэд, иргэдийн эрх ашиг хохирсон нөхцөлд ямарч нөхцөлд шүүхэд хандах эрх нь бүрэн нээлттэй байгаа, чухам энэ хуулиар ямар тэдэнд илүү тус дэмжлэг үзүүлж байгаа юм бэ, шүүхэд хандах процесст нь ямар дэмжлэгийг хэн нь үзүүлэх юм, тухайлбал тэр хэрэглэгчдийн эрх ашгийг хамгаалах нийгэмлэг энэ талаар гүйцэтгэх үүрэг нь тодорхой тусгагдаж байгаа юу, ер нь ямар ялгаа байгаа юм, энэ хуультай ч бай, хуульгүй ч бай, хохирсон иргэд хуулийн байгууллагад хандах эрх нь нээлттэй шүү дээ.

Төрийн байгууллагын оролцоо, үүргийг нэмэгдүүлэх, тодорхой болгож өглөө гэж үзэл баримтлал дээр тусгагдсан байна л даа, тэгэхээр энэ талаар юу нь тодорхой болсон гэдгийг асуумаар байна, нэгдүгээрт.

Хоёрдугаарт төсөвт байгууллагууд их хэмжээний ажил үйлчилгээ худалдаж авдаг, тэрнийг одоогийн хуулиар тендерийн журмаар зохицуулж, шалгаруулж байгаа, гүйцэтгэгчийг шалгаруулж байгаа, гэтэл тэр тендерийг будилаантуулах, хугацааг сунжруулах, тендерт ялчихаад алга болоод, зарим компаниуд бүхэл бүтэн салбар, аймаг, орон нутгийг хохироодог явдал үргэлжилсээр байгаа, тэрнийг санавал өдий төдий хэрэглэгч байгаа шүү дээ. Энэ хохирлыг арилгах талаар бусад хуулиудтай уялдуулан, тодорхой энэ хуульд тусгаж байгаа зүйл байна уу, энэ талаар тайлбар авахыг хүсч байна.

Ж.Бямбадорж: - Нигамет гишүүний асуултад Батбаяр сайд хариулъя.

Ш.Батбаяр: - Төсөвт байгууллага, тэдгээрийн үйлчилгээ, тендер зэрэг асуудлуудыг энэ хуулиар бид хамрахгүй байгаа юм, энэ хуулийн гол зүйл нь эцсийн хэрэглэгч буюу эцсийн хэрэглээ, хувийн болон гэр бүл, ахуйн хэрэгцээгээ хангахад зориулан захиалж байгаа тэр харилцаанд үйлчилж байгаа учраас тэнд учирсан хохирол, эцсийн хэрэглэгчид учирсан хохирол яван дамжсаар хаана очих вэ гэдэг нь яг хуулийнхаа дарааллаар явж аж ахуйн гэрээ болоод, аж ахуйн нэгжүүдийн хоорондын харилцаа, Компаний хууль, Иргэний хуулиар шийдвэрлэгдээд явчихна, энд ерөнхийдөө эцсийн хэрэглээн дээр очиж байгаа хохирол болоод түүнд учирч байгаа бусад нөхцөлийг тохируулж байгаа ерөнхий хууль гэж үзнэ, түүнээс биш ерөөсөө л аж ахуйн байгууллагууд, ер нь хэрэглээний явцад үүсч байгаа бүх асуудлыг энэ хуулиар зохицуулна гэвэл бололцоогүй зүйл, Аж ахуйн нэгжийн тухай хууль, Төрийн удирдлага, санхүүжилтийн хууль, Иргэний хууль, Эрүүгийн хууль, Эрүүл мэндийн хууль, Хүнсний хууль зэрэг олон хуулиудаар нэлээд асуудал нь зохицуулагдана, энэ бол эцсийн хэрэглээнд очиж байгаа худалдах, үйлчлэх харилцааны хувьд авч үзэж байгаа гэдгийг онцолж хэлэх гэсэн юм. Бусад асуултад манай нөхдүүд нэмж хариулна.

Г.Ганболд: - Төрийн байгууллагын чиг үүргийг энэ хуульд нэлээд зааж өгсөн, төрийн байгууллага хэрэглэгчийн эрх ашгийг хамгаалах талаар ямар үйл ажиллагаа явуулах вэ, нэгд, хоёрдугаарт чанарын шаардлага хангасан, аюулгүй бараа бүтээгдэхүүнээ сонгон авах боломжийг хангах, өрсөлдөөнийг бий болгох, энэ талаар дэмжлэг үзүүлэх, нөгөөтэйгүүр төрийн болон төрийн бус байгууллагуудын үйл ажиллагаанд дэмжлэг үзүүлэх ийм өргөн боломжийг төрийн байгууллагын гүйцэтгэх үүрэгт тодорхойлж зааж өгсөн юм, өмнөх хуулиас орсон өөрчлөлт нь энэ байгаа юм.

Ж.Бямбадорж: - Та нарын хариулттай холбогдуулж өөрөө оролцохгүй бол болохгүй нь, сая Батбаяр сайд энэ хуулийн хамгийн гол амин сүнсийг хэлсэн, яг эцсийн хэрэглэгч дээр очиж байгаа асуудал, өөрөөр хэлбэл бүр хараар яривал дэлгүүр дотор, зах дээр 2 хүний хооронд байнга болж байгаа хэрүүл, адгийн наад зах нь манай ихэнх дэлгүүрүүд, ялангуяа том дэлгүүрүүд тийм биш л дээ, одоо зах дээр байдаг улсууд барааг буцаахүй гээд тавьж байгаа, худалдсан барааг буцааж авахгүй гээд бичсэн байгаа, энэ дотор болоод Иргэний хуулин дээр болохоор хохирлоо төлүүлнэ, бараагаа солиулна, чанары нь сайжруулна гээд тийм юм манайд байхгүй, энэ хууль гарснаар тэр пайз арилах уу, тодруулж асууя, тийм пайз арилах уу? Нөгөө талаар адгийн зарга 10 хоногтой гэгчээр тэр байцаагч, тэр шүүх гээд энэ байхгүй ээ, тэр 2-ын хариуцлагы нь тэр үед шийдчих боломж байх уу, түрүүнээс хойш гишүүдийн асуугаад байгаа, дахин дахин тайлбарлаж асуухаас.

Дараагийнх нь чанаргүй бараа бөөнөөр орж ирээд, эсвэл хуурамч шошго хийж зараад, манай УИХ Эмийн хууль баталсан, гэтэл сая телевизээр нэлээд эвгүй юм ярьж байна лээ, баталгаагүй эм бөөнөөр орж ирлээ шүү гэж, тэгэхээр энэ сэрэмжлүүлгийг, ийм юм болсон тохиолдолд нэн яаралтай, хүн амд мэдээлэх сүлжээ энд орж ирсэн үү, нэн яаралтай хүн амд мэдээлэх ийм юм энэ хуульд орж ирсэн үү, тэр нэн яаралтай хүн амд мэдээлэх мэдээлэлд шаардагдах зардал энд тусч өгсөн үү, ийм ийм асуултуудад хариулаач, ийм боломж бий юу?

Ш.Батбаяр: - Би Хэрэглэгчийн эрх ашгийг хамгаалах хуулийг тэр иргэний жижиг маргаан гэдэг юмуу, худалдагч, худалдан авагчийн хооронд үүсэх энэ жижиг харилцааны асуудлыг хөндөөгүй, энүүгээр шийдэхгүй гэж орж байгаа юм. Шийднэ гэж үзвэл та бүхэн шийдээд өг, бид ямар учиртай юм гэхээр ерөөсөө, тэр барааг буцааж авахгүй, авна гэдэг асуудлыг бид яг нэг мөсөн шийдэж чадах уу, үгүй юу, худалдагч, худалдан авагч хоёр нь иргэний 2 субъектын хувьд хорондоо зөндөө эрх, үүрэгтэй, гэрээтэй ийм л улсууд шүү дээ, хэрэв тэрийг зөвшөөрөөд гарч байгаа бол тэр хүн буцааж авахгүй, ерөөсөө барааг буцааж авахгүй гэвэл.

Ж.Бямбадорж: - Батбаяр сайдаа, та бүр сонин юм яриад уналаа, би хуулиас асуусан, Ганболд чи хуульч хүн хэлээд өг, энэ дотор чинь буцааж өгнө, чанары нь сайжруулж өгнө, үний нь бууруулна гээд бичсэн юмаа бид асуугаад байна шүү дээ. Тэр ингээд бичсэн юм чинь практик дээр хэрэгжихгүй байна, давын  даруй хэрэглэдэг арга нь юу байна гэж асуугаад байна шүү дээ. Бусад орнуудад бүгд ийм, жинхэнэ хэрэглэгч хаан болсон орон, хаан байдаг юм гэхэд хэрэглэгч ноён болсон оронд наад зах нь буцааж өгч байгаа шүү дээ, ганцхан хэрэгжүүлэх механизм хаа байна гэж би асуугаад байна, энд бичсэн байна, Иргэний хуульд ч байж байгаа, худалдах, худалдан авах гэрээн дээр бүр тодорхой байдаг юм, манайд, харамсалтай нь бид хууль гаргаад байдаг, практик дээр нөгөөх нь ерөөсөө байхгүй, суувал суу, байвал бай гэсэн үйлчилгээ нийтийн тээвэрт, үнэхээр энэ үйлчилгээ, энэ хууль амин чухал хэрэгтэй юмсан, уг нь гаргаад, зөв хэрэгжүүлж чадвал, тийм л юм асуугаад байна.
Ж.Батбаяр: - Тэр механизмын тухайд би гишүүдийн саналыг хүлээж авахад бэлэн байна, ер нь худалдагч худалдан авагчийн хоорондын харилцааны нэлээд хэдэн зүйл, буцаах, хэдий хугацааны дотор эргүүлэх, нөхөн төлүүлэх гэдэг асуудал энэ хуульд туссан л даа.

Ж.Бямбадорж: - Саяын асуултад хариулах боломж байхгүй бол Туяа гишүүн асуултаа асууя.

Д.Туяа: - Би Байнгын хорооны хурал дээр нэлээд асууж ярьсан юм, гэхдээ тодруулах асуулт байна, манай орныг бид мэдэж байгаа, импортын бараа бүтээгдэхүүнээс хамааралтай орон, тэгэхээр импортлогч, үйлдвэрлэгчдээ хэрэглэгч нь тэр бүр гэрээ хийх боломжгүй, бусад дундын зуучлагч улс орон, пүүс, компаниар дамжин бараа бүтээгдэхүүн хэрэглэгчид хүрдэг, тэгэхээр ийм нөхцөлд импортлогчоос хэрэглэгч хүртэлх энэ урт дамжлага дахь хариуцлагын тогтолцоог хуулийн шинэчилсэн төсөлд яаж тодорхой тусгасан бэ, энийг дахин асуумаар байна, нэгдүгээрт.

Дараагийн асуулт сүүлийн үед хүнсний нэмэлт бүтээгдэхүүнийг хүний эрүүл мэндэд онцгой ач холбогдолтой, ид шидтэй мэтээр сурталчлах, мэдээлэх явдал өргөжиж байна, үүнтэй холбогдуулж барааны аюулгүй байдал, чанарын талаар хэрэглэгчийг зориуд төөрөгдүүлсэн, худал зар сурталчилгаа явуулсан хувь хүн, байгууллага, аж ахуйн нэгжид ямар хариуцлага хүлээлгэх вэ гэсэн ийм 2 асуулт байна.

Ж.Бямбадорж: - Туяа гишүүний асуултад хариулъя. Нэгдүгээрт асуултаа сайн бичиж аваад тодорхой хариулмаар байна.

Т.Батсүх: - Импортлогч, үйлдвэрлэгч, тэрний дундын зуучлагчийн хоорондох гэрээг зааж өгсөн байгаа, үйлдвэрлэгч, худалдагч хоёрын хооронд гэрээ байгуулна, дундын дилер гэж ярьдаг,тэрийг албан ёсны дистрибютер гэж ярьдаг, энэ үүрэг бол худалдагч, үйлдвэрлэгч хоёрын хуульд заасан харилцааг зохицуулагдаж явна гэж ойлгож байгаа. 

Энэ дээр нэмээд хэлэхэд түрүүчийн асуусан асуултад хариулъя, шүүхэд хандах эрх хэрэглэгч болгонд нээлттэй байгаа, энэ хуулийн ач холбогдол нь юундаа байгаа вэ гэсэн гишүүний асуултад хариулъя, энэ дээр хэрэглэгчийн хууль гарсны хамгийн гол ач холбогдолтой зүйл нь хэрэглэгчийг хаан гэдэг зарчимд өргөмжилсөн энэ үгийг өндөр тавьж өгсөн хууль, энэ хууль хэрэгжсэнээр түрүүний асуугаад байгаа үйлчилгээний чанарын доголдлоос үүссэн хариуцлага, микро автобус, нийтийн тээврийн үйлчилгээ хариуцдаг энэ бүх доголдлууд энэ хуулийн утга хэрэгжээд эхэлбэл энэ арилах ёстой гэж ойлгож байгаа. Энэ хууль дээр сууж өгсөн байгаа.

Ж.Бямбадорж: - Хуурамч сурталчилгаа явуулж хүмүүсийг төөрөгдүүлсэн бол яах вэ? Түрүүний миний асуусан сэрэмжлүүлэг, энэ бол үнэхээр хэрэгтэй байна, энэ талаар сууж өгсөн үү?

Т.Батсүх: - Хуурамч мэдээлэл тараасан буюу ирүүлсэн бол хүлээх хариуцлагыг заагаад өгсөн байгаа, мэдээлэх авах хэрэглэгчийн эрх гэсэн зүйл дээр байгаа. Сэрэмжлүүлгийн талаар сууж өгсөн, энэ дээр төрийн бус байгууллагын заалт дээр байгаа, төрийн захиргааны байгууллага бол бодлогыг хэрэгжүүлэх төрийн бус байгууллагад үйл ажиллагааг явуулахад дэмжлэг үзүүлэх гэж байгаа, дэмжлэг үзүүлэхий нь бид нар жил болгон хэрэглэгчийн эрх ашгийн байгууллагатай байгуулах гэрээндээ тусгаад тодорхой хэмжээний хөрөнгө зардлыг өгч байгаа, хэрэглэгчийн эрх ашгийг хамгаалах байгууллага энэ хөрөнгөөр сэрэмжлүүлэх, мэдээлэх, урьдчилан сэргийлэх энэ арга хэмжээнүүдийг авч хэрэгжүүлж байгаа гэж ойлгож байгаа.

Ж.Бямбадорж: -  Энэ бол гэрээгээр мөнгө өгч байгаа юу? Одоогоор бид нарын хэлж заншсанаар хэрэглэгчийн эрх ашгийг хамгаалах байгууллага уу? 

Т.Батсүх: -Хүний эрүүл мэндэд учирсан хохирол, байгаль орчинд учирсан хохирлыг яаж хэмжих вэ гэж, хэмжих асуудал нь мэргэжлийн хяналт байгууллага, эрүүл мэнд дээр ялангуяа мэдээж шүүх эмнэлгийн дүгнэлтээр энэ хохирлын хэмжээг тодорхойлж таарна л даа.

Ж.Бямбадорж: -  УИХ-ын өнөөдрийн чуулганы нэгдсэн хуралдааны ажиллагаатай санхүү, эдийн засгийн Жонон дээд сургуулийн 1 дүгээр дамжааны оюутнууд танилцаж байна, оюутан хүүхдүүдэд сурлагын өндөр амжилтыг хүсэн ерөөж, цаашдаа эх орондоо хэрэгтэй, сайн мэргэжилтэн болоорой гэдгийг УИХ-ын нэрийн өмнөөс хүсэн ерөөе /гишүүд алга ташив/. Шаравсамбуу гишүүн асуултаа асууя.

Б.Шаравсамбуу: - Орж ирсэн хуулийн үзэл баримтлал, өнөөдрийн асуулт хариултад яриад байгаа зүйлүүд хоорондоо авцалдаа муутай яваад байна, гол нь энэ оруулж ирсэн хуулийн тодорхойлолт дээр хэрэглэгч гэдгээ зөв оноод тодорхойлсон мөртлөө зохицуулах гэж байгаа харилцаа нь ерөөсөө худалдан авах, худалдах бүх харилцаан дээр аваачаад хэрэглэх гэж байгаа юм шиг хариулаад, мөн энэ хуулийн дотор байгаа зарим зүйл заалтууд нь энэ чиглэлд явчихаад байна л даа. Ер нь маркетингийн бодлого, онолын хүрээнд хэрэглэгчийн зах зээл, бизнесийн зах зээл гэж 2 ялгадаг шүү дээ, бизнесийн зах зээл дээр явж байгаа худалдан авагчийн эрх ашгийг хамгаалах тухай асуудал бол энэ хуулиар зохицуулагддаггүй, хэрэглэгчийн зах зээл дээр хувь хүн өөрийнхөө болоод гэр бүлийнхээ хэрэгцээнд зориулан худалдан авч байгаа эцсийн бүтээгдэхүүнийг хэрэглэгч гэж үзэж, энийг авч байгаа хүнийг хэрэглэгч гэж үзэж, түүний эрх ашгийг хамгаалах тухай асуудал энд туссан байх ёстой, гэтэл орж ирсэн төслөөр ерөөсөө их томоохон хөндий, худалдан авах, худалдах бүх харилцаанд түүний хэрэглэгч, худалдан авагчийг хэрэглэгч гэж үзэж байгаа байдлаар тусаад байгаа байдал байна. 

Байгууллага, одоо ухаандаа хэрэглэгчийн зах зээл дээр худалдан авагч, худалдагчийн хооронд гэрээ хэлэлцээр дандаа аман байдлаар хийгддэг,гэтэл энэ дээр зохицуулах гэж байгаа харилцаа нь гэрээнд тусгасан, тэдэн сарын дараа нөхөн олгох, барих гээд тойроод явсан ийм байдлууд байна, энэнтэй холбогдуулаад би хэдэн зүйлийг асуух гэж байна л даа, тэгэхээр хэрэглэгчийн эрх ашгийг дээд зэргээр хамгаалдаг орнуудын хэмжээнд хүрнэ гэхэд манай энэ өнөөдрийн хуулийн зохицуулалтыг хийснээр цаана нь зохицуулагдахгүй юу үлдэх юм бэ гэдгийг яаж төсөөлж байна вэ, бүр тэр хэмжээнд хүрэхээр хийх гэж байна уу, эсвэл шилжилтийн ямар нэг дунд үеийн харилцааг зохицуулахаар хийж байна уу гэдэг дээр хууль санаачлагч хариу хэлж өгнө үү.

Энэнээс үндэслээд асуухад барааны доголдлыг арилгах, чанар муутай, үнэ өндөртэй, үндэслэлгүй үнэтэй бараа худалдсан тохиолдолд хэрэглэгчийн эрхийг яаж хамгаалах юм бэ гэдэг асуудлаар маш олон гишүүн асуулаа, тодорхой хариу ерөөсөө гарсангүй, тухайлбал тэр хэрэглэгчийн эрхийг дээд зэргээр хамгаалдаг орнуудад үндэслэлгүй үнээр худалдаалсан нь тогтоогдсон хажуу талын дэлгүүр юмуу өөр газарт хямдхан үнээр байна гэдгийг нотлох юм бол шууд буцаагаад авчихдаг, эсвэл таалагдахгүй юмуу, чанар муутай байна гэвэл шууд үг дуугүй солиод өгчихдөг, ийм практикт хүрсэн, энэ нь эрх зүйн харилцаа нь зохицуулагдсан байдаг, гэтэл манай гишүүдийн асуугаад байгаагаар бүр энэний эсрэг худалдсан барааг буцааж авахгүй, солихгүй, хэрэв энэ нь нотлогдохгүй бол баталгаат хугацааны тухай асуудал ч яригдахгүй ийм байдлаар яваад байгаа, энэ бүгдийг хэдийд, яаж зохицуулахаар тусгах гэж бодож байгаа юм бэ гэж.

Мөн хэрэглэгчийн зах зээл дээр ерөөсөө бүтээгдэхүүн, таваар гэдэг бол бараа үйлчилгээ гэсэн 2 хэлбэрээр явагдана, гэтэл манай энэ хуулийн төсөл дээр ажил гэдэг үгийг дандаа оруулсан байна, бараа, ажил үйлчилгээ гэж, ажил гэдэг дээр хэрэглэгчийн зах зээл дээр юуг ойлгож оруулаад байна вэ, эсвэл миний хэлээд байгаагаар бизнесийн зах зээлтэй хутгасан учраас ийм асуудлыг оруулж ирээд байна уу, хэрэв буруу оруулсан бол энийг засах ямар арга байна вэ?

Мөн үйлчилгээний хувьд гарсан доголдол, гологдлыг яаж арилгах вэ, энэ талаар хэрэглэгч эрхээ хамгаалуулахын тулд яаж шаардаж, энийг нь бид хуулиар яаж зохицуулж өгөх вэ гэсэн энэ хэдэн асуултыг хариулж өгөөчээ.

Ж.Бямбадорж: - Шаравсамбуу гишүүний асуултад Батбаяр сайд хариулъя.

Т.Батсүх: - Энэ хууль зөвхөн хэрэглэгч, түүний гэр бүл, хувь хүний хэрэгцээг хангахад чиглэгдсэн хууль байгаа, энэ үнэн, энэ зарчмыг 1985 оны НYБ-ын хэрэглэгчийн эрх ашгийг хамгаалах ийм зарчимд тулгуурлан хийгдэж байгаа, тэгэхээр манай энэ хууль маань эцсийн дүндээ би түрүүн хэлсэн хэрэглэгч хаан гэсэн зарчмыг хангах чиглэлтэй хууль, тийм учраас ямар нэгэн шилжилтийн үеийн зохицуулалтын хууль юм гэсэн ойлголт биш юм. Эцсийн дүндээ өндөр хөгжилтэй хэрэглэгчийг хаанд өргөмжилсөн орнуудын түвшинд хүргэх зорилготой ийм л хууль.

Ж.Бямбадорж: -  Батсүх ээ, бид нар ерөөсөө ойлголцохгүй юм, наана чинь муу сонсогддог, бас нэг тийм зовлон бий, ерөөсөө асуултад хариулахгүй байна. Түрүүн Батбаяр сайд хэлсэн, ерөөсөө энэ бол хамгийн гол нь анхдагч шатанд явж байгаа харилцааг зохицуулах ёстой гэж, хэрэглэгч хаан гэнэ үү, юу ч гэнэ, хамаа алга, тэрийг бид ойлгож байна. Тэр зохицуулалт чинь хэр зэрэг байна гэж асуугаад байна шүү дээ, та нарын тавьсан зорилго чинь энэ хуулийн төсөл дээрээ хангагдсан уу гэж асуугаад байна.

Ш.Батбаяр: - Бид бүгдээрээ хэрэглэгч боловч яг энэ талаар хүрээнийх нь хязгаарлалтыг хийж, зааглах асуудал дээр маргаан байдаг юм шиг байна, миний хэлсэн зүйл нь хэрэглээний зах зээл ч гэнэ үү, юу байна, ерөөсөө эцсийн хэрэглэгчид очиж байгаа ажил, үйлчилгээ, бүтээгдэхүүн 3, ажил гэдэг маань бас мөн иргэний хэлцлээр ажил хийж гүйцэтгэлээ, тэрнээс хойш гэр оронд учирсан хохирол ч байж болно, засвар үйлчилгээ, энэ бүгд асуудал бүгд холбоотой. Энд 6.4-т нэлээд тодорхой хэлсэн шиг байгаа юм, үйлчилгээн дээр, хэрэв худалдагч барааны чанарын доголдол, согог гэмтэл, иж бүрдлийн талаар урьдчилан мэдэгдээгүй тохиолдолд уг барааг хэрэглэгчийн шаардлагаар нэн даруй, ийм боломжгүй бол хэрэглэгчтэй тохиролцсон хугацаанд, эсвэл тухайн барааг буцааж эхний ээлжинд солих буюу иж бүрдүүлж өгнө, хэрэв ийм боломжгүй болон хэрэглэгч шаардсан бол барааны үнэ хөлсийг бүрнээр эсвэл зөрүүг буцааж олгоно гэж, бид нар энүүгээр худалдагч худалдан авагчийн харьцааг зохицуулж байна гэж үзэж байгаа юм.

Баталгаат хугацааны дотор хэрэглэгчийн буруу биш шалтгаанаас тухайн барааны хэрэгцээ хангахгүй, нуугдмал согог илрэх юм бол тухайн үедээ илрэхгүй байж байгаад нуугдмал согог илрэх юм бол бид үнэ төлбөргүй засварлах, хэрэв ийм боломжгүй бол хэрэглэгчийн зардлыг гаргаж өгөх, барааны үнэ хөлсийг бүтнээр юмуу зөрүүг буцааж олгох зэргээр энд аль болохоор тэр харилцааг зохицуулах заалтуудыг хийж өгсөн юм.

Ж.Бямбадорж: - Болормаа гишүүн асуултаа асууя.
Н.Болормаа: - Зарим асуултууд давхардлаа, гэхдээ хэрэглэгчийн эрх ашгийн үүднээс үнийн хяналт тавьж болох энэ заалт хуульд орж болох уу, тухайлбал түрүүн Туяа гишүүн асуусан, Монгол улс импортоор маш олон бараа бүтээгдэхүүнийг оруулж ирж хэрэглэгчийн хэрэгцээг хангаж байгаа, гадаадаас оруулж ирж байгаа бараа Монголд орж ирэхээрээ үнэ нь дор хаяж 2-3 дахин үнэ нь өсдөг, тээврийн зардал, гааль, худалдааны татвар нь ороод ороод, арай ч дээ ингэж үнэлэх, ийм өндөр үнээр зарах гэж дээ гэж хэлэхээр бараа бүтээгдэхүүн их байдаг, мөн дотоодын үйлдвэрлэгчдийн гаргаж байгаа бүтээгдэхүүн ч гэсэн зах зээл дээр янз бүрийн үнээр борлуулагдаж байгаа, хэрэглэгчийн энэ эрх ашгийг хамгаалах үүднээс үнэндээ тохирсон бараа бүтээгдэхүүнийг хэрэглэх тэр эрхий нь хангах үүднээс үнийн хяналт тавьдаг байх ийм эрхийг хэрэглэгчийн эрх ашгийг хамгаалах нийгэмлэг, эсвэл энэ хяналтын байгууллагад нь олгож болох уу? Ер нь тухайлбал тодорхой нэг бараа тэдээс тэдийн хооронд байх ёстой, энэнээс илүү өссөн үнэ хэрэглэгчийн эрх ашгийг хохироож байна гэсэн ийм үнийн хязгаарлалт, хэмжээ, дээд, доод хязгаар байж болох уу, энэ чөлөөт зах зээлтэй сөргөлдөөд байна уу, эсвэл хэрэглэгчийн эрх ашгийг хамгаалах үүднээс үнийн хяналтыг энэ хуульд зохицуулж болох уу гэсэн асуулт байна.

Хоёрт түрүүн гараад бас хариулагдаагүй, барааг хэт тулган худалдах тохиолдол байгаа, хэтэрхий хуурамчаар рекламддаг, бараг үхсэн хүнийг босгоод ирэх мөнхийн рашаан байгаа юм шиг рекламддаг, тийм болохоор энэ барааг тулган худалдаж байгаа, барааг хэт зохиомлоор дөвийлгөн рекламдаж байгаа, хуурамч сурталчилгааг хязгаарласан, хэрэглэгчийн эрх ашгийн үүднээс түүнд хяналт тавьсан ийм заалт энэ хуульд орж болох уу гэсэн ийм асуулт байна.

Ж.Бямбадорж: - Болормаа гишүн асуултад Батбаяр сайд хариулъя.

Ш.Батбаяр: - Би нэгдүгээр асуултыг хариулъя, хэрэв бид эцсийн хэрэглээний шатан дээр асуудлыг авч үлдэж, хувь хэрэглээний асуудал дээр авч үзэж байгаа нөхцөлд үнийн талаар хязгаарлах, зохицуулах бололцоо туйлын хязгаарлагдмал, яагаад гэвэл эцсийн хэрэглээн дээр байгаа учраас, бизнесийн хүрээнд түрүүн Шаравсамбуу гишүүний яриад байгаа тэр хүрээнд хэрэглэгч буюу үйлдвэрлэгчдийн хооронд үнийн тохиролцоо хийх механизм байж болох байх, гэхдээ өнөөгийн нөхцөлд бид тэрийг аль болохоор хэрэглэхийг хичээдэггүй гэж үзсэн.

Зар сурталчилгааны шугамаар юмыг хэтрүүлэх, худлаа үнэн мэдээлэх энэ асуудлаар энд товч дурдсан, Зар сурталгааны хууль гэдэг дотор нэлээд тодорхой сууж өгснийг Болормаа гишүүн санаж байгаа байх. Ер нь ийм зүйл маш их, энэ талаар гишүүд хэлэлцүүлгийн явцад зөвшөөрөөд яривал энэ талаар бодож болох зүйлийн нэг, зар сурталгааны хууль дээр энэ талаар нэлээд тодорхой орж өгч байсныг бид санаж байна.

Ж.Бямбадорж: - Асуух асуулттай гишүүд асуултаа асуулаа, ер нь энэ хууль дээр ач холбогдол өгөөд байгаа нь харагдаж байна, цаашдаа нэгдүгээр хэлэлцүүлгийн шатанд их юм хиймээр байна. Одоо бүр аргаа бараад, хамгийн сүүлд Наалдан пад гээд цавуу сурталчлаад байна, нэг хэсэг хуурамч ороод ирлээ, хаячих, гишгэчих, би хариуцъя гээд тийм реклам яваад байснаа болчихсон байна, бодвол тэд нар зорилгодоо хүрсэн байх, нэг л юм ороод ирдэг, шууд хуурамчаар манайхан гаднаас хийгээд оруулаад ирэх юм, энд олон юмыг хэлж болно, энийг л гишүүд тойрч асуулаа.

Бид нар хэд хэдэн юман дээр тохирлоо, нэгдүгээрт бүр анхан шатан дээрээ, бүр хэрэглэгч дээр болох харилцааг хуулийн концепцийн хувьд зөвшөөрч байна, тэнд болж байгаа үйл ажиллагааг зохицуулах юм шүү, тэнд болж байгаа маргааныг зохицуулах юм шүү, тэнд болж байгаа эрх ашгийг, хохирсон иргэний эрх ашгийг гэж, ийм л байдлаар хуулийнхаа юмыг бодох байх гэж найдаж байна, манай гишүүд ч энэ дээр туршлагатай хүмүүс сайн оролцоорой. Энэ хуулийн төслийн талаархи Нийгмийн бодлогын болон Хууль зүйн байнгын хорооны хамтарсан дүгнэлтийг УИХ-ын гишүүн Гомбожав танилцуулна, Гомбожав гишүүнийг индэрт урьж байна.

Э.Гомбожав: - Улсын Их Хурлын дарга, эрхэм гишүүд ээ, Монгол Улсын Засгийн газраас өргөн мэдүүлсэн Хэрэглэгчийн эрхийг хамгаалах тухай хуулийн төслийг хэлэлцэх эсэх асуудлыг Нийгмийн бодлогын болон Хууль зүйн байнгын хороод 2003 оны 12 дугаар сарын 10-ны өдрийн хамтарсан хуралдаанаараа хэлэлцээд дараахь дүгнэлтийг Улсын Их Хурлын нэгдсэн хуралдаанд оруулж байна:

 

Улсын Бага Хурлаар 1991 онд батлагдан 10 гаруй жилийн хугацаанд дагаж мөрдөж буй Хэрэглэгчийн эрхийг хамгаалах тухай хууль нь зах зээлийн эдийн засгийн хөгжлийн явцад хэрэглэгчийн эрхийг хамгаалахтай холбоотой шинээр бий болсон нийгмийн харилцааг бүрэн зохицуулж чадахгүй болжээ. Зах зээлийн эдийн засгийн өнөөгийн нөхцөлд хувь хүний иргэний харилцаанд оролцох оролцоо нь зөвхөн худалдаа, арилжаа, төдийхнөөр хязгаарлагдахгүй болж, хэрэглэх бараа, бүтээгдэхүүн, ажил, үйлчилгээ, тэдгээрийн тоо хэмжээ, нэр төрөл нэмэгдэж, хамрах хүрээ нь ч өргөжиж байна. Энэ нь зах зээлийн эдийн засгийн хөгжлийн хувьд нь аваад үзвэл дэвшилттэй байгаа боловч нөгөө талаас хэрэглэгчийн эрх ашигтай холбоотойгоор олон сөрөг үзэгдэл бий болж үндэслэл муутай үнэ, чанаргүй бараа, бүтээгдэхүүн, ажил, үйлчилгээнээс болж хүний амь нас, эрүүл мэнд болон эд хөрөнгөд хохирол учруулах явдал гарсаар байна.  

 

Иймд нийгэм, эдийн засгийн хөгжлийн одоогийн нөхцөлтэй уялдуулан хүний амьдралын хэрэглээний аюулгүй, тогтвортой байдлыг болон хэрэглэгчийн эрхийг баталгаатай хангах, үйлдвэрлэгч, худалдагч, гүйцэтгэгчийн хүлээх үүрэг, хариуцлагыг нэмэгдүүлэх зорилгоор шинэчлэн найруулсан Хэрэглэгчийн эрхийг хамгаалах тухай хуулийн төслийг Улсын Их Хурлын нэгдсэн хуралдаанаар хэлэлцэх нь зүйтэй гэж Байнгын хороодын гишүүдийн олонхи үзлээ. 

Байнгын хороодын хамтарсан хуралдаан дээр УИХ-ын гишүүдээс уг төсөлтэй холбогдуулан хуулийн доторхи нэр томъёог оновчтой тодорхойлох, Иргэний хуультай нийцүүлэх, иргэн- аж ахуйн нэгж, байгууллагын харилцааг тодорхой болгох, бараа, үйлчилгээний ялгааг зааглах, хариуцлагын механизмыг эргэж харах зэрэг олон асуудлаар санал гаргасныг төслийн анхны хэлэлцүүлгийн явцад авч үзэх бүрэн боломжтой гэж  үзсэн болно. 

 

Эрхэм гишүүд ээ, Хэрэглэгчийн эрхийг хамгаалах тухай хуулийн төслийг хэлэлцэх эсэх асуудлаар гаргасан байнгын хороодын хамтарсан дүгнэлтийг хэлэлцэн шийдвэрлэж өгөхийг хүсье. Анхаарал тавьсанд баярлалаа.

 

Ж.Бямбадорж: - Гомбожав гишүүнд баярлалаа, Шаравсамбуу гишүүн дүгнэлтээс асууя.

Б.Шаравсамбуу: - Байнгын хорооны дүгнэлтээс 2 зүйл асууя, энд ингэж бичсэн байна, сөрөг үндэслэл бий болж, үндэслэл муутай үнэ, чанаргүй бараа бүтээгдэхүүн, ажил үйлчилгээнээс болж хүний амь нас, эрүүл мэнд болон эд хөрөнгөд хохирол учруулах явдал гарсаар байна гэж дүгнэж байгаа юм, тэгээд засах механизм дээрээ хойно нь Иргэний хуультай нийцүүлэх, ажил үйлчилгээг ялгавартай болгох, нэр томъёо засах барих гэсэн иймэрхүү юмнууд байна л даа, энд дурдагдаад байгаа үнэ, чанаргүй бараанаас болж хохироод байгаа, энийгээ хэлэлцэх явцад ямар ямар зохицуулалтууд нэмж өнөөдрийн орж ирсэн төсөл дээр хийх замаар сайжруулъя гэж бодож байгаа юм бол, Байнгын хороон дээр юу гэж ярьсан юм бол гэдэг нэг асуулт байна.

Хоёрдугаарт ажил үйлчилгээнээс гээд байгаа юм, би түрүүн ажил гэдгийг асуусан, энэ бол энэ хуулийн зохицуулах предмет бишээ гэдэг утгаар, гэтэл Батбаяр сайд засвар хийхэд ажил юм гэсэн маягаар хэлчих юм, тэгээд тэр чинь материалын үнэ, хүний ажлын хөлс гэх мэтчилэн бүхэлдээ үйлчилгээ гэдэг томъёондоо хамаарагддаг л даа, ажил гэдэг бол хөдөлмөрийн зах зээл дээр ажил олгогч, хөдөлмөр эрхлэгч хоёрын хооронд хийдэг предметийг ажил гэдэг утгаар явдаг, хэрэглэгчийн эрх ашгийг хамгаалах асуудал дээр ажил гэдэг томъёолол байдаггүй юм даа, бусад орнуудад, манайх оруулчихаад зүтгээд байх юм, энэ зөв гэж үзэж байна уу, энэ хоёр асуултыг Байнгын хорооноос асууж байна.

Ж.Бямбадорж: - Эхний асуултын хувьд дүгнэлтдээ хэлчихлээ, дараа нь бид нар маш олон хүн ярина, дахиад энэ дээр ярья гэж, тэгээд энэ дээр хэлэх боломж хомс юм, яагаад гэхээр нэгдүгээр хэлэлцүүлэг хийгдээгүй учраас, хоёрдугаар асуултын хувьд Иргэний хууль дээр орсон байгаа. 

Бид нэгдүгээр хэлэлцүүлэг хийгээгүй учраас нэг их юм хэлж чадахгүй л дээ, хоёрдугаар асуултын хувьд Иргэний хуульд байгаа, гэрээгээр ажил гүйцэтгэх гээд, одоо жишээ нь айлын хүүхэд харж байгааг ажил гүйцэтгэх гэхгүй, үйлчлүүлэгч гэх үү, Гомбожав гишүүн хариулъя.

Э.Гомбожав: - Шаравсамбуу гишүүний асуултад хариулъя, Байнгын хороон дээр тодорхой ярьсан, Хэрэглэгчийн эрхийг хамгаалах тухай хуулийг өнөөдөр шинэчлэх зайлшгүй шаардлагатай юу гэвэл шаардлагатай, дээр түрүүн миний хэлсэн юмнууд байна уу, байна, чанаргүй үнэ, чанаргүй бараа бүтээгдэхүүн, худлаа хий сурталчилдаг, саяхан та бүхэн харсан байх, Тунхуйгийн үйлдвэрийн ноосон эдлэл гэж хүнийг анагаадаг юм ярьсан, Хэрэглэгчдийн эрх ашгийг хамгаалах нийгэмлэгээс зориуд мэргэжлийн шинжээчдийг оруулаад дүгнээд шалгаад үзсэн чинь зүгээр нэг бүтээгдэхүүн байсан, өчигдөр бүх хэвлэл мэдээллийн хэрэгслээр цацсан шүү дээ, энэ худлаа юм байна шүү, яагаад гэвэл манай хэрэглэгчид, үйлдвэрлэгчид хүртэл бидэнд гомдол тавьсан, бидний бүтээгдэхүүн гүйхээ больчихоод байна, энэ л тэмээний ноосон гэх мэтийн, ийм юмнуудыг энэ хуульд бид маш тодорхой зааж өгнө, стандартын хувьд яах ёстой юм, тухайн бараа бүтээгдэхүүнийг худалдан авах, хэрэглэгч өөрөө ямар үүрэгтэй байх ёстой юм, үйлдвэрлэгч яах ёстой юм, гарсан маргааныг дор нь яаж зохицуулж шийдэж байх ёстой юм, түрүүн Бямбадорж дарга асуугаад байна лээ, өнөөдөр энэ лангуун дээр  бичээд хадсан, тэрийг би телевизээр ярихдаа ярьж байсан, энэ барааг худалдаж авбал эргүүлж авахгүй шүү гэж, тэрийг энэ хуулиар таслан зогсооно.

Өнөөдөр үнэхээр чи чанаргүй бүтээгдэхүүн худалдаж авсан юм байгаа юм бол үзээд, энэ чинь шаардлага хангахгүй байна гэх юм бол шууд буцааж өгдөг тийм давуу талыг энэ хуулиар зохицуулж өгнө, тэгээгүй цагт энэ бол зүгээр жирийн тийм хууль, тунхагласан хууль болно, энийг ажлын хэсэг явц дундаа зохицуулж өгье.

Хоёрдугаарт ажил гэж байна, ажил гэдэг бол өргөн утгаараа нэг ойлголттой, энд хэрэглэгээний ажил гэдэг бол хэрэглэгчийн эрх ашгийг хамгаалахын хувьд ажил гэж байна, жишээлбэл түрүүн Бямбадорж дарга зөв хэллээ, асуулаа, хүүхэд харж байна, энийг үйлчилгээ гэж болно, үйлчилгээ гэдэг чинь ажил, энэ бол тухайн хэрэгэлгчдийн хувьд бас хийлгэж байгаа ажил, тийм учраас ОХУ-ын хууль, Украйны хууль, бусад зах зээлийн орнуудын, Израиль гээд, бид нэлээд олон улсын хуулиудыг оруулсан, энэ хуулиудад хэрэглэгч нэг талаасаа, үйлдвэрлэгч, худалдагч, гүйцэтгэгч, гүйцэтгэгч хэн юм гэхээр ажил, үйлчилгээ орж байна, энэ 3-ын хоорондын үүсэх харилцааг зохицуулдаг юм байна лээ, энэ маягаар нь бид цаашдаа энэ хуулийг нэлээд шинэчилнэ, гэхдээ энэ хуулийг нарийн уншаад үзэх юм бол саяын миний хэлээд байгаа юмнууд ихэнх нь энэ хуульд ер нь үндсэндээ суусан байж байгаа, ганцхан зарим нэг механизмы нь сайжруулах, тодруулж өгөх,Иргэний хуультай нийцүүлж өгөх асуудал байж байгаа, ийм учраас энэ хуулийг цаашдаа ажиллах, гаргах боломжтой гэж үзэж байгаа, баярлалаа.

Ж.Бямбадорж: - Санал хураалт явуулъя, 2 Байнгын хорооны саналаар хуулийг хэлэлцье гэсэн санал хураалт явуулъя, хуулийн төслийг хэлэлцье гэсэн санал хураалт явуулъя.

Санал хураалтад  40 гишүүн оролцож, 39 гишүүн зөвшөөрч, 1 гишүүн татгалзаж 97.5 хувийн саналаар санал дэмжигдэж, хуулийг хэлэлцэхээр боллоо.

Би хэдэн зүйлийг хэлье, үнэхээр саяын гарсан асуулт, энэ өгч байгаа санал бол УИХ энэ дээр бүх юман дээр анхаарах, гэхдээ энд илүү их анхаарал хандуулж байна шүү гэдгийг гэрчлэх байх гэж бодож байна, нэг талаас, нөгөө талаас 2 Байнгын хороонд өгсөн, Хууль зүйн байнгын хороо, Нийгмийн бодлогын байнгын хороо, Эдийн засгийн байнгын хороонд цохсон байсан, Эдийн засгийн байнгын хороо нөгөө талд нь, үйлдвэрлэгч талд нь байх учраас, энэ 2 байнгын хороонд өгсөн. 

Хууль зүйн байнгын хорооны гишүүдэд хэлье, ерөөсөө Хууль зүйн байнгын хорооны гишүүдийн оролцоо муу гарсан байна, саяын асуулт, энэ бүх юман дээр Хууль зүйн байнгын хороо оролцьё, бид УИХ өөр дээрээ авчихлаа, тийм учраас Хууль зүйн байнгын хороо механизм, эрх зүйн талаас нь нэлээд сайн ажиллаж өгөөрэй, энэ хуулийг гараад, саяын яригдсан, үнэхээр хэцүү юмнууд энд байгаа шүү дээ, тийм учраас энэ дээр ихээхэн анхаараарай гэж бодож байна, анхны хэлэлцүүлэгт Хууль зүйн байнгын хороо, Нийгмийн бодлогын байнгын хороонд шилжүүллээ.
Дараагийн асуудалдаа орьё.

Уг асуудлыг 10 цаг 25 минутанд хэлэлцэж дуусав.

Хоёр.Баярын болон тэмдэглэлт өдрүүдийн тухай хуулийн төсөл /анхны хэлэлцүүлэг/

Ж.Бямбадорж: - Баярын болон тэмдэглэлт өдрүүдийн тухай хуулийн төслийн анхны хэлэлцүүлгийг явуулъя. Төслийн талаархи Төрийн байгуулалтын байнгын хорооны дүгнэлтийг сонсоё, дүгнэлтийг Бадам гишүүн танилцуулна, Бадам гишүүнийг индэрт урьж байна.

Ш.Бадам: - Улсын Их Хурлын дарга, эрхэм гишүүд ээ, Улсын Их Хурлын гишүүн Ш.Бадам, Н.Болормаа, Д.Дондог, Д.Сугар нараас өргөн мэдүүлсэн Баярын болон тэмдэглэлт өдрүүдийн тухай, Хуулийн заалтыг хүчингүй болсонд тооцох тухай хуулийн төсөл, Тогтоол болон зарлиг, тогтоолын зарим заалт хүчингүй болсонд тооцох тухай тогтоолын төслийг хэлэлцэх эсэх тухай асуудлыг Улсын Их Хурлын чуулганы 2003 оны 11 дүгээр сарын 20-ны өдрийн нэгдсэн хуралдаанаар хэлэлцэж төслийг анхны хэлэлцүүлэгт бэлтгүүлэхээр Төрийн байгуулалтын байнгын хороонд шилжүүлсэн билээ. Энэ үед Улсын Их Хурлын гишүүдээс төслийн талаар гаргаж байсан саналуудыг ажлын хэсэг судалж, холбогдох саналуудыг боловсруулан Байнгын хорооны хуралдаанд оруулсан юм.

 

Төрийн байгуулалтын байнгын хороо дээрх төслүүдийн анхны хэлэлцүүлгийг 2003 оны 12 дугаар сарын 9-ний өдрийн хуралдаанаар хэлэлцээд төсөлд хуулийн зорилт, үйлчлэх хүрээ, нэр томъёоны тодорхойлолт, төрийн болон нутгийн захиргааны байгууллага, нутгийн өөрөө удирдах ёсны байгууллагын бүрэн эрх, хууль тогтоомж зөрчигчдөд хүлээлгэх хариуцлага зэргийг нэмж тусгахаар санал оруулж байна.

 

Улсын Их Хурлын гишүүн Ц.Баасанжав хуулийн зорилтыг “Энэ хуулийн зорилт нь үндэсний баяр, нийтээр тэмдэглэх баяр, нийтээр тэмдэглэх тэмдэглэлт өдрүүдийг тогтоож, тэдгээрийг тэмдэглэхтэй холбогдсон харилцааг зохицуулахад оршино.” гэж өөрчлөн найруулах, “Монгол Улсын шинэ Үндсэн хуулийн өдөр” гэсэн  3.1.1 дэх заалтаас “шинэ” гэснийг хасах санал гаргасныг Байнгын хороо дэмжсэн болно. Мөн төсөлд нэмж буй Хуулийн үйлчлэх хүрээ гэсэн 3 дугаар зүйлээс “Зан үйлийн хэм хэмжээгээр зохицуулагдах ардын найр, хуримтай холбогдсон харилцаа энэ хуульд хамаарахгүй.” гэсэн заалтыг хасах санал гаргасныг Байнгын хорооны гишүүд санал нэгтэй дэмжсэн бөгөөд энэ асуудлаар Улсын Их Хурлын гишүүн Д.Дондог цөөнх болсон.

 

Улсын Их Хурлын гишүүн С.Батболд, Д.Түмэндэмбэрэл нар төсөлд Хуулийн нэр томъёоны тодорхойлолт гэсэн зүйл нэмэхээр Байнгын хорооноос оруулсан саналын “нийтээр тэмдэглэх баярын өдөр”-ийг улс орны хэмжээнд нийтээр баяр болгон тэмдлэглэж уламжлагдан заншсан өдрүүдийг хэлнэ; “нийтээр тэмдэглэх тэмдэглэлт өдөр”-ийг түүхэн тодорхой үйл явдалтай холбоотой, үр дагавар нь хойч үед ач холбогдолтой, бүх нийтээр дурсан тэмдэглэж байх өдрийг хэлнэ гэж өөрчлөх санал гаргасныг Байнгын хороо дэмжээгүй. Эдгээр асуудлаар дээр дурдсан гишүүд цөөнх болсон.

 

Улсын Их Хурлын гишүүн С.Батболд, Ц.Дамиран нар төслийн 3.1.2-ын “Ардын армийн” гэснийг “Зэвсэгт хүчний” гэж өөрчлөх санал гаргасныг гишүүдийн олонхи нь дэмжсэн. Уг асуудлаар Улсын Их Хурлын гишүүн У.Хүрэлсүх цөөнх болсон.

 

Улсын Их Хурлын гишүүн Б.Өвгөнхүү, Р.Сандалхан нар төслийн 3.1.5-ыг хасах санал гаргасныг гишүүд дэмжсэн.

 

Улсын Их Хурлын гишүүн Э.Гомбожав төсөлд Монгол Улсын хэрэглэгчдийн эрхийн өдөр, Улсын Их Хурлын гишүүн Х.Жекей Наурызын баярын өдрийг нэмж тусгах санал гаргасныг Байнгын хорооны гишүүд дэмжээгүй. Эдгээр гишүүд тус тусын гаргасан саналаар цөөнх болсон.

 

Улсын Их Хурлын зарим гишүүдээс орон нутгийн хэмжээнд тогтоох тэмдэглэлт өдрийг тэмдэглэн өнгөрүүлэх журам, зардлыг Аймаг, нийслэлийн иргэдийн Төлөөлөгчдийн Хурлын бүрэн эрхэд тусгах санал гаргасныг Байнгын хороо дэмжсэн бөгөөд Улсын Их Хурлын гишүүн Б.Долгор цөөнх болсон. 

 

Улсын Их Хурлын гишүүдээс аймаг, нийслэл, сум, дүүргийн Засаг даргын бүрэн эрхэд баярын болон тэмдэглэлт өдрүүдийн үеэр гэмт хэргээс урьдчилан сэргийлэх, нийгмийн хэв журмыг сахиулах арга хэмжээ авна гэж нэмэх санал гаргасныг Байнгын хороо дэмжсэн бөгөөд Улсын Их Хурлын гишүүн Д.Мөрөн уг асуудлаар цөөнх болсон юм.

 

Улсын Их Хурлын гишүүн Ш.Бадам, Н.Болормаа, Д.Дондог нараас Тогтоол болон зарлиг, тогтоолын зарим заалт хүчингүй болсонд тооцох тухай тогтоолын төслийн нэрийг Тогтоол, тогтоолын заалт хүчингүй болгох тухай гэж өөрчлөх мөн төслөөс 5 дугаар зүйлийг хасах санал гаргасныг Байнгын хороо санал нэгтэй дэмжсэн. 

 

Ардын Их Хурлын Тэргүүлэгчдийн зарлигийг хүчингүй болгох тухай асуудлыг өргөн барьсан тогтоолын төсөлд тусгасан байсан. Байнгын хороо тэдгээр зарлигийг хуулиар хүчингүй болгохоор шийдвэрлэлээ. Мөн Баярын болон тэмдэглэлт өдрүүдийн тухай хуулийн төсөлтэй холбогдуулан Хууль хэрэгжүүлэх арга хэмжээний тухай тогтоолын төслийг батлах нь зүйтэй гэж үзсэн болно
 

Баярын болон тэмдэглэлт өдрүүдийн тухай, Хуулийн заалтыг хүчингүй болсонд тооцох тухай хуулийн төсөл, Тогтоол болон зарлиг, тогтоолын зарим заалт хүчингүй болсонд тооцох тухай тогтоолын төслийн талаар Улсын Их Хурлын гишүүдээс гаргасан зарчмын зөрүүтэй саналын томъёоллыг нэгтгэн эрхэм гишүүдэд тараасан болно.

 

Улсын Их Хурлын эрхэм гишүүд ээ, Баярын болон тэмдэглэлт өдрүүдийн тухай хуулийн төслийг анхны хэлэлцүүлэгт бэлтгэсэн тухай асуудлыг хэлэлцэн шийдвэрлэж өгнө үү. Анхаарал тавьсанд баярлалаа

Ж.Бямбадорж: - Бадам гишүүнээс нэг зүйл асууя, хуулийн санаачлагч нь манай 4 гишүүн гэж ойлгож байгаа, Болормаа гишүүн, Бадам гишүүн, Дондог гишүүн, Сугар гишүүн, тэгээд Байнгын хорооны зарчмын бүх саналуудыг хууль санаачлагчид өөрсдөө гаргасан байх юм, энэ ямар учиртай байдаг юм бэ? Энэ дээр хариулт авъя, нэгдүгээрт.

Ш.Бадам: - Хуулийн төслийг хэлэлцэх эсэх асуудлыг хэлэлцэж байх явцад хуулийн төсөлд зайлшгүй оруулах шаардлагатай хуулийн зорилт, хуулийн үйлчлэх хүрээ, хариуцлагын тогтолцоо, зарим нэр томъёоны тодорхойлолтуудыг зайлшгүй хийх шаардлагатай байна, өргөн баригдсан төсөл маань зөвхөн ангилах төдий маягтай жагсаалт маягтай байна гэсэн санал шүүмжлэл хэлэлцэх эсэхийг ярьж байхад гарч байсан л даа, энэ үндсэн дээрээс бид гишүүдийн саналын дагуу төсөл санаачлагчид маань ихэнх нь ажлын хэсэгт түрүүчийн тогтоолоор орсон байсан, тэгээд энэ үндсэн дээр Нэгдсэн хуралдаан дээр яригдсан зүйлүүдийг хуулийн шаардлагын дагуу оруулаад орж ирсэн, төсөл санаачлагчдаас гадна манай гишүүд зарчмын зөрүүтэй санал гаргасныг энд оруулж ирсэн.

Ж.Бямбадорж:  - Энэ хуулийн ажлын хэсгийг санаачлагчдаар байгуулсан юмуу?

Ш.Бадам: - Санаачлагч  ч байгаа, өөр олон улсууд байгаа.

Ж.Бямбадорж: - Уг нь хуулийн процедураар ийм юм байдаггүй шүү дээ, заавал өөр хүнээр ажлын хэсэг байгуулдаг, за яахав энэ дээр ажил сайн байвал яая гэхэв, сайн л байгаа байх, ер нь энэнээс хойш анхаарах хэрэгтэй шүү, энэ чинь хориотой байдаг асуудал шүү. Хэрвээ ингэх юм бол хууль санаачлагч нь өөрөө  хуулиа өргөөд, өөрөө ажлын хэсэгт ороод, өөрөө санал гаргаад гаргавал ерөөсөө хориотой, нэг тал руугаа бүх юм явна гэж үздэг шүү.

Ш.Бадам: - Байнгын хорооны хурал дээр энэ бас яригдаад, энэ бас болохгүй гэсэн хуулийн заалт бас байхгүй байгаа юм л даа.

Ж.Бямбадорж: - Энийг хуульчлаад байх шаардлагагүй юм байгаа юм, Шийрэвдамба гишүүн асуултаа асууя. Энэ хуульчлах шаардлагагүй асуудал шүү.

Ц.Шийрэвдамба: - Хуулийн төслийг хэлэлцэх эсэх явцад гишүүдээс нэлээд олон санал гаргаж байсан, тэр дотор би тодорхой саналыг дэвшүүлсэн, Дэлхийн байгаль хамгаалах өдөр 6 дугаар сарын 5-нд байдаг юм, энэ дээр тодорхой уриан дор НYБ-аас дэлхийн хэмжээнд бүтээлч ажлыг зохион байгуулдаг юм, хуулийн төсөлд Байгаль хамгаалах өдөр гэж хуучин УИХ-аас гаргасан 9 дүгээр сард тэмдэглэдэг нэг өдөр байгаа юм, энийг жаахан буруу гарсан юм, анхнаасаа, хавар хог новшиндоо дарагдсан, гол горхи нь бохирдсон, ургамал ногоо цэцэрлэгжүүлэлт, ойжуулалт хийж байдаг энэ үед нь дэлхийн жишигт нь нийцүүлж энийг өөрчилж 6 дугаар сард болгож өгөөчээ, Байгаль хамгаалах өдөр нэг байг гэж ингэж асуудлыг би тавьсан, ултай үндэстэй, гэсэн хэдий ч энэ танилцуулгад, хуулийн төсөлд энэ талаар ямарч зүйл орсонгүй, сая Бямбадорж дарга асуулаа, энэ талаар миний саналыг Байнгын хороон дээр авч хэлэлцэж, судалж үзсэн үү, энийг хуулийн төсөлд тусгах ямар боломж байна вэ, энэ дээр тодорхой хариулт өгөөч гэсэн асуулт байна.

Ж.Бямбадорж: - Бадам гишүүн хариулт өгье.

Ш.Бадам: - Шийрэвдамба гишүүний асуултад хариулъя, Байгаль хамгаалах тухай өдрийн асуудал 1985 оны 130 дугаар зарлигт заагдаад орсон байгаа, бид нар зарлигт орсон өдрөө уламжлал болоод ирсэн юмыг өөрчлөхөд зохимжгүй юмуу гэж, таны гаргасан саналыг Байнгын хороон дээр ярьсан л даа, зарим нь хавар 6 дугаар сард тэмдэглэдэг, 9 дүгээр сард тэмдэглэдэг байгаль хамгаалах өдрүүдийг зарим жилд жилдээ 2 ч удаа тэмдэглэдэг, 6 дугаар сараар нь авбал яасан юм гэдэг саналууд ярьж байгаад гишүүд нэгэнт зарлигт ингэж аваад хэвшээд ирсэн юм, энийг бид өөрчлөөд яахав гэдэг үүднээс энд ингээд орсон байгаа юм.

Ц.Шийрэвдамба: - Бадам гишүүнээ зарлиг гэдгий чинь би ойлгохгүй байна шүү дээ, ерөөсөө хуучин тэмдэглэж байсан юм байхгүй, Байгаль хамгаалах өдөрт, харин УИХ 2000 онд байгуулагдсан цагийн дараа 2001 онд УИХ-ын тогтоол гарч Байгаль хамгаалах өдрүүдийг 9 дүгээр сарын эхний 7 хоногийн тодорхой хугацаанд тэмдэглэж байя гэсэн шийд гаргасан, тэгээд энийг өөрчилж 6 дугаар сард болгож өгөөч гэдэг асуудлыг л тавьсан л даа, би ул үндэстэй, яагаад гэвэл Дэлхийн байгаль хамгаалах өдөр 6 дугаар сарын 5-нд дэлхий нийтээрээ тэмдэглэдэг юм, яахаараа намар хог новш нь цэвэрлэсэн, байгаль нь дэлгэгдсэн, сайхан боломжтой үед ингэж аваачиж, сүүлд нь тэмдэглэдэг юм бэ гээд байгаа шүү дээ.

Ж.Бямбадорж: - Одончимэд гишүүн асуултаа асууя.

Л.Одончимэд: - Баяр ёслолын өдрүүдийг цэгцлэхий нь би дэмжиж энэ хуулийг дэмжиж байгаа, гэхдээ ер нь энэ жагсаалтад орж байгаа өдрүүдийг аваад үзэхээр зарим нь дээр үеэс тэмдэглэж ирсэн, Сайд нарын Зөвлөлийн ч юмуу тогтоолтой, зарим нь олон улсын чанартай ийм өдрүүд байгаа юм, тэгэхээр би нэг юман дээр жаахан дутуу бодсон юмуу гэж бодогдоод байгаа юм, яагаад гэхээр өөр тэмдэглэлт өдрүүд олон байдаг, жишээлбэл би Монгол улс конвенцид нэгдсэн орсон Олон улсын хүмүүнлэгийн хууль, энэний дагуу тэмдэглэж байгаа Олон улсын улаан загалмайн өдөр гэж 5 дугаар сарын 8-нд болдог, энийг ямар хэмжээнд цаашид тэмдэглэж байх юм гэдгийг нэг мөр шийдмээр санагдаж байгаа юм.

Хоёрдугаарт 1985 онд гарсан НYБ-ын тогтоолтой Олон улсын сайн дурынхны өдөр гэж 12 дугаар сарын 5-нд тэмдэглэдэг, манайхнаар Төрийн бус байгууллагуудын өдөр, энийг цаашид яах юм гэдэг асуудлыг авч үзээгүй байгаа юм, өнөөдөр Төрийн бус байгууллагад 3200 байгууллагад 12000 хүн ажиллаж байна шүү дээ, ийм байдлаар асуудлыг нэлээд сайн цогцоор авч үзсэн бол зүгээр байсан юм биш үү гэсэн ийм асуулт байна.

Цаашид иймэрхүү өдрүүдийг бид зайлшгүй бий болгох асуудал гарна л даа, энийг цаашид ямар хуулиар зохицуулж байх юм, Засгийн газрын мэдэлд үлдсэний нь өгье гэсэн бодолтойгоор хуульд туссан байгаа, бид нар ойлголтоо нэгтгэхийн тулд цаашид энэ асуудлыг зөв шийдэж байхын тулд би энэ 2 асуултыг тавьж байгаа юм.

Ж.Бямбадорж: - Одончимэд гишүүний асуултад Бадам гишүүн хариулъя.

Ш.Бадам: - Энэ 3 өдрийн хувьд уг хуулийн төслийг Чуулганаар хэлэлцэж байх үед яригдаагүй, Байнгын хороон дээр ч бид энэ талаар яриагүй л дээ, эрхэм гишүүн Байнгын хорооны хурал дээр орж ирж асуудлаа яриад, зарчмын зөрүүтэй санал тавьсан бол бид энэ асуудлыг авч үзэж болох байсан л даа, тийм юм болоогүй учраас энэ бол орхигдсон байж мэднэ, гэхдээ бид нар олон улсын хэмжээнд тэмдэглэдэг бүх баяруудыг олон улсын гэрээ конвенцид орсон бүх баяруудыг бид нар энд оруулах тийм зорилт тавиагүй, нийтээр тэмдэглэх тэмдэглэлт өдөр гэдэг тодорхойлолтоо өгөхдөө бид түүхэн тодорхой үйл явдалтай холбоотой, бүх нийтээр дурсан тэмдэглэж байх уламжлал болсон тийм өдрүүдийг бид нар энд оруулах талыг хичээсэн байгаа, бусад салбарын чиглэлтэй юмуу, ажил мэргэжлийн чиглэлтэй юмуу, бусад нэмэгдэж тэмдэглэгдэх өдрүүдийг үгүйсгээгүй, тэр өдрүүдийг энэ хуулийнхаа нэг заалт болгоод Засгийн газрын тогтоолоор шийдэгдэж байх юм гэдэг ийм уут хийж өгөөд орхисон байгаа л даа.

Л.Одончимэд: - Хэрвээ ийм өдөр гаргах бол улс даяар хичнээн өдөр байдгийг гаргаад хийх хэрэгтэй, гэтэл хэдхэнийг сугалж гаргачихаад байна шүү дээ.

Ж.Бямбадорж: - Таны асууж байгаа асуулт Байнгын хорооны дүгнэлтээс асуух асуулт угаасаа биш байна лээ, яг үнэнийг хэлэхэд, нэгэнт асуусан учраас яая гэхэв. Хэлэлцэх эсэхийг шийдэж байгаа үед та энийгээ ярих ёстой байсан байхгүй юу. Базарсад гишүүн асуултаа асууя.

Х.Базарсад: - Хэлэлцэх эсэх дээр ярьсан юмаа. Түрүүн та бүхэн санах байхаа, 77.6 хувийн саналаар ажлын хэсэг хүлээж авлаа гээд баярлаад байсан чинь, Болормаа, Бадам 2 яг худлаа ярьдаг улсууд юм байна л даа, яагаад гэвэл 21 аймагт хилийн цэрэг байгаа, хил хамгаалагчид байгаа, ард түмнээ хамгаалдаг, ингээд ийм байдаг юм гээд, ингээд дээш нь оруулъя гэсэн чинь хүлээж авч байна гээд байсан, за яахав Багш нарын баяр ороогүй байхад , би тэрийг үгүйсгэх юу байхав, гэтэл хилийн цэргээс цөөн хүнтэй шахуу, жишээлбэл Зэвсэгт хүчний баяр гээд оруулж байна л даа, энэ чинь мөн адил Засгийн газрын тогтоолтой цэргийн улсуудын баяр, тийм учраас адилхан оруулж болохгүй юу?

Ж.Бямбадорж: - Базарсад гишүүний асуултад хариулъя, болно гэж хэлчихээд оруулсангүй, ямар учиртай юм гэдгийг хариулъя.

Ш.Бадам: - Төсөл санаачлагч анх 3 дугаар сарын 18-ныг Ардын армийн өдөр гэдгээр орсон байсан л даа, одоо Ардын арми гэдэг нэр томъёо зохимжгүй гээд уг асуудлыг бид ярьж байх үед Зэвсэгт хүчний гэдэг санал гарч байсан, энэ талаар эрхэм гишүүн Базарсадтай санал ярьж байсан. Хилийн цэргийн өдөр гэж бид энд ор тас хасна гэсэн тийм ойлголт байхгүй, бид нар хуучин тэмдэглэж байсан түүхэн үйл явдалтай холбоотой, ард түмэн нийтээр тэмдэглэж байсан энэ өдрүүдээ аваад бусад өдрүүдийг Засгийн газрын тогтоолын хэмжээнд шийдвэрлэж болох юм гээд Засгийн газрын тогтоолын төслийг Засгийн газартай яриад тохирсон юм байгаа л даа.

Ер нь манай зарим гишүүд Байнгын хороон дээр ярьсан, Зэвсэгт хүчний өдөр гэдэг дотор Ардын арми ч орно, Хилийн цэрэг ч орно, Дотоодын цэрэг ч орно гэдэг байдлаар бас зарим гишүүд ярьдаг юм билээ, ер нь Байнгын хорооны хурал дээр бас эрхэм гишүүн өөрөө ороод энийг тодорхой тайлбарлаад зарчмын зөрүүтэй саналаа бичиж өгсөн бол бид санал хураалгаад ярьж болох л байсан л даа, тэгээгүй учраас бас яриа гарч байна. Бид нар хилийн цэргийн асуудлыг Засгийн газрын тогтоолын хэмжээнд аваад хуучин шигээ яваад байх боломжтой гэж ажлын хэсгийн гишүүд ярьж байгаа юм л даа, гэхдээ энэ дээшээ доошоо авч байгаа арга хэмжээ биш, улсын хэмжээнд тэмдэглэж байгаа асуудал учраас бас болохгүй юмгүй гэж бодож байгаа. Зэвсэгт хүчний бүрэлдэхүүнд орж байгаа гэдэг утгаар бас ярьж болох юм гэж нэлээд гишүүд санал нэг байгаа, энэ талаар бид бас санал хураалгах явцад ярьж болох л юм.

Ж.Бямбадорж: - Зэвсэгт хүчний бүрэлдүүнд байхгүй гэдгийг УИХ хуулиараа шийдсэн байгаа шүү, одоо өнөөдөр ийм юм ярьж болохгүй шүү.

Ш.Бадам: - Зарим гишүүд тэгж ярьж байгаа л даа, бид нар бол Хилийн цэргийнхээ өдрийг Засгийн газрын тогтоолын хэмжэнд салбарын ажил мэргэжлийн хэмжээнд байж болох юм гэж ярьж байгаа.

Ж.Бямбадорж: -Бид нар бүр тусгай хууль гаргаад маргаж маргаж шийдээ биз дээ, Жекей гишүүн асуултаа асууя.

Х.Жекей: - Асуудлыг Чуулганаар хэлэлцэж байх үед би бас саналаа гаргаж, асуусан юм, энэ удаа Наурызын баярыг 3 дугаар сарын 22-нд үндсэндээ тэмдэглээд нэлээд удаж байгаа шүү дээ. Хууль өргөн барьсан гишүүд хэлж байсан л даа, үндсэндээ Наурызын баярыг бид анхааралдаа авлаа, тэмдэглэлт өдөр ч юмуу, эсвэл аль нэгэнд нь оруулаад болох юм байна гэж, тэгээд би саналаа бичиж өгсөн, Төрийн байгуулалтын байнгын хороон дээр үндсэндээ энэ асуудал дэмжигдээгүй юм байна, тэгэхээр миний асуулт юу болох гэж байна гэвэл энэ Наурызын баяр 3 дугаар сарын 22-нд үндсэндээ зөвхөн Баян-өлгий аймгийн сууж байгаа, тэнд байгаа казах түмний баяр биш шүү дээ, Төв азийн орнуудад нэлээд тэмдэглэгдэж байгаа, олон жил уламжлал болж явж байгаа, тэгээд энэний цаана улс төрийн ач холбогдол байгаа, тэгээд бусад олон асуудлуудыг харгалзан үзээд энийг зохицуулах ямар арга байна гэдгийг л асуух гэсэн юм.

Ж.Бямбадорж: - Жекей гишүүний асуултад хариулъя.

Ш.Бадам: - Уг хуулийн төслийг хэлэлцэх эсэх асуудлын үеэр Нэгдсэн хуралдаан дээр энэ асуудлыг тавьж байсан л даа, бид нар Байнгын хороон дээр энэ асуудлыг ярьсан, Жекей гишүүний зарчмын зөрүүтэй санал байгаа, бид нар нийтээр тэмдэглэх тэмдэглэлт өдөр гэдэгтээ түүхэн тодорхой үйл явдалтай холбоотой, бүх нийтээр Монгол улсын хэмжээн дээр нийтээр дурсан тэмдэглэж байх тийм өдрөө оруулъя гээд, тодорхойлолтдоо тэгж оруулсан, бусад өдрүүдээ бид нар салбарын хэмжээнд, ажил мэргэжлийн тэр чиглэлээр явна, орон нутгийн хэмжээнд тэмдэглэх өдрүүдийг орон нутгийн иргэдийн хурлын мэдэлд өгсөн байгаа л даа, энэ ангиллын байдлуудаас хуулийнхаа үйлчлэх хүрээний байдлуудаас хамаараад бид нар Байнгын хорооны хурал дээр ярьж санал хураагаад олонхийн саналаар энэ асуудал дэмжигдээгүй, орон нутгийн хэмжээнд иргэдийн хурлын мэдэлд байх гэдэг утгаар гарсан байгаа юм, энэ зарчмын зөрүүтэй Жекей гишүүний санал бол эргэж санал хураагдах томъёолол дээр яригдах учраас тэрэн дээр бид өөрсдөө хэлэлцэж байгаад шийдвэрлэж болох байхаа гэж бодож байна.

Ж.Бямбадорж: -Баасанжав гишүүн асуултаа асууя.

Ц.Баасанжав: - Анхны хэлэлцүүлгээр орж ирж байгаа хуулийн хэлэлцүүлгийг харахад ажлын хэсэг, хууль санаачлагчид маш их ажилласан байна, ер нь хэлэлцээд батлаад гаргахад бололцоотой болсон гэж, Байнгын хорооны хурал дээр зарчмын зөрүүтэй санал гараад, бүр санал хураагаад явсан зарим санал Байнгын хорооны дүгнэлтэд алга байна, зарчмын зөрүүтэй санал дотор бичигдээгүй орж ирсэн байна, би энэнтэй холбоотой асуулт тодруулж асууя гэж бодож байна.

Нийтээр тэмдэглэх тэмдэглэлт өдрийг цэгцэлж өгмөөр байгаа юм л даа, тэр талаас ямар санал гарсан гэхээр олон улсын хэмжээнд тэмдэглэдэг тэмдэглэлт өдрийг Монгол улсын хуулиар зохицуулахыг болъё, энийг хасъя, тэгээд тэр олон улсынхаа тогтсон жишиг жаягаар тэмдэглэдгээрээ тэмдэглээд яваг гэсэн ийм санал гарсан юм, тэгээд энэ асуудал байнгын хорооны дүгнэлтэд алга байна, уг нь зарчмын зөрүүтэй саналаар орж ирээд Байнгын хороо дэмжсэн, дэмжээгүй нь хамаа байхгүй, энд санал хураагдах ёстой, Батболд гишүүн, Түмэндэмбэрэл гишүүн нар санал гаргаад байсан л даа, Дэлхийн эрүүл мэндийн өдөр, Гэр бүлийн өдөр, Байгаль орчныг хамгаалах өдөр гээд дэлхий нийтээр тэмдэглэдэг, олон улсын хэмжээнд тэмдэглэдэг ийм тэмдэглэлт өдрийг Монгол улсын хуулиар зохицуулах гээд байх ямар шаардлага байгаа юм бэ, тэр тэмдэглэдгээрээ тэмдэглээд явна биз, энэ жагсаалтаасаа хасъя, тэр бол оновчтой санал байсан шүү дээ, энэ асуудлыг ингээгүйгээс гишүүд энэ дээр хөндөж их асууж ярьж байна шүү дээ.

Жишээ нь, Улаан загалмайн өдөр тэмдэглэх тухай ярьж байна, Байнгын хорооны хурал дээр Шуудан холбооны олон улсын өдөр тэмдэглэдэг, энэ орох ёстой, заримы нь оруулаад заримы нь оруулахгүй хасаад хаясан, ямар учиртай юм бэ гэж ярьсан шүү дээ, энэ бол би чухал санал гэж бодож байна.  Энийг Засгийн газарт нь өгөөд, Байгаль орчныг хамгаалах өдрийг тусдаа өдөртөө тэмдэглэнэ, энэ бол салбарын чиглэлийн өдөр, олон улсын байгаль хамгаалах өдрөө 6 сардаа тэмдэглэнэ үү, энийг Засгийн газар шийдээд яваг л даа, заавал нийтээр тэмдэглэдэг өдөр гэдэг жагсаалтад оруулах шаардлага байхгүй гээд ийм санал гарсан.

Тэгэхээр би юу асууж байна гэхээр энэ дүгнэлтэд яагаад энэ асуудлыг Байнгын хороо оруулсангүй вэ, энд хэлэлцэгдэж, Их Хурал шийдэх ёстой шүү дээ, зарчмын зөрүүтэй саналаар орж ирээд, яахав цөөнх байхгүй, Байнгын хороо дэмжээгүй, гэхдээ энийг Их Хурал шийдэх ёстой.

Ж.Бямбадорж: - Баасанжав гишүүний асуултад Бадам гишүүн хариулъя.

Ш.Бадам: - Бид нар тодорхойлолтдоо олон улсын хэмжээнд гэдэг үг анх байсан юм, тэгээд бид нар ярьж байгаад аваад орхисон байж байгаа, улс орныхоо хэмжээнд бүх нийтээр тэмдэглэдэг үндэсний чанартай, баярын чанартай өдрүүдээ авъя гэж, Дэлхийн эрүүл мэндийн өдөр, Гэр бүлийн өдөр, Батлан хамгаалах өдрүүд дээр яригдаж байсан л даа, Байгаль хамгаалах өдрийн талаар түрүүн ярилаа, Дэлхийн эрүүл мэндийн өдөр, гэр бүлийн өдрийн талаар Батболд гишүүн, Түмэндэмбэрэл гишүүн нар санал гаргаж байсан, эндээс Гэр бүлийн өдрийн тухай ярьж байсан юмаа татаж авъя гээд дүгнэлтэд байсныг хасуулсан байгаа, тийм учраас энэнтэй холбогдуулаад Дэлхийн эрүүл мэндийн өдөр, Байгаль хамгаалах өдөр зэргийг улсын хэмжээнд байнга тэмдэглэж заншсан ийм өдрүүдийн хэмжээнд байгаа учраас түрүүн тогтоол, зарлиг, шийдвэртэй учраас тэр нь эндээ бид нар хасаагүйгээр оруулсан л байж байгаа л даа.

Ц.Баасанжав: - Тэгэхээр энэ чинь зөрчилтэй асуудал болчихоод байна шүү дээ, та нар нийтээр тэмдэглэх тэмдэглэлт өдрийн тодорхойлолт өгсөн байгаа, тэнд олон улсын гэдгий нь ярьж байгаад хассан шүү дээ, тэгээд жагсаалтад нь олон улсын хэмжээнд тэмдэглэдэг зарим баяр, тэмдэглэлт өдрийг оруулаад яриад байхаар чинь энэ чинь зөрчил болж байна шүү дээ, тодорхойлолттойгоо нийцэхгүй байна, нэгдүгээрт.

Хоёрдугаарт зарчмын зөрүүтэй саналын эцэст ийм тэмдэглэлт хийсэн байгаа, хамгийн сүүлд, олон улсын байгууллагаас дэлхий нийтээр тэмдэглэхээр тогтсон тэмдэглэлт өдрийг холбогдох хууль тогтоомжид нийцүүлэн Засгийн газар авч үзэж байна гэсэн ийм саналын зөрүүтэй томъёолол ороод ирсэн, тэгээд тодорхой гарсан саналыг төсөл санаачлагчийн боловсруулж орж ирсэн төслийн заалт хэвээрээ үлдчихээр энэ 3 заалт чинь өөр хоорондоо зөрчилдөж байна шүү дээ.

Ш.Бадам: - Сүүлчийн саналын томъёоллын 20 дугаарт байгаа нь, ер нь энэ хууль болон Yндэсний баяр наадмын тухай хууль гарсан, Төрийн ёслолын журам зэрэг нь энэ 2 хуулиудтай холбогдуулаад зайлшгүй өөрчлөлт оруулах шаардлагатай юмнууд байгаа юм, тийм учраас Засгийн газар эдгээр хуулиудтай холбогдолтой, өөрийнхөө эрх хэмжээний хүрээнд тэр журмуудаа шинэчлэх тухай асуудал, орон нутгийн иргэдийн төлөөлөгчдийн хурал, орон нутгийн хэмжээнд тэмдэглэх журмыг бас батлан мөрдүүлэх шаардлагатай гэсэн тийм зүйлээр сүүлчийн энэ асуултууд орсон байгаа, ер нь дэлхийн хэмжээнд, олон улсын гэрээ конвенцид орсон бүх өдрүүдийг энд оруулах бололцоо байхгүй юм, бид нар улсынхаа хэмжээнд хуучин тэмдэглэж заншсан, хуучин тогтоол, зарлиг, хуулиудын заалтаар тэмдэглэж байхаар шийдэгдсэн тийм хуулиудыг энэ жагсаалтад голчлон оруулсан байгаа л даа.

Ж.Бямбадорж: - Өнөөдрийн нэгдсэн хуралдааны үйл ажиллагаатай АНУ-ын Конгрессийн Хорооны зөвлөх, доктор Уилъям Кахил, АНУ-ын Бүгд Найрамдахчуудын Олон улсын хүрээлэнгийн Монголын хөтөлбөрийн захирал Жон Х.Пепсел нар танилцаж байна, эрхэм хүндэт зочдод УИХ-ын нэрийн өмнөөс баяр хүргэе.

Энэ ерөөсөө их тарчихаж, яаж санал хураахаа мэдэхгүй сууж байна. Энэ асуудлыг дараа нь нэг шийдсэн байсан, 2 нэр томъёотой, нийтээр амрах баяр ёслолын өдөр гээд Хөдөлмөрийн хуульд туссан нэг нэр томъёотой, бусад нь тэмдэглэлт өдөр гэсэн, ийм л 2 юмаар яваад ирж байсан, одоо болохоор санал хураалгахад хүнд байдалд орлоо. Нийтээр амрах баяр ёслолын өдөр гээд хөдөлмөрийн хуульд оруулахад бид ямархуу янзын хэрүүл болж байж хэд хэдэн баярыг авч, улс төржүүлж нэлээд юм болж байгаад тогтсон, дараа нь Хөдөлмөрийн хууль шинэчлэхэд бас нэг босч ирээд бараг нэлээд эвгүй байдалд орж байгаад шийдсэн, тэр нэр томъёог хэвээрээ гэж бодож байгаа, нийтээр амрах баяр ёслолын өдөр гэж, одоо энэ дээр болохоор нөгөөхөө 2 хуваагаад үндэсний баярын өдөр, нийтээр тэмдэглэх баярын өдөр гээд ялгаа нь байхгүй, ерөөсөө ялгаа байхгүй, ингээд 2 хуваасан байна. 

Дараагийнх нь болохоор тэмдэглэлт өдөр гэчихээд орон даяар тэмдэглэнэ гээд, жишээлбэл шинэ жил, дор байгаа, Монгол улсын шинэ үндсэн хуулийн өдөр гэдэг бол амрахгүй л болохоос биш, саяын Баасанжав гишүүний асуугаад байгаатай ямар зарчмаар энэ асуудлыг шийдэх вэ, миний ойлгож байгаагаар бүх нийтээр амрах баяр ёслолын өдөр гэдгээ тэртэй тэргүй хуульд байгаа юмыг хасчихаад орон даяар тэмдэглэх өдрүүдийг гэчихээд тэрийгээ улсын хэмжээний, Монгол улсынхаа хэмжээнд тэмдэглэдэг нэг болгоод, зайлшгүй олон улсад тэмдэглэдэг боловч Монголчууд өөрсдөө бараг үндэсний хэмжээнд тэмдэглээд ирсэн Хүүхдийн эрхийн өдөр гэдэг юмуу, ийм 2 хуваагаад явах боломж байна уу, байхгүй байна уу, одоо ингээд санал хураагаад явахад хэцүү юмнууд байна, энийг яах вэ, энэ дээр Дэмбэрэл дарга нэг санал хэлээч.

Д.Дэмбэрэл: - Урьд нь хууль гараад үндэсний хэмжээнд тэмдэглэж байгаа болон нийтээр тэмдэглэж байгаа баярын өдрүүдийг тогтож байсан билээ, тэгэхээр одоо бид нар ерөөсөө энийг хуучин 2 хувааж байгаа явдал нь учир дутагдалтай байна гэж үзэж байгаа юм, баяр тэмдэглэлт өдрүүдийн тухай асуудлыг ерөөсөө энэ хуулиар л одоо бид яаж гаргана вэ, түүгээрээ зохицуулна гэж, тэгээд асуудлыг бид нар авч үзсээр байгаад 4 хувааж байгаа шүү дээ, тэгж хувааж үзэхгүй болохоор нэг хэсэг баярын асуудлыг энэ хуулиар зохицуулах, ер нь журамлан зохицуулах боломжгүй үлдчихээд байгаа өдрүүд олон болж байгаа юм. 

Хуучин бид нар хуульд тухайн үед тавигдаж байсан шаардлагын дагуу асуудлуудыг авч үзээд явж байсан юм байна лээ, тийм учраас бидний энэ хууль бол хуучин хуулийн концепци дээр нэмж өргөтгөх байдлаар концепций нь өөрчилж тэгээд хуулийн зохицуулалт хийж байгаа шүү, ингээд 4 хуваасан байж байгаа. Энэ 4 хуваариар явбал бүх нийтийн хэмжээнд, ер нь улс орон даяар энэ тэмдэглэлт өдөр, баярын асуудлуудыг бүхэлд нь шийдэх боломжтой гэдэг утгаар оруулж ирж байгаа. Хуучин хуулиудтай концепцийн хувьд зөрчил гарахгүй юм байгаа юм. 

За яахав тэр ганц л асуудал байгаад байгаа юм, олон улсын хэмжээнд тэмдэглэдэг өдрүүдийг заавал энэ хуульд оруулах уу, үгүй юу гэж, тэрийг зарчмын хувьд энэ хуульд орохгүй гэдгийг энд Байнгын хороо нэг хэсэг хуучин оруулсан тэр баяруудыг оруулж ирсэн байж байгаа, ороогүй баяруудын тухайд асуудал гаргаж ирээд байх шиг байна. Тэгээд олон улсын өдрүүдийг нэг мөр хасна гэвэл тэр байна, нэг мөр хасахгүй гэвэл хуучин орж ирсэн хуулиуд нь явж байвал зүйтэй байна.

Хэрвээ дахиад хуульд өөрчлөлт орохоор байгаа бол энд улсын хэмжээнд тэмдэглэх зайлшгүй шаардлагатай хэсэг өдрүүдийг энэ хуульд нэмэлт өөрчлөлт оруулахаар санаачилж УИХ-д орж ирж байж л энэ хуулийн заалт нь орно, бусад салбарын юмуу, манай ард түмний нэг хэсэг тэмдэглэж байдаг баярын тухай асуудал бол Засгийн газрын тогтоолоор явагдана.

Ж.Бямбадорж: - Энэ санал хураахад хэцүү байгаа учраас би асуугаадахъя, өөрөөр хэлбэл үндэсний баярын өдөр, нийтээр тэмдэглэх баярын өдрийн чинь эрх зүйн ялгаа нь юу байгаа юм бэ, зохицуулалтын, зайлшгүй ингэж, ингэхгүй бол зохицуулалт нь болохгүй болчихоод байгаа юм гарч байна уу, үгүй юу, миний хувьд бүгдээрээ адилхан гэж үзээд байна шүү дээ, бүх нийтээрээ амардаг, Хөдөлмөрийн хуульд бүх нийтээрээ амардаг гээд хэлчихсэн, тэгээд тэр бүх нийтээрээ амрахаас гадна баяр ёслолын байдалтай тэмдэглэдэг гэдэг ийм нэр томъёо хөдөлмөрийн хуульд явж байгаа, харин энэ дээр нэмээд хоёрдахь асуулт юу гарч ирж байна гэхээр одоогийн Хөдөлмөрийн хуульд жил бүрийн 6 дугаар сарын 1 эх нялхсын өдөр гэж байгаа, бүх нийтээр амардаг, энийг харин 2 хувааж байгаа юм байна, 2 хуваахдаа Олон улсын эмэгтэйчүүдийн өдөр 3 дугаар сарын 8, Хүүхдийн баяр 6 дугаар сарын 1 гээд 2 хуваачихаж, энэ асуудал хөдөлмөрийн хуульд өөрчлөлт оруулах асуудал орж ирээгүй байна, тийм байгаа биз дээ.

Н.Болормаа: - Хөдөлмөрийн хуульд хаврын чуулганаар оруулсан өөрчлөлтөөр шийдэгдсэн шүү дээ, зөрчилдөхгүй.

Ж.Бямбадорж: - За тэгвэл тэр асуудлыг би болилоо, шийдэгдсэн байна, тэгэхээр зэрэг нийтээр амрах баяр ёслолын өдрийг заавал ингэж 2 хуваагаад байхын хэрэг юу байна вэ, ач холбогдлы нь бууруулах гэж байгаа юм шиг.

Д.Дэмбэрэл: - Энэ дээр ийм байгаа юм, зөвхөн энэний нэг өөрчлөлт нь бол үндэсний гэдэг үгийг оруулсан байж байгаа, 3-хан зүйлийг үндэсний баярын хэмжээнд авч үзэж бид нар өөрчлөлт оруулсан байгаа, нэг нь Ардын хувьсгалын их баяр наадам гэдгийг үндэсний гэж хэлж байгаа, Цагаан сарыг, Yндсэн хууль тунхагласан 3 баярыг үндэсний гэдэг нэр томъёо өгсөн байгаа, бусад нь таны хэлдгээр бичсэн байгаа.

Ж.Бямбадорж:  - Завсарлая.

Хуралдаан 11.00-11.50 цагт завсарлав.

Ж.Бямбадорж: - Зарчмын зөрүүтэй саналын томъёоллоор санал хураалт явуулъя.

Төсөлд дор дурдсан агуулгатай 1 дүгээр зүйл нэмэх:

 


“1 дүгээр зүйл. Хуулийн зорилт 

 

1.1.Энэ хуулийн зорилт нь үндэсний баяр, нийтээр тэмдэглэх баяр, нийтээр тэмдэглэх тэмдэглэлт өдрүүдийг тогтоож, тэдгээрийг тэмдэглэхтэй холбогдсон харилцааг зохицуулахад оршино.” гэсэн байна, би нэг л юм хэлье, энд байгаа асуудлуудаар санал хураачихъя, редакцийн түвшинд хоёрдугаар хэлэлцүүлгийн түвшинд засчихмаар юмнууд байна, тухайлбал ингэж их олон болгох уу, үгүй юу гэдэг асуудлын талаар би бодож байна л даа, ерөөсөө Хөдөлмөрийн хуулиараа нэг хэлээд, нийтээр амрах баярын өдрүүд гэж нэг хэлээд, бусды нь Монгол улсад тэмдэглэх өдрүүд гэж хоёр хуваагаад явчих, тэр тохиолдолд энэ найрлага тийшээгээ дагаж өөрчлөгдөнө, хуулийн зорилтын тэр хэсэг саяынхыг дагаад явчихна, ингээд санал хураалт явуулъя. 

Хуулийн зорилт гэсэн хэсгийг дэмжье гэсэн санал хураалт явуулъя, түрүүний миний хэлдэг тайлбартай шүү.

Санал хураалтад 40 гишүүн оролцож 37 гишүүн зөвшөөрч, 3 гишүүн татгалзаж 92.5 хувийн саналаар санал дэмжигдлээ.

2 дахь санал, Баярын болон тэмдэглэлт өдрүүдийн тухай хууль тогтоомж гэсэн хэсэг байгаа, би энэ дээр цөөнх болоогүй юм байна, би нэг зүйлийг гишүүдэд анхааруулъя, дараагийн заалтад Хуулийн үйлчлэх хүрээ гээд нэг юм хэлээд байна, тэрэн дээр ганц Баяр наадмын тухай хуулийг тэнд бичмээргүй байна, тэр заалт ерөөсөө хэрэг байхгүй, харин тэрний оронд Хууль тогтоомж гэсэн хэсэг дээр Yндсэн хууль, Хөдөлмөрийн хууль гэсэн байгаа биз, тэрний дараа Баяр наадмын тухай хууль, Yндэсний их баяр наадам, Ардын хувьсгалын ойн баярын тэр нэрээр нь оруулчихвал болмоор юм шиг байх юм, энэ тохиолдолд 3 дахь саналаар санал хураахгүй шүү дээ, болохгүй байна, Хуулийн үйлчлэх хүрээ гээд ийм юм хийж болохгүй байна, саяын саналыг дэмжье гэдэг санал хураалт явуулъя.

Санал хураалтад 40 гишүүн оролцож 36 гишүүн зөвшөөрч, 4 гишүүн татгалзаж 90.0 хувийн саналаар санал дэмжигдлээ.

3 дахь саналыг санал хураахгүй.

4 дэх санал, Төслийн 3 дугаар зүйлд:

 

“3.2. Зан үйлийн хэм хэмжээгээр зохицуулагдах ардын найр, хуримтай холбогдсон харилцаа энэ хуульд хамаарахгүй.” гэсэн 3.2 дахь хэсэг нэмэх гэж, энэ ямар шаардлагатай юм бэ, Улсын Их Хурлын гишүүн Ш.Бадам,         Н.Болормаа, Д.Дондог нар гаргасан, Төрийн байгуулалтын байнгын хороо дэмжээгүй, цөөнх: Улсын Их Хурлын гишүүн Д.Дондог, Байнгын хорооны саналыг дэмжье.

Санал хураалтад 40 гишүүн оролцож 30 гишүүн зөвшөөрч, 10 гишүүн татгалзаж 75.0 хувийн саналаар санал дэмжигдлээ.

5 дахь санал, Төсөлд дор дурдсан 4 дүгээр зүйл нэмэх гэж, “4 дүгээр зүйл. Хуулийн нэр томъёоны тодорхойлолт гэж, энэ дээр би түрүүн хэлсэн, 2 л хуваачихъя, Хөдөлмөрийн хуулийн нэг юм, бусад тэмдэглэлт өдрүүд гэе, тэрүүгээр найруулаад энэ саналыг хүлээж авъя гэсэн санал хураалт явуулъя.
Санал хураалтад 40 гишүүн оролцож 34 гишүүн зөвшөөрч, 6 гишүүн татгалзаж 85.0 хувийн саналаар санал дэмжигдлээ.

6 дахь санал,  Төслийн 3.1.1-ээс: “шинэ” гэснийг хасах, Улсын Их Хурлын гишүүн Ц.Баасанжав гаргасан, Төрийн байгуулалтын байнгын хороо дэмжсэн санал байна, энэ саналыг дэмжье гэсэн санал хураалт явуулъя.

Санал хураалтад 40 гишүүн оролцож 34 гишүүн зөвшөөрч, 6 гишүүн татгалзаж 75.0 хувийн саналаар санал дэмжигдлээ.

7 дахь санал, Төслийн 3.1.2-ын: “Ардын армийн” гэснийг “Зэвсэгт хүчний” гэж өөрчлөх гэсэн Улсын Их Хурлын гишүүн С.Батболд, Ц.Дамиран нар гаргасан, Төрийн байгуулалтын байнгын хороо дэмжсэн, цөөнх: Улсын Их Хурлын гишүүн У.Хүрэлсүх, энэ саналыг дэмжье гэсэн санал хураалт явуулъя.

Санал хураалтад 40 гишүүн оролцож 30 гишүүн зөвшөөрч, 10 гишүүн татгалзаж 75.0 хувийн саналаар санал дэмжигдлээ.

8 дахь санал төслөөс “Бурхан багшийн их дүйцэн болон бичиг соёлын хишиг өдөр: зуны эхэн сарын шинийн 15;” гэсэн 3.1.5-ыг хасах гэсэн Улсын Их Хурлын гишүүн Б.Өвгөнхүү, Р.Сандалхан нарын гаргасан, Төрийн байгуулалтын байнгын хороо дэмжсэн санал байна, энэ саналыг дэмжье гэсэн санал хураалт явуулъя.

Д.Лүндээжанцан: - Энэ санал дээр саналаа хэлье. Ийм юм гэж юу байдаг юм, Улаан өндөгний баяр гээд хийдэг шүү дээ.

Ж.Бямбадорж: - Цөөнх байхгүй тул санал өгөхгүй, саналаа бодлоготой өгчих. Бид нарт нэг ийм зарчим бий, санал маш их ойрхон байна, санал хураалтад 40 гишүүн оролцож 22 гишүүн зөвшөөрч, 18 гишүүн татгалзаж 55.0 хувийн саналаар санал дэмжигдлээ.

Төслөөс: “Ахмад дайчдын өдөр: 8 дугаар сарын 20;” гэсэн 3.1.6-г хасах гэсэн Улсын Их Хурлын гишүүн Ш.Бадам, С.Батболд, Н.Болормаа, Д.Дондог, Д.Түмэндэмбэрэл нарын гаргасан 
Төрийн байгуулалтын байнгын хороо дэмжсэн санал байна, энэ саналыг дэмжье гэсэн санал хураалт явуулъя.

Санал хураалтад 39 гишүүн оролцож 29 гишүүн зөвшөөрч, 10 гишүүн татгалзаж 74.4 хувийн саналаар санал дэмжигдлээ.

Төслийн 3 дугаар зүйлд: “Монгол Улсын хэрэглэгчдийн эрхийн өдөр: 3 дугаар сарын 15;” гэсэн заалт нэмэх Улсын Их Хурлын гишүүн Э.Гомбожавын гаргасан сана, Төрийн байгуулалтын байнгын хороо дэмжээгүй, Улсын Их Хурлын гишүүн Э.Гомбожав цөөнх болсон байна, Гомбожав гишүүний саналыг сонсоё.

Э.Гомбожав: - 1984 оноос НYБ-ын Ерөнхий Ассамблей Хэрэглэгчдийн эрх ашгийг хамгаалах зарчим гэдгийг баталж, олон орнууд хэрэглэгчдийг хамгаалах өдрийг 3 дугаар сарын 15-нд тэмдэглээд 20 гаруй жил болж байгаа юм, Монголд ч гэсэн бид тэмдэглэж яваа, гэхдээ энэ бол тодорхой шийдвэр байдаггүй, Засгийн газрын шийдвэр ч байдаггүй, Их Хурлын шийдвэр ч байдаггүй, гэхдээ энэ бол онцлог юм гэж би хэлмээр байгаа юм. Яагаад гэвэл хэрэглэгч гэдэг бол бага наснаасаа эхлээд ахмад настан хүртэл бүх хүн хамарч байгаа, өнөөдөр Монголын 2.4 сая хүн хэрэглэгч байгаа, та бид ч гэсэн хэрэглэгч байгаа, та бидний ах дүү нар, үр хүүхэд бүгдээрээ хэрэглэгч нар, тийм учраас энийг энэ Их Хурлаараа өнөөдөр ардчилсан төр нийгэм байгуулж байгаа бидэнд энийг оруулаад өгөхөд олон улсын хувьд ч тэр, иргэдийнхээ хувьд ч тэр их ач холбогдолтой гэж үзэж байгаа юм.

Энэ бүх нийтээрээ тэмдэглэдэг өдөрт оруулчихаар энд баяр ёслолын өдөр биш юм, энд гол нь яаж байна гэхээр хэрэглэгч ямар үүрэгтэй хандаж байгаа юм, хэрэглэгч хүн яаж эрхээ хамгаалуулах юм, хэрэглэгчдийн эрхийг хамгаалахад төрийн болон бусад байгууллагууд юу хийх юм, нэг талаасаа, нөгөө талаасаа энэ хэрэглэгчдийн эрх ашгийг хамгаалах өдрийг тохиолдуулаад үйлдвэр, үйлчилгээ эрхэлж байгаа хүмүүс, ажлынхаа чанар, бүтээлийнхээ чанарыг яаж дээшлүүлэх юм бэ гэдэг энэ бүх юмыг арга хэмжээг зохион байгуулах юм, ингээд бүтэн сарын аян явагдах юм тэнд чинь, энэ нь эргээд хэрэглэгчиддээ их үр дүнтэй ажил болж байгаа юм. Тийм учраас энэ өдрийг УИХ-ын энэ хуулиар нь зааж оруулж өгөөч гэсэн хүсэлт байгаа юм.

Ж.Бямбадорж: - Цөөнх үг хэллээ, олонхи болж үг хэлэх хүн байна уу, Байнгын хорооны саналаар санал хураалт явуулъя, Байнгын хороо дэмжээгүй байна, Монгол Улсын Хэрэглэгчдийн эрхийн өдөр 3 дугаар сарын 15 гэдгийг дэмжих боломжгүй гэсэн санал хураалт явуулъя.

Санал хураалтад 40 гишүүн оролцож 21 гишүүн зөвшөөрч, 19 гишүүн татгалзаж 52.5 хувийн саналаар санал дэмжигдлээ.

Төслийн 3 дугаар зүйлд: “Наурызын баяр: 3 дугаар сарын 22;” гэсэн заалт нэмэх гэсэн Улсын Их Хурлын гишүүн Х.Жекейгийн гаргасан, Төрийн байгуулалтын байнгын хороо дэмжээгүй, Улсын Их Хурлын гишүүн Х.Жекей цөөнх болсон, Жекей гишүүнийг сонсоё.

Х.Жекей: - Наурызын баярыг уламжлал болгон тэмдэглээд олон жил боллоо, ерөнхийдөө Наурызын баярыг төв Азийн орнууд тэмдэглэдэг юм байна л даа, тэрийгээ дагаад уламжлал болсон энэ баярыг үндсэндээ хууль эрх зүйн актад оруулаад өгчихөд нэг их харшлахаар зүйл байхгүй юм шиг байгаа юм. Наурызын баярыг одоо манайхан тэмдэглэхдээ шинэ жилийн баяр гэж үзэж тэмдэглэж байгаа юм, тэгэхээр цөөнх бий, тэр дотроо үндэсний цөөнхийг хүндэтгэн үзэж, ер нь хуульд оруулаад өгчихсөн байхад энэ Наурызын баярыг төр засгаас биднийг анхаарч, энэ дээр үеэс авахуулаад уламжлал болсон төрийн бодлого хэвээрээ байгаа юм байна гэж манай ард түмэн ойлгодог юм, тэр утгаар нь бодож би энийг оруулаад өгөөч гэж хүсч байгаа юм.

Нөгөө нэг асуудал нь улс төрийн ач холбогдол байна, бид аль аль талаас нь юмаа бодох хэрэгтэй байна, ер нь үндэсний асуудал бол өчүүхэн, маш эмзэг зүйлээр яаж ч мэдэхээр ийм юм байдаг юм байна, тэгэхээр энэ талаас нь бодовч Байнгын хорооны саналыг дэмжихгүй байх талаасаа дэмжлэг үзүүлээч гэж гишүүдээс хүсч байна.

Ж.Бямбадорж: - Байнгын хорооны саналаар Наурызын баяр 3 дугаар сарын 22 гэдгийг нэмэх боломжгүй гэсэн санал хураалт явуулъя, Дэмбэрэл гишүүн ярья.

 

Д.Дэмбэрэл: - Наурызын баярыг ойлгож байна л даа, манай үндэсний цөөнхийн баяр болж байгаа гэдгийг, гэхдээ энийг ингээд хуульчлахаар бусад баяруудын асуудал дээр нөгөө барьж байгаа зарчим жаахан төвөгтэй байгаа, ийм тохиолдолд бид нар юу гэж Байнгын хороон дээр үзсэн гэхээр энийг Засгийн газрын 21 дүгээр тогтоол гэж тогтоол гарахаар жагсаалт тарсан байгаа, тэр түвшинд оруулбал яасан юм бэ гэж Их Хурал шийдээд санал хураамаар байна, цаана нь.

Х.Жекей: - Хэрвээ тэгж Засгийн газрын тогтоолд оруулахаар болж байгаа бол би саналаа татаж авлаа. 

Ж.Бямбадорж: - Саналаа татаж авлаа.

Төсөлд дор дурдсан агуулгатай 8 дугаар зүйл нэмэх: 

 


“8 дугаар зүйл. Баярын болон тэмдэглэлт өдрүүдийг 

тэмдэглэн өнгөрүүлэх

8.1.Yндэсний болон нийтээр тэмдэглэх баярын өдөр, тэмдэглэлт өдрүүдийг тэмдэглэн өнгөрүүлэхэд төрийн ёслолын арга хэмжээг зохион байгуулж болно. Төрийн ёслолын журмыг Засгийн газар батална.

 

8.2.Баярын болон тэмдэглэлт өдрүүдийг зардал багатай, хуульд өөрөөр заагаагүй бол нэг өдрөөс илүүгүй хугацаагаар тэмдэглэнэ

8.3.Баярын болон тэмдэглэлт өдрүүдийн үеэр зохион байгуулагдах  уралдаан, тэмцээний бай, шагнал нь Yндэсний их баяр наадмын бай шагналаас илүүгүй байна.” гэсэн Улсын Их Хурлын гишүүн Ш.Бадам,         Н.Болормаа, Д.Дондог нарын гаргасан, Төрийн байгуулалтын байнгын хороо дэмжсэн санал байна, энд бас харах юм байна, хоёрдугаар хэлэлцүүлэг дээр хараарай, бид бай шагналы нь огт зааж болохгүй шүү, яагаад ингэж болдоггүй гэхээр зэрэг улсын баяр, улс тунхагласны ой, цагаан сарын бай шагналын юмыг төр төсвөөс даадаг, тэр нэр хүнд нь өөрөө их өндөр байдаг учраас тэрэн дээр юм хэлээд байдаггүй, тэгвэл байгууллага, салбар ойгоо тэмдэглэхэд бас өөрөө зардал гаргаад байхад, тэрийг заавал хуулиар тийм л бай гэж хэлж болохгүй, энэ цаанаа бас үр дагавартай, тийм учраас энийг хоёрдугаар хэлэлцүүлэг дээр анхаараарай гэдгийг хэлье, энэ саналыг дэмжье гэсэн санал хураалт явуулъя.

Санал хураалтад 40 гишүүн оролцож 29 гишүүн зөвшөөрч, 11 гишүүн татгалзаж 72.5 хувийн саналаар санал дэмжигдлээ.

10 дугаар зүйл, 11 дүгээр зүйл, 12 дугаар зүйлийг би нэг хураалгамаар байна, одоо бид нар хууль болгонд УИХ-ын бүрэн эрх, Засгийн газрын бүрэн эрх гээд бичих юм олддоггүй юм байна шүү дээ, Баярын болон тэмдэглэлт өдрүүдийн талаар баримтлах төрийн бодлого тодорхойлно, энэ чинь бүх хуульд бичээд байх шаардлага байхгүй шүү дээ, тийм учраас энэ хэсгийг нийтэд нь хураая, энийг найруулаад би засгийн газрын бүрэн эрх байх юм байна лээ, Иргэдийн төлөөлөгчдийн бүрэн эрх байх юм байна лээ, УИХ-ынх нэгэнт хуулиа гаргаад өгч байгаа тохиолдолд заавал УИХ-ын бүрэн эрх гээд байх шаардлагагүй, тийм учраас энэ хэдэн саналыг багцад нь дэмжье гэсэн санал хураалт явуулъя.

Санал хураалтад 40 гишүүн оролцож 31 гишүүн зөвшөөрч, 9 гишүүн татгалзаж 77.5 хувийн саналаар санал дэмжигдлээ.

Төслийн 12 дугаар зүйл, төслийн 13 дугаар зүйл мөн түрүүчийн саналтай нэг юм байна, Долгор гишүүн төслийн 12 дугаар зүйлд цөөнх болсон юм байна.

 

“12.2. Орон нутгийн хэмжээнд тогтоох тэмдэглэлт өдрийг тэмдэглэн өнгөрүүлэх журам, зардлыг батална.” гэсэн 12.2 дахь хэсэг нэмэх гэсэн Улсын Их Хурлын гишүүн Ш.Бадам, Н.Болормаа, Д.Дондог нарын гаргасан, Төрийн байгуулалтын байнгын хороо дэмжсэн, Улсын Их Хурлын гишүүн Б.Долгор цөөнх болсон санал, Долгор гишүүнийг сонсоё.

 

Б.Долгор: - Зөвхөн энэ асуудал ч биш, энэ хуулийн зарим нэг зохицуулалттай холбоотой асуудлаар би цөөнх болсон юм л даа, түрүүн хуралдааны явцад нэлээд яригдсан, тэгэхээр энэ хуулийн төсөлд баяр, тэмдэглэлт өдөр, цааш нь орон нутгийн хэмжээнд тогтоох баяр, тэмдэглэлт өдөр гэсэн ийм баахан өөр нэртэй мөртлөө эрх зүйн хувьд ямарч ялгаатай зохицуулалт байхгүй ийм юмнууд байгаад байгаа юм, энэ дээр нь уг нь би цөөнх болсон юм л даа, орон нутгийн хэмжээнд баяр тэмдэглэнэ гэхээр ямар баяр тэмдэглэх юм, орон нутгийн хэмжээнд тэмдэглэх баяр гэж үндсэндээ байхгүй л байгаа байхгүй юу, тэгэхээр тэмдэглэлт өдрийг хэрвээ тогтоох гэж байгаа бол орон нутгийн хэмжээнд тэмдэглэх тэмдэглэлт өдөр гэдэг нь юу байх юм гэсэн ямарч зааг ялгаа байхгүй, дээр нь түрүүн заншлаар тэмдэглэж ирсэн зүйлүүдийг энэ хуулиар хамааруулахгүй гэсэн заалт байсныг сая хасчихлаа, тэгэхээр ер нь заншлаар зохицуулагдаж байсан зүйлээс зарим зүйлийг нь аваад ингээд хууль болгон бид батлах гэж байгаа юм. 

Тэгээд энэ дээр ямарч зааг ялгаа байхгүй болчихож байгаа байхгүй юу, ямар нь тэмдэглэлт өдөр байх юм, ямар нь баяр байх юм, орон нутгийн хэмжээнд тэмдэглэх юмыг өөрсдөө тогтоо гээд хаячихаар тэнд бас зааг ялгаа байхгүй, ямрыг нь тэмдэглэх юм, орон нутгийн үзэмжийн асуудал байгаа юм, тэгээд дээр нь тэмдэглэлт өдрийг тогтоох, тэмдэглэлт өдрийг тэмдэглэх, баяр тэмдэглэх дээр бас зааг ялгаа байхгүй, тэр нь тэмдэглэх журамдаа өөр байх юмуу, эсвэл зардал нь өөр байх юмуу гэх мэтийн ийм зохицуулалтууд байхгүй болчихоод байгаа юм. Энэ асуудлыг уг нь Байнгын хороон дээр нэлээд ярьсан, гэхдээ энэ саналыг нэг их хүлээж аваагүй, ер нь бол, бараг зохицуулсан гэсэн маягаар яриад өнгөрсөн л дөө, тэгээд энэ асуудлыг хэрхэн шийдвэрлэх вэ гэдэг дээр л уг нь би цөөнх болсон байгаа юм.

Ж.Бямбадорж: - Долгор гишүүний ярьж байгаа, миний түрүүний хэлсэн нь ерөнхийдөө саналыг бөөнд нь хураасан юм байна л даа гишүүдээ, тухайлбал та нар хар даа, дараагийн заалт АЙмаг, нийслэл, сум, дүүргийн Засаг даргын бүрэн эрх гэчихээд ганцхан заалттай, тэр бүрэн эрх нь Баярын болон тэмдэглэлт өдрүүдийг эрх бүхий байгууллагаас баталсан төсөвт зардлыг хэтрүүлэхгүйгээр зохион байгуулна гээд, би түрүүн хэллээ, энэ бүх эрх мэдэл, Долгор гишүүн зөвшөөрөх байх гэж бодож байна, 13 дугаар зүйл хүртэл ерөнхийд нь харъя, тэгээд байвал хоёрдугаар хэлэлцүүлэгт засаад ороод ирээч, тэрэн дээр нь оролцъё, тэр саналаар явсан гэж үзье.

Төслийн 13 дугаар зүйлд: 

 

 
“13.2. Баярын болон тэмдэглэлт өдрүүдийн үеэр гэмт хэргээс урьдчилан сэргийлэх, нийгмийн хэв журмыг сахиулах арга хэмжээ авна.” гэсэн санал, энэ бас түрүүчийнхтэй адилхан юм байна, ер нь нэг бүрэн эрх тавихаар бичих юм олддоггүйн жишээ энэ шүү дээ.

 


Төсөлд дор дурдсан агуулгатай 14 дүгээр зүйл нэмэх:

 

“14 дүгээр зүйл. Хууль тогтоомж зөрчигчдөд хүлээлгах 

хариуцлага

 

14.1. Баярын болон тэмдэглэлт өдрүүдийн тухай хууль тогтоомж зөрчсөн нь Эрүүгийн хариуцлага хүлээлгэхээргүй бол шүүгч дараахь захиргааны шийтгэл ногдуулна:

 

14.1.1. энэ хуулийн 8.2, 8.3 дугаар зүйлд заасныг зөрчсөн албан тушаалтныг 1000-60000, аж ахуйн нэгж, байгууллагыг 50000-250000 төгрөгөөр торгох шийтгэл ногдуулна.” гэсэн Улсын Их Хурлын гишүүн Ш.Бадам,         Н.Болормаа, Д.Дондог нарын гаргасан, Төрийн байгуулалтын байнгын хороо дэмжсэн санал байна, энэ саналыг дэмжье, энэ дээр харин Хууль зүйн байнгын хороо хоёрдугаар хэлэлцүүлгийн үед харна биз.

Санал хураалтад 40 гишүүн оролцож 23 гишүүн зөвшөөрч, 17 гишүүн татгалзаж 57.5 хувийн саналаар санал дэмжигдлээ.

Хуулийн талаар гаргах саналууд гарлаа, энэ дээр би нэг зүйлийг тохиролцсон гэж ойлгож байгаа, гишүүд түрүүн хэлсэн, Засгийн газрын бүрэн эрх нь энэ хуульд зааснаас бусад олон улсын болон бусад тэмдэглэлт өдрүүдийг тогтоох эрхийг Засгийн газарт олгоё гэсэн заалт тэнд хийж өгье гэсэн, тэгэхээр олон улсынхыг би тэмдэглэх журам гэж байна, тэрнээс олон улсын юмыг Монголд өөрчлөе гэж байгаа юм огт биш, олон улсын өдрүүдийг Монголд яаж тэмдэглэх журам нь тэрэндээ ороод явчихъя гэж, 20 дугаар саналын хувьд хоёрдугаар хэлэлцүүлгийн дараа болъё, тогтоол гаргах шаардлагатай бол тэрэн дээр нь зааж өгье.

Баярын болон тэмдэглэлт өдрүүдийн тухай хуулийн төслийн анхны хэлэлцүүлгийг дуусгаж, хоёрдугаар хэлэлцүүлэгт шилжүүлье гэсэн санал хураалт явуулъя.

Санал хураалтад 40 гишүүн оролцож, 30 гишүүн зөвшөөрч, 10 гишүүн татгалзаж, 75.0 хувийн саналаар  санал дэмжигдлээ.

Уг асуудлыг 12 цаг 12 минутанд хэлэлцэж дуусав.

Гурав.Бүгд Найрамдах Турк Улсаас Монгол Улсад суугаа

Элчин сайдын яаманд газар нэмж ашиглуулах тухай

УИХ-ын тогтоолын төсөл /хэлэлцэх эсэх/

Ж.Бямбадорж: - Бүгд Найрамдах Турк Улсаас Монгол Улсад суугаа Элчин сайдын яаманд газар нэмж ашиглуулах тухай УИХ-ын тогтоолын төслийн талаар хууль санаачлагчийн илтгэлийг Гадаад хэргийн сайд Эрдэнэчулуун танилцуулна, Эрдэнэчулуун сайдыг индэрт урьж байна.

Л.Эрдэнэчулуун: - УИХ-ын дарга, эрхэм гишүүд ээ, Монгол Улс Бүгд Найрамдах Турк Улстай 1969 онд дипломат харилцаа тогтоосон, Турк улс 1996 оны 9 дүгээр сард Улаанбаатарт, манай улс 1997 оны 5 дугаар сард Анкарад Элчин сайдын яамаа тус тус нээсэн, Туркийн Элчин сайдын яам Улаанбаатар хотын Чингэлтэй дүүргийн нутаг дэвсгэрт Энхтайваны өргөн чөлөөнд байрлах 5 дугаар байрыг 1997 оноос эхлэн 50 жилийн хугацаагаар түрээслэн ашиглаж байгаа, Туркийн тал 2000 онд Анкара хотын Чинкаяа дүүргийн Ром хэмээх газарт гадаадын дипломат төлөөлөгчийн газруудад зориулж дипломат хотхон байгуулж өөрийн гэсэн газаргүй байсан 30-аад оронд 99 жилийн хугацаагаар тодорхой хэмжээний газрыг бэлэглэлийн үнэ 1 ам.доллараар түрээслүүлээд байна.

Туркийн Засгийн газар гадаадад суугаа дипломат төлөөлөгчийн газруудаа өөрийн гэсэн газар, үл хөдлөх хөрөнгөтэй болгоход тусгайлан анхаарч, газрыг харилцан адил байх зарчмын үндсэн дээр олгож байх шийдвэр гаргасан байна, Монгол Улсын Засгийн газрын мөрийн хөтөлбөрт Турк улсад суугаа өөрийн Элчин сайдын яамыг бие даасан газар, байртай болгох тухай асуудал тусгагдсаныг та бүхэн сайн мэдэж байгаа байх, үүний дагуу манай Элчин сайд Туркийн холбогдох албаны хүмүүстэй ярьж хөөцөлдсөний дүнд Анкара хотын дипкорпусын хотхонд 6000 хавтгай дөрвөлжин метр талбай бүхий 2 хэсэг газрыг 99 жилийн хугацаагаар түрээслэх тохиролцоонд урьдчилсан байдлаар хүрээд байна.

Улаанбаатарт суугаа Туркийн элчин сайдын яамны одоо эзэмшиж байгаа газрынх нь хэмжээ 4857 ам.дөрвөлжин метр юм, Улаанбаатар, Анкара дахь 2 элчин сайдын яамны эзэмшил газрыг тэнцүүлэхийн тулд манайх 1143 ам дөрвөлжин метр газрыг Туркийн талд нэмж олгох ёстой юм. Туркийн тал нэмж авах газар дээрээ элчин сайдынхаа өргөө бариулахаар төлөвлөж байгаа юм байна. Гадаад хэргийн яам Туркийн талд газар нэмж олгох асуудлыг өнгөрсөн 8 дугаар сарын 20-ны өдөр Засгийн газрын хуралдаанаар хэлэлцүүлж, тус хурлаас 2 улсын элчин сайдын яамны хэрэгцээнд зориулан харилцан адил байх зарчмын үндсэн дээр 2 талдаа ижил хэмжээ бүхий газрыг удаан хугацаагаар ашиглуулах нь зүйтэй гэж үзэж элчин сайдын өргөө барихад нь зориулан Туркээс Монгол улсад суугаа элчин сайдын яаманд газар нэмж ашиглуулах тухай УИХ-ын тогтоолын төслийг УИХ-аар хэлэлцүүлэхээр өргөн мэдүүлсэн.

Энэ сарын 10-ны өдөр Аюулгүй байдал, гадаад бодлогын болон Эдийн засгийн байнгын хорооны хамтарсан хурлаар энэ асуудлыг хэлэлцэж өнөөдөр та бүхэнд энэ саналыг танилцуулж байна.

Эрхэм гишүүд та бүхэн тогтоолын төслийг хэлэлцэн шийдвэрлэж өгөхийг хүсье, баярлалаа.

Ж.Бямбадорж: - Эрдэнэчулуун сайдад баярлалаа, Тогтоолын төсөлтэй холбогдуулж асуух асуулттай гишүүд нэрээ ирүүлсэн байна, Мөрөн гишүүн асуултаа асууя.

Д.Мөрөн: - Ганцхан зүйл асууя, Элчин сайдын яамдуудын байрлалын талаар тодруулъя, их олон оронд элчин сайдын яамдуудын аюулгүй байдлыг хангах үүднээс төвлөрсөн маягаар байрлуулдаг, ийм бодлого манайх явуулж байгаа юу, одоо хүссэн газар нь өгөөд байх юмуу, ер нь цаашдаа Элчин сайдын яамдуудыг төвлөрүүлэх үйл ажиллагаа хийгдэх үү гэсэн асуулт байна, гол нь аюулгүй байдалтай холбоотой асуудал байдаг байх л даа.

Ж.Бямбадорж: - Мөрөн гишүүний асуултад Эрдэнэчулуун сайд хариулъя.

Л.Эрдэнэчулуун: - Улс тус бүр өөр өөрийн энэ чиглэлээр бодлоготой байдаг, жишээлбэл АНУ-д тийм нэгдсэн байдаггүй, гэтэл БНХАУ-д бүр зориуд хотхон байгуулсан байдаг, 1959 онд дипломат корпусыг тэр чигээр нь Бээжингийн нэг хэсэгт байршуулсан байгаа, тэр нь мэдээж хэрэг сайн талтай, ялангуяа харуул хамгаалалт, үйлчилгээний төв зэрэг бүх талаас нь бодоод үзэхэд энэ бол тодорхой хэмжээний ашигтай байдаг, гэхдээ улс тус бүр өөр өөрийн байр суурьтай байдаг, өөр өөрийн шийдлээ гаргадаг, тийм учраас энийг адилтгаж, бүх улс оронд ийм байдаггүй л дээ, тийм учраас манайх яг тийм урдаас нэгдсэн  хотхонтой байх талаар тодорхой шийдвэр, бодлого баримталж ирээгүй, яагаад гэвэл тухайн үедээ одоо бидэнд байгаа орон сууц, байраа өгөөд элчин сайдын яамдуудад түрээслүүлэх юмуу, худалдах ийм ажил зохион байгуулж ирсэн, харин одоо манай Гадаад хэргийн яамны зүүн урагшаа хэсэг газар байгаа, тэнд Болгар, Чехийн элчин сайдын яам байдаг, тэр хэсэг газрыг яваандаа дипломат төлөөлөгчийн газруудад зориулсан газар болгох нь зүйтэй юм болов уу гэсэн энэ асуудлыг бид хотынхонтой ярьж байгаа, хотынхон энэ асуудалд нааштайгаар хандаж байгаа, энэ асуудлыг, гэхдээ нэг газар төвлөрүүлэх тухай асуудал биш юм. Одоо элчин сайдын яамдууд энд тэнд байгаа.

 

Ж.Бямбадорж: - Хэлэлцэж байгаа асуудалтай холбогдуулж асуугаарай, Болормаа гишүүн асуултаа асууя.

Н.Болормаа: - Яг хаана газар авах гэж байгаа вэ, одоо байгаа Туркийн элчин сайдын яам хотын төвд, энэ элчин сайдын өргөө барих газрыг хаана барих гэж байгаа вэ?

Ж.Бямбадорж: - Болормаа гишүүний асуултад хариулъя.

Л.Эрдэнэчулуун: - Туркийн элчин сайд хаана, ямар газар авахаа өөрсдөө эхэлж шийднэ, гагцхүү бид, манай тал ямар ямар боломжтой байна вэ гэдэг утгаараа байгаа газраа танилцуулах, үзүүлэх ёстой, өнөөдрийн байдлаар элчин сайд нь ганц нэг газар явж үзсэн байна лээ, нэг газар нь Болгарын элчин сайдын яамны зүүн урагш нэг хэсэг газар байгаа, тэнд элчин сайдын өргөө барих боломжтой гэж үзэж байгаа, элчин сайд өөрөө танилцаж үзсэн, эцсийнхээ шийдвэрийг хараахан гаргаагүй байгаа.

Ж.Бямбадорж: - Цэрэнжав гишүүн асуултаа асууя.

Л.Цэрэнжав: - Харилцан ижил байх зарчмаар улсуудад газар олгогдоод манайх энэ дагуу Туркийн элчин сайдын яаманд газар олгох гэж байгаа юм байна л даа, тэгэхээр орон орондоо тэр элчин сайдын яамны хамгаалалтын зардлыг тэр орон даадаг байх ёстой, тэгэхээр Монголын элчин сайдын яам Туркэд ганц газар байгаа шүү дээ, тэгээд энд 2 газар олгоод, элчингийн өргөө нь өөр газар, элчин сайдын яам нь өөр газар байхаар тусад нь 2 хамгаалалт хэрэгтэй болно, энэ зардлыг хэн хариуцах вэ, тэгвэл адил тэгш биш, монголын газар нутаг дээр 2 газрыг хамгаалуулаад, Туркийн газар нутаг дээр нэг газар хамгаалах ийм зардал мөнгө, хамгаалалтын хувьд зөрүү гарч ирэх юмуу, энийг тооцож үзсэн үү?

Ж.Бямбадорж: - Цэрэнжав гишүүний асуултад хариулъя.

Л.Эрдэнэчулуун: - ярьж байгаа, үндсэндээ тохирсон байгаа, гэхдээ тэр нь яг хажуу талдаа, өөрөөр хэлбэл тэрийг нэг газар болгох боломжтой байгаа юм, 6000 квадрат метр газар байгаа, энд харин элчин сайд нь өөрийнхөө өргөөтэй болох юм бол тэрийг хамгаалах тухай асуудал гарч ирнэ л дээ, энийг Засгийн газар хамгаалах зардлыг үүрэх үүрэгтэй, тийм учраас тэр асуудлыг бидэнд зохих шийдвэр гаргаж хамгаалалтдаа авах шаардлагатай болов уу.

Ж.Бямбадорж: - Ганбямба гишүүн асуултаа асууя.

Н.Ганбямба: - Гадаад яамнаас асуух асуулт давхцлаа, уржигдар Байнгын хорооны хурал дээр хотын дарга Энхболдоос юм асууя гэсэн чинь Энхболд өнөөдөр бас ирсэнгүй, одоо Туркийн элчин сайдын яаманд энэ өгөхөөр орж ирж байгаа газар хотын ерөнхий төлөвлөгөөний дагуу олгогдох уу, эсвэл хотын ерөнхий төлөвлөгөөндөө өөрчлөлт оруулаад, тэгээд энэ газрыг олгох уу гэсэн асуултыг хотын удирдлагаас тавъя, ер нь бол хотын ерөнхий төлөвлөгөө бол зүгээр нэг мөнгөтэй бизнесменүүдийн юугаар өөрчлөлт ороод яваад байдаг, энэ ногоон бүс чинь газар олгохгүй бүс шүү дээ гээд байгаа мөртлөө, дараахан нь нөгөө ногоон бүс нь битүү газар босоод байшин босчихсон байдаг.

Ж.Бямбадорж: - Хэлэлцэж байгаа асуудалтай холбогдуулж асууя.

Н.Ганбямба: - Хэлэлцэж байгаа асуудал мөн, битгий энийг булзааруулаад бай, би хотын дарга Энхболдыг байлга гээд хэлсэн, Туркийн элчин сайдын яамны газрыг өнөөдөр хэлэлцээд энэ Их Хурал зөвшөөрөл гаргалаа, энэ газрыг та нар олгохдоо ерөнхий төлөвлөгөөтэйгээ нийцүүлж олгох уу, эсвэл өөрчлөлт оруулж олгох уу гэдгийг би асууж байна, ерөнхий төлөвлөгөөг ямар УИХ батлах биш, өнөөдөр Баасанжав гуай Байнгын хорооны хурал дээр хэлсэн, хотын төвд зөвхөн мөнгөтэй улсууд газар авч байгаа шүү, одоо шалбааг ч байхгүй болсон, хотын төвд. 

Хотын дарга Энхболдыг би байлга гээд байгаа байхгүй юу, дугаар хорооны иргэн би газар хөөцөлдөөд хотын төвд авч чадахгүй гэдгийг бид нар түрүүчийн Байнгын хорооны хурал дээр ноцтой ярьсан шүү дээ, гэтэл өнөөдөр энэ газрыг хотын ерөнхий төлөвлөгөөндөө оруулж өгөх үү, эсвэл төлөвлөгөөндөө өөрчлөлт оруулж өгөх үү гэж би асуугаад байна.

Ж.Бямбадорж: - Гишүүдээ бид нар хэлэлцэж байгаа асуудал дээр асуулт асууя, би хурал удирдаж байгаагийн хувьд энийг шахна, яагаад гэхээр бид нар газар зааж өгөхгүй, энд, газар олголтын асуудлыг тусгайлан хэлэлцэж болно, асууж болно, өнөөдөр бид нар миний энэ ширээн дээр өргөн барьсан асуудал бол улс төрийн шийдэл гаргах, өөрөөр хэлбэл газар хуваарилж өгөх асуудал би хэлэлцэхгүй юм байна гэж би ойлгосон, газар хуваарилж өгөх асуудал би хэлэлцэхгүй юм байна гэж ойлгосон, УИХ адил байх зарчмын үндсэн дээр газар ашиглуулах зөвшөөрөл олгох ёстой юм байна гэж ойлгож байгаа, тэрийгээ хаана нь хэзээ барих асуудал нь 2 дугаар заалт дээрээ байна лээ, Засгийн газар гэрээ байгуулаад яаж өгөх зэрэг нь бид нарын шийдэх асуудал биш юм шиг байгаа юм. Ганбямба гишүүний асуултад хариулъя.

Н.Ганбямба: - Их Хурлын шийдвэр гарсан гээд дараа нь янз бүрийн юм хийгдэнэ шүү дээ, Их Хурал ийм шийдвэр гаргах юм бол энэ асуудал хөндөгдөнө шүү дээ.

Бадамжунай: - Гадаад яамны шугамаар гадаадын элчин сайдын газар олголтын асуудал бол УИХ, Засгийн газрын шийдвэрээр тусгай статусаар олгогдоно, хот бол гадаадын элчин сайдын яамны газрын тухайд гүйцэтгэх үүргийг хийдэг гэдгийг нэгдүгээрт хэлмээр байна.

Хоёрдугаарт энэ Туркийн элчингийн өргөө барих газар одоогоор чөлөөтэй, тэрэн дээр прокурорын 4 гарааш байгаа, тэр гараашийг бид нар шилжүүлэн байрлуулах талаар тохирсон, ерөнхий газрын байршил нь хуучин төлөвлөлтөөр элчингийн район гэсэн төлөвлөлтөд багтаж байгаа, ийм газар байгаа.

Ж.Бямбадорж: - Дамиран гишүүн асуултаа асууя.

Ц.Дамиран: - Туркэд манайд 6000 метр хавтгай газрыг бэлэгдлийн чанартай 1 долларын үнээр түрээсэлж байгаа юм байна, гэтэл манай гадаадад байгаа элчин сайдын яамдууд хэдий хэмжээний дундаж газар байдаг юм бэ, эзэмшиж байдаг юм бэ?

Хоёрдугаарт Туркэд, Анкарад тийм 6000 метр хавтгай газар заавал байх тийм үнэхээр шаардлага байгаа юмуу, ирээдүйгээ бодож байгаа юмуу, харилцаа ямар билээ, бид нар 1110 метр хавтгай газрын зөрүү газар өгөх юм байна, тэгш байх зарчмын дагуу өгөлгүй яахав, тэгэхээр хэрвээ энэ 1000 гаруй квадратыг хотын төвд бидэн шиг газрын багц хууль гаргачихлаа, газрыг эдийн засгийн харилцаанд оруулъя гэж байгаа, ийм хэмжээний газрыг арилжааны хэлбэрээр ашиглавал ямар хэмжээний мөнгө төгрөг улсын төсөвт орох ёстой юм бэ, хэрвээ дуудлагаар зарвал ийм газар ямар үнэтэй байх вэ, ашиглавал жил болгон тэр газрын түрээсийг хичнээн хэмжээний мөнгө авч болохоор байгаа юм, энийг тодруулъя.

Ж.Бямбадорж: - Дамиран гишүүний асуултад хариулъя.

Л.Эрдэнэчулуун: - Одоо Туркийн элчин сайдын яамны байр хотын төвд байгаа, тэр газар бол 4857 квадрат метр газар байгаа, одоо бидний өгөх 1143 газрыг нэмж өгнө, тэнд манайх 6000 квадрат метр газар авсан гэдэг маань үнэхээр том газар бас биш л дээ, тэр ерөөсөө 100х60-ын харьцаатай газар, тийм учраас тийм ч их том газар гэж хэлэхэд, нэгдүгээрт.

Хоёрдугаарт Турк-Монголын харьцаа өнөөдөр өргөжиж байна, цаашдаа уламж өргөжих төлөвтэй байгаа, тийм учраас тэнд ажиллаж байгаа манай ажилтнуудын тоо ч нэмэгдэх байх, ер нь харилцаа өргөжиж байгаа гэдэг утгаараа бид ирээдүйгээ бодож газар, байраа ямар хэмжээний барихыгаа тооцож хийх ёстой, тэр утгаараа одоогийн бидний авч байгаа газар бол тийм том газар биш гэдгийг хэлэх байна, жижгэвтэр газар.

Ж.Бямбадорж: - Балсандорж гишүүн асуултаа асууя.

Х.Балсандорж: - Бадамжунай даргын хариултаас одоо Туркийн элчин сайдын яаманд өгөх гэж байгаа манайх санал тавьж байгаа газар хэн нэгэн аж ахуйн нэгж, байгууллага, иргэн этгээд эзэмшээгүй, гэрчилгээ аваагүй ийм газар байна гэж ойлголоо, хэрвээ цаашдаа Туркийн элчин сайдын яам судлаад иргэн, аж ахуйн нэгжийн эзэмшиж байгаа газрыг би авъя гэдэг асуудал тавибал яаж шийдэгдэх вэ, тийм асуудал бас гарах юм шиг байна шүү дээ, байдал нь, нэгдүгээрт.

Хоёрдугаар асуулт Их Хурлын тогтоол дээр нэмж өгөх газрынхаа хэмжээг тусгахгүй юмуу, газар олгоно гээд шийдчихдэг, хэдий хэмжээний газар хэдэн жилийн хугацаагаар өгөх гэж байгаа юм, тэрийгээ тусгахгүй бол зүгээр газар олго гэчихдэг, нөгөөдөх нь тэр шаардлагатай байгаа 1143 байх юмуу, үгүй бол хэд байх юм тэрийг Их хурал тогтоож өгөх байлгүй дээ, тогтоол дээр газрынх нь хэмжээ байхгүй байна, энийг тодруулъя. Их хурал газрыг тогтооно шүү дээ, хэн нэгэнд олгоход, элчин сайд ч ялгаагүй, чөлөөт бүс байгуулахад ч ялгаагүй, үйлдвэр технологийн парк байгуулахад ч ялгаагүй газрын хэмжээ тогтоох ёстой.

Ж.Бямбадорж: - Балсандорж гишүүний асуултад хариулъя.

Л.Эрдэнэчулуун: - Бид Туркийн Засгийн газартай гэрээ байгуулна, тэгэхдээ хугацааны хувьд, газрынх нь хувьд тэр үеэр гэрээнд нь тодорхой зааж өгнө, миний ойлгож байгаагаар Засгийн газар тэр газрынх нь хэмжээг тогтоож өгдөг юм гэж ойлгож байгаа, тэр утгаараа УИХ-ын тогтоолд газрын тухай, хэмжээний тухай асуудал орохгүй болов уу гэж ойлгож байгаа.

Бадамжунай: - Бид Гадаад хэргийн яам, хот хамтарсан ажлын хэсэг ажиллаж байгаа, 7 дугаар сараас хойш, нэгдүгээрт нийт элчин сайдын газруудтай холбоотой, гэрээний хугацаа, хоёрдугаарт өнөөдрийн тулгамдсан 2, 3 улсын элчин сайдын газрын асуудлыг, гуравдугаарт цаашдын хэтийн төлөвийн талаар гэсэн ийм ажлын хэсгүүд ажиллаж байгаа, тэгээд Гадаад хэргийн яамаар ахлуулсан энэ ажлын хэсгийн нөхдүүд, хотынхон нийлээд тулгамдсан энэ Туркийн элчин сайдын газрын тухай асуудлыг Элчингийн нөхдүүдтэй нь хэд хэдэн удаа уулзаж ярилцсан, одоо бидний ярьж байгаа энэ сонголтыг харьцангуй тохирсон хэлбэрээр ойлгож болох байхаа гэж бодож байгаа.

Ж.Бямбадорж: - Асуух асуулттай гишүүд асуултаа асууж хариултаа авлаа, одоо тогтоолын төслийн талаар Эдийн засгийн болон Аюулгүй байдал, гадаад бодлогын байнгын хорооны хамтарсан дүгнэлтийг сонсоё, дүгнэлтийг УИХ-ын гишүүн Хүрэлсүх танилцуулна, Хүрэлсүх гишүүнийг индэрт урьж байна.

У.Хүрэлсүх: - Улсын Их Хурлын дэд дарга, эрхэм гишүүд ээ, Монгол Улсын Засгийн газраас 2003 оны 9 дүгээр сарын 8-ны өдөр Улсын Их Хуралд өргөн мэдүүлсэн Элчин сайдын яаманд газар ашиглуулах тухай Улсын Их Хурлын тогтоолын төслийг хэлэлцэх эсэх асуудлыг Аюулгүй байдал, гадаад бодлогын болон Эдийн засгийн байнгын хорооны хамтарсан хуралдаанаар 2003 оны 12 дугаар сарын 10-ны өдөр хэлэлцлээ.

 


Харилцан адил байх нөхцөлөөр, удаан хугацаагаар түрээслэх зарчмаар Элчин сайдын яаманд газар ашиглуулах тухай Улсын Их Хурлын тогтоолын төслийг Байнгын хороодын хамтарсан хуралдаанд оролцсон гишүүдийн олонхи нь Улсын Их Хурлын чуулганы нэгдсэн хуралдаанаар хэлэлцүүлэх нь зүйтэй гэж үзлээ.

 


Элчин сайдын яамдад  олгох газрыг  нийслэлийг хөгжүүлэх ерөнхий төлөвлөгөөнд тодотгон тусгаж, Улсын Их Хурлаас энэ талаар шийдвэр гаргахдаа ерөнхий төлөвлөгөөг үндэслэж байх, газар олголтын асуудалд мэргэжлийн түвшинд бодлоготой хандаж, газрыг  хуульд заасан журмын дагуу  олгох,  тусгай хэрэгцээний газрыг тухайн жилийн газар зохион байгуулалтын  ерөнхий төлөвлөгөөнд тусгаж, эрх бүхий байгууллагаар баталгаажуулж олгодог байх зэрэг асуудлаар Байнгын хороодын хамтарсан хуралдаанд оролцсон зарим гишүүд санал гаргасан болно.

 


Байнгын хороод уг тогтоолын төслийг хэлэлцэх эсэхийн болон  төслийн анхны хэлэлцүүлгийг хамт хийсэн бөгөөд тогтоолын төслийн талаар зарчмын зөрүүтэй санал гишүүдээс гараагүй тул Элчин сайдын яаманд газар ашиглуулах тухай Улсын Их Хурлын тогтоолын төслийг анхны хэлэлцүүлгээр баталж өгөхийг Та бүхнээс хүсье. Анхаарал тавьсанд баярлалаа.

 
Ж.Бямбадорж: - Байнгын хорооны дүгнэлттэй холбогдуулж Баасанжав гишүүн асуултаа асууя.

Ц.Баасанжав: - Туркийн Элчин сайдын яаманд газар олгох асуудал анхнаасаа яаж гарч ирсэн бэ гэхээр 2000 онд Анкара хот гадаадын дипломат төлөөлөгчдийн газарт зориулж дипломатын хотхон байгуулаад 30 гаруй орны дипломатын газарт 99 жилийн хугацаатай 1 ам.долларын үнэтэй элчин сайдын яамдад зориулж байшин барилга олгоод энэнээс болоод Монголын элчин сайдын яамны Туркэд эзэмшиж байгаа газрын хэмжээ, энд байж байгаа Туркийн элчин сайдын яамны эзэмшиж байгаа газрын хэмжээ хоёр 1100 метр квадратаар зөрж байгаа учраас энэний зөрүүтэй тэнцэх асуудлыг олгож өгөөч гэж, уг асуудал ингэж гарч ирсэн байгаа.

Тэгээд энэнтэй холбогдуулж ер нь цаашдаа ийм асуудал байнга гарна, элчин сайдын яамны байрлах энэ асуудлыг хотын ерөнхий төлөвлөгөөнд яаж тусгаж, яаж шийдвэрлэх вэ, ямар зарчим байна вэ, Турк улс ийм зарчим барьж ингэж энэ асуудалд хандаж байна, энэнээс чинь болж энэ асуудал гарч байна гэж асуудал тавихаар энд ерөөсөө ямарч холбоо байхгүй, энд холбогдолгүй асуудал байна гэж Байнгын хорооны хурал дээр ч ийм асуудал яриад байгаа юм, сая ч нэгдсэн хуралдаан дээр иймэрхүү байдал гарч байна, энэ бол би энэ хэлэлцэж байгаа асуудлын ач холбогдлыг бууруулж байна гэж ойлгож байна.

Би Байнгын хороон дээр ямар санал тавьсан гэхээр энэ талаар Улаанбаатар хотын захиргаанд үүрэг өгөх хэрэгтэй, 2002 оны төлөвлөгөөнд тодотгол хий, энэ элчин, дипломатуудын байрлах газрыг захад нь юмуу, төвд нь юмуу нэг дор байрлуулдаггүй юмаа гэхэд цаашдаа Их Хурал Газрын тухай хуулиар энэ асуудлыг шийдэж байх эрхтэй, энэ асуудлыг шийдэхэд бодлогын чанартай эрхийн баримт бичгийг үндэслэж бид шийдвэрээ гаргах хэрэгтэй гэсэн ийм санал тавьсан, тэгээд энэ асуудлыг Байнгын хороонд зориуд протоколд тусгаад энэ асуудлыг анхаарч өгөөч гэсэн, тэгэхээр энэ одоо туссан, анхаарсан ийм юм байна уу? 

Байнгын хорооны дүгнэлтэд Туркийн элчин сайдын яаманд газар олгох асуудлыг олонхийн саналаар шийдсэн гэсэн ийм дүгнэлт орж ирсэн байна, энэ бол бүрэн 100 хувийн саналаар шийдсэн, тэнд бол зарчмын зөрүүтэй саналаар Туркийн элчин сайдын яаманд газар олгохгүй гэсэн нэг ч гишүүн тийм санал гаргаагүй, гагцхүү гарч байгаа шийдвэрт ийм саналыг тусгаач гэсэн, тэгэхээр энэ дээр Байнгын хороо ямар байр суурьтай байгаа юм бэ?

Сонин дээр гарч байгаа, хурал дээр яриад байгаа юм бол ерөөсөө тэр хотын ерөнхий төлөвлөгөө хамаагүй, элчин дипломатын тосгон хамаагүй, ерөөсөө Туркийн элчин сайдын яамны газрыг шийднэ гэсэн ийм маягаар асуудлыг яриад байх юм, би энд сайн ойлгохгүй байна, тийм учраас энэ дээр Байнгын хороо тодруулалт хийж өгөөчээ.

Ж.Бямбадорж: - Баасанжав гишүүний асуултад Лүндээжанцан дарга хариулъя.

Д.Лүндээжанцан: - Баасанжав гишүүн, Ганбямба гишүүн нарын гаргасан саналуудын дагуу Гадаад хэргийн яам, Нийслэлийн Засаг даргын Тамгын газарт бид протоколоо явуулъя, ер нь цаашдаа ерөнхий төлөвлөгөөндөө дипломат төлөөлөгчийн газрын байршлын асуудлыг судалж үзэж, тодорхой нөөц газартай байж, дараагаар нь олон айл өрхийг нүүлгэж юмуу, аж ахуйн нэгжүүдийг нүүлгэж, нөхөх олговор өгөх ч юмуу, маш их үр дагавар үүсч болзошгүй учраас энэ дээр анхаарч, энэ дээр ул суурьтай хандая гэсэн гишүүдийн саналууд гарсан болно гэдэгтэй холбоотой протоколоо нэгдүгээрт явуулъя.

Хоёрдугаарт манай өнөөдөр Улаанбаатар хотод байгаа гадаадын дипломат төлөөлөгчдийн байршлыг харахад хэд хэдэн хэсэг газар байгаа, энийг бөөгнүүлээд нэг районд аваачна гэдэг бол одоохондоо бүтэшгүй, хоёрдугаарт нэг их олон дипломат төлөөлөгчийн газар шинээр байгуулагдаад байнга газар нэхээд, энэ асуудал шил шилээ дараад орж ирэх нь юу л бол, ер нь ганц нэг, бидэнтэй харьцдаг, сайн харьцаатай улсууд юмаа хөрөнгө оруулаад, юмаа барихад үгүйсгэхгүй, харин бид дэмжих ёстой. Өнөөдөр бид манай дипломат төлөөлөгчийн газрууд бол зарим нь өөрийн орон байргүй, хүнд нөхцөлд байна, газар олж авах, тэгээд өөрийн орон байртай болгох, өндөр түрээс төлж байна, ингэхгүйгээр өөрийн хөрөнгөтэй болох талаар бид харин ээлж дараатай арга хэмжээ авах ёстой, өмнө нь ч авч ирсэн, гэхдээ энийг нэг мөр авч чадахгүй байгаа ийм зүйл байгаа юм.

Мөн бусад дипломат төлөөлөгчийн газрууд аюулгүй байдлынхаа эрх ашгийн үүднээс газраа тэлэх, хамгаалалтын бүс байгуулах зэрэг терроризмтай тэмцэх тэмцлийн хүрээнд янз бүрийн саналууд гарч байгаа гэдгийг бас Байнгын хорооны хуралдаан дээр яригдсан, ийм учраас Нийслэлийн удирдлага, мөн газрын албанд манай Гадаад хэргийн яам, Засгийн газарт танилцуулаад энэ дээр нэлээд бодлоготой хамтарч ажиллаж, төлөвлөгөөгөө сайн зохиох ёстой гэдэг нь гишүүдийн үнэтэй саналуудыг анхааралдаа авах ёстой гэж, ингээд бид протоколоо явуулна.

Ж.Бямбадорж: - Далайхүү гишүүн асуултаа асууя.

М.Далайхүү: - Харилцан тэнцүү нөхцөлөөр газар олгож байгаа гээд олгох нь зүйтэй, тогтоолын хоёрдугаар заалтаар заагаад цаашдаа нэг их олон орж ирээд байхгүй, энүүгээр эрхий нь Засгийн газарт нээгээд өгчихвөл яасан юм, ерөөсөө ингээд газрын асуудлыг харилцан тэнцүү нөхцөлөөр шийдвэрлэж байх нь зүйтэй, Элчин сайдын яамдын гээд, тэгээд дахиад нэг элчин сайдын яам гэхээр ахиад барьж ороод байхгүйгээр, давхар нээж өгөөд, Засгийн газар харилцан тэнцүү нөхцөлөөр аваад явчихдаг ийм хувилбар оруулж болоогүй юмуу, хотын ерөнхий төлөвлөгөөтэй уялдуулан харилцан тэнцүү нөхцөлөөр газар олгож байхыг Засгийн газарт үүрэг болгоод, тэгээд цаашаа амар олон дахин орж ирэхгүй, ингээд шийдээд явж болохгүй юмуу?

Ж.Бямбадорж: - Би энд сая хууль авчрууллаа, үнэхээр хуулин дээр тов тодорхой заасан байна, УИХ-ын бүрэн эрх, газрын талаархи бүрэн эрх дотор бүр 17.1.1 гэчихээд бодлого тодорхойлно, 1.2 гэчихээд гадаад улс орон, олон улсын байгууллага, гадаадын хуулийн этгээдэд газрыг тодорхой хугацаагаар түрээс, концепцийн гэрээгээр ашиглуулах талаар шийдвэр гаргах гэж байна, энэ бол тухайн үед нь шийдэх нь гарцаагүй юм байгаа юм, хоёрдугаарт би тогтоолын төсөл батлахын алдад яг энэ хууль авсан явдал нь бас нэг юм та бүхэнтэй ярина, асуух асуулттай гишүүд асуултаа асуулаа, саналаа хураая.

Байнгын хорооны саналаар энэ асуудлыг хэлэлцье гэсэн санал хураалт явуулъя.

Санал хураалтад 41 гишүүн оролцож 40 гишүүн зөвшөөрч, 1 гишүүн татгалзаж, 97.6 хувийн саналаар санал дэмжигдлээ.

Анхны хэлэлцүүлгээр хийж өгөөч гэсэн Байнгын хорооны саналаар санал хураалт явуулъя.

Санал хураалтад 41 гишүүн оролцож, 37 гишүүн зөвшөөрч, 4 гишүүн татгалзаж, 90.2 хувийн саналаар анхны хэлэлцүүлгийг хийе гэсэн санал дэмжигдлээ.

Тогтоолын төсөл дээр ийм юм байх юм шиг байгаа юм, тогтоолын төслийн нэгдүгээр хэсэг дээр гэрээний үндсэн дээр газар нэмж ашиглуулсугай гэж, би энэ хуулийн заалтаар ашиглуул гэж хэлэхгүй юм шиг байгаа юм, ашиглуулахаар тогтоосугай гэх, ашиглуул гэхээр УИХ шууд харилцаа руу өөрөө гүйцэтгэгчээр явж орж байгаа учраас ашиглуулахаар тогтоосугай, тэгээд энд тогтоосны дагуу 2 дугаар заалт нь байх болов уу, харин энэ дээр гишүүдийн яриад байгаа Баасанжав гишүүн, Ганбямба гишүүний яриад байгаа, хотынхны яриад байгаа заалтыг нэмж болох юм, Туркийн талтай газар нэмж ашиглуулах гэрээ байгуулж, газар олгох асуудлыг Засгийн газарт даалгах, ийм заалт нэмж болох юм гэсэн ийм редакцтайгаар тогтоолын төслийг батлая гэсэн санал хураалт явуулъя.

Санал хураалтад 41 гишүүн оролцож 39 гишүүн зөвшөөрч, 2 гишүүн татгалзаж 95.1 хувийн саналаар санал дэмжигдлээ.

Редакцийг саяын байдлаар хийгээд үдээс хойшхи хуралдаанд оруулж ирээрэй.

Уг асуудлыг 12 цаг 45 минутанд хэлэлцэж дуусав.

Дөрөв.Хууль буцсан тухай тогтоолын төсөл батлах тухай

Ж.Бямбадорж: - Өчигдөр нэг хууль буцсан, Хууль буцсан тухай тогтоол батлах ёстой, Тамгын газарт үүрэг өгсөн, Байнгын хороон дээр хэлэлцсэн, Нэгдсэн хуралдаан дээр хэлэлцсэн чиглэлийг хараад тогтоолын төсөл оруулж ир гэсэн, энэ тогтоолын төслийг танилцуулъя.

Монгол Улсын Их Хурлын тогтоол, Хөрөнгө итгэмжлэх тухай хуулийн төслийг буцаах тухай, Монгол Улсын Их Хурлын Чуулганы хуралдааны дэгийн 23.3, 4-т заасныг үндэслэн Монгол Улсын Их Хурлаас тогтоох нь: Засгийн газраас өргөн мэдүүлсэн хөрөнгө итгэмжлэх тухай хуулийн төслөөр зохицуулах харилцааг бие даасан хуулиар бус Иргэний хуулийн хүрээнд нэмэлт өөрчлөлт оруулах замаар шийдвэрлэх нь зүйтэй гэж үзэж төслийг хууль санаачлагчид буцаасугай гэж, би ийм л байдалтайгаар өчигдөр шийдлээ гэж ойлгосон, зөв үү? Базарсад гишүүн.

Д.Базарсад: - Энэ хууль гарахдаа цаана нь тусламжийн юм байсан юм биш үү, би тэгж дам сонссон юм, тийм юм байна уу, үгүй юу? Наадахы чинь батлахаа болиод, хэлэлцэж байгаа байдлаар авах юмаа авч болно шүү дээ.

Ж.Бямбадорж: - Тэглээ гээд бид нэгэнт л УИХ шийдээ гаргасан тохиолдолд нэн яаралтай энэ тогтоолын дагуу асуудлаа шийднэ, тийм юм байгаа юм бол, харин ийм тогтоол гарах нь тэр авч байгаа юманд их ач холбогдолтой. УИХ бол энийг авахгүй гэж байгаа юм биш байна, авъя гэж байгаа юм, гэхдээ тийм, тэр гадаадын байгууллага чинь заавал тусгай хууль, эсвэл Иргэний хууль гээд байгаа юмгүй шүү дээ.

Энэ тогтоолыг батлая гэсэн санал хураалт явуулъя.

Санал хураалтад 41 гишүүн оролцож 36 гишүүн зөвшөөрч, 5 гишүүн татгалзаж, 87.8 хувийн саналаар тогтоол батлагдлаа.

Yдээс хойш энэний редакцийг хийж оруулж ирье.

Засгийн газрын мэдээллийг 15 цагаас Гүррагчаа сайдын мэдээллийг сонсоё.

Өглөөний нэгдсэн хуралдаан 12 цаг 45 минутанд завсарлаж, оройн нэгдсэн хуралдаан 15 цаг 15 минутанд эхлэв.

Тав.Засгийн газрын мэдээлэл /Батлан хамгаалахын

сайд Ж.Гүррагчаа/

Ж.Бямбадорж: - Засгийн газрын мэдээллийн цагаар Батлан хамгаалахын сайд Гүррагчаа НYБ болон талуудын тохиролцооны шугамаар Монгол улс энхийг сахиулах үйл ажиллагаанд оролцож байгаа ажлын явц, цаашдын бодлого, чиглэл сэдвээр мэдээлэл хийнэ, Гүррагчаа сайдыг индэрт урьж байна.

Ж.Гүррагчаа: - УИХ-ын дарга, эрхэм гишүүд ээ, Батлан хамгаалах салбарын зорилтыг хэрэгжүүлэхэд Монгол Улсын Үндсэн Хууль, Батлан хамгаалах тогтолцооны багц хуулиуд, Засгийн газрын үйл ажиллагааны хөтөлбөр, цэргийн шинэчлэлийн бодлого баримт, бичгийг удирдлага, чиглэл болгон ажиллаж байна. 

Өнөөдөр та бүхэнд ”НҮБ болон талуудын тохиролцооны шугамаар Монгол Улс энхийг сахиулах үйл ажиллагаанд оролцож байгаа ажлын явц, цаашдын бодлого чиглэл” сэдвээр мэдээлэл хийх юм.  

Нэг. Монгол Улсын цэргийн багийг НҮБ–ын энхийг сахиулах болон олон улсын бусад ажиллагаанд оролцуулах болсон үндэслэл, шаардлага. Дэлхий дахинд хүйтэн дайны үе шувтарч, ардчилалын үзэл санаа дэлгэрч, улс орнуудын харилцан ажиллагааны хүрээ өргөжсөнөөр дэлхийн улс орнууд аюулгүй байдлаа бэхжүүлэх аятай нөхцөл бүрдсэн билээ.

Гэвч үндэстэн, шашин хоорондын зөрчил, нутаг дэвсгэрийн маргаан, байгалийн баялгийг эзэмших эрхийн төлөөх тэмцэл зэрэг улс орнуудын дотоод, гадаад орчны маргаантай байдлаас улбаатай бүс нутгийн шинж чанартай дайн, зэвсэгт мөргөлдөөний тоо буурахгүй байна.

Терроризмын аюул бодитой болж, үйл ажиллагааных нь цар хүрээ өргөжиж, дэлхийн хэмжээний сүлжээтэй болж алан хядах, хорлон сүйтгэх ажиллагааг газар сайгүй явуулж байна.

Дээрх нөхцөл байдалтай уялдан дэлхийн улс орнууд  аюулгүй байдлын уламжлалт бодлого, үзэл баримтлал, цэргийн номлолоо эргэн харахын зэрэгцээ цэрэг, зэвсэгт хүчнийхээ бүтэц, зохион байгуулалт, чиг үүрэгт зарчмын чанартай томоохон өөрчлөлт, шинэчлэлтийг хийж байна.

Зэвсэгт хүчнээ мэргэжлийн чиг баримжаатай болгон хөгжүүлэхдээ тайван цагийн уламжлалт болон уламжлалт бус үүргийг гүйцэтгэхэд бэлтгэгдсэн уян хатан, хөнгөн, хөдөлгөөнтэй, авсаархан болгон өөрчлөхийн зэрэгцээ цэрэг, армийг зөвхөн байлдааны зориулалтаар бус хүмүүнлэгийн чиглэлээр түлхүү ашиглах нь дэлхийн улс орнуудын цэргийн хэрэгт хийгдэж буй дээрх өөрчлөлт, шинэчлэлийн нэг гол чиглэл болж байна.

Ийнхүү Зэвсэгт хүчний үүрэг, зориулалтад гарч буй нийтлэг өөрчлөлт нь дэлхийн улс орнуудыг олон талт үүрэг зориулалттай зэвсэгт хүчинтэй байх шаардлагыг нөхцөлдүүлж, улмаар түүнийг үндэсний болон олон улсыг хамарсан гамшиг ослын үед ашиглах, хямрал, мөргөлдөөнийг зохицуулах зорилго бүхий НҮБ-ын энхийг сахиулах ажиллагаанд оролцуулах явдал түгээмэл болж байна.

Манай улсад шинээр бий болсон нийгэм, эдийн засгийн өөрчлөлттэй уялдуулаад Монгол Улсын цэргийн номлолыг 1998 онд шинэчлэн өөрчилж, Төрийн цэргийн бодлогын үндсэн баримт бичиг болгон баталж, улмаар түүний үзэл санаа Зэвсэгт хүчний үйл ажиллагааны эрх зүйн үндсийг тодорхойлсон бусад хууль тогтоомжид тусгагдсанаар Зэвсэгт хүчин нь эх орныхоо тусгаар тогтнол, бүрэн эрхт байдал, нутаг дэвсгэрийн бүрэн бүтэн байдлыг гадны халдлага, түрэмгийллээс хамгаалах уламжлалт үүргээс гадна НҮБ–ын энхийг сахиулах болон олон улсын бусад ажиллагаанд оролцох шинэ үүрэг хариуцлагыг бий болгосон билээ.

Энэ нь Монгол Улсын зэвсэгт хүчний тайван цагийн чиг үүргийг ардчилсан нийгмийн төлөвшил, хүмүүнлэг зарчимд нийцүүлэн шинээр тодорхойлсон хэрэг болсон юм.

2002 онд “Цэрэг, цагдаагийн албан хаагчийг Нэгдсэн Үндэсний байгууллагын энхийг сахиулах болон олон улсын бусад ажиллагаанд оролцуулах тухай” хууль батлагдаж, Монгол Улсын цэргийн албан хаагчид энхийг сахиулах  ажиллагаанд оролцох эрх зүйн үндэс хуульчлагдан баталгаажсаныг та бүхэн мэдэж байгаа.

1999 онд ”НҮБ–ын байнгын хүчний тогтолцоонд хувь нэмэр оруулах талаар Монгол Улсын Засгийн газар НҮБ–ын хооронд харилцан ойлголцсон тухай санамж бичиг”–т гарын үсэг зурсан нь Монгол Улс НҮБ–ын бүрэн эрхт гишүүний хувьд НҮБ–ын дүрмээр хүлээсэн үүргээ хэрэгжүүлэх бэлтгэлээ хангах, бэлэн байх шаардлагыг бий болгосон. Үүгээр Монгол Улсын цэргийн албан хаагч энхийг сахиулах ажиллагаа/ЭСА/–нд оролцох олон улсын эрх зүйн үндэс тавигдсан гэж үзэх бүрэн үндэстэй юм.

 Монгол Улс НҮБ–ын гишүүн орны хувьд олон улсын энх тайван, аюулгүй байдлыг сахин хамгаалахад өөрийн хувь нэмрээ оруулах, олон улсын байгууллагууд, бүс нутгийн улс орнуудтай аюулгүй байдлын салбарт хамтран ажиллах, цэргийн итгэлцлийг бэхжүүлэх нөхцөл бүрдэж, улмаар энэ нь манай улсын аюулгүй байдлын баталгааг хангахад чухал үүрэг, ач холбогдолтой юм. 

Энэ үүднээсээ бүс нутгийн улс орнууд, олон улсын байгууллагуудтай аюулгүй байдлын салбарт хамтран ажиллах, цэргийн итгэлцлийг бэхжүүлэх, НҮБ–ын энхийг сахиулах болон олон улсын бусад ажиллагаанд идэвхтэй, үр өгөөжтэй оролцох нь манай улсын хувьд чухал шаардлагатай байгаа юм.

Хоёр. Энхийг сахиулах болон олон улсын бусад ажиллагаанд оролцож байгаа ажлын явц. Монгол Улс НҮБ-тай “Хүч нийлүүлэх тухай” харилцан ойлголцлын санамж бичиг байгуулснаас хойш НҮБ болон олон улсын байгууллагуудаас зохион байгуулсан олон үндэстний команд штабын болон хээрийн сургууль, семинар, дадлага, сургалтад идэвхитэй хамрагдаж , өөрийн улсын бэлтгэгдсэн мэргэжилтэн, сургагч нарын тоог нэмэгдүүлэх, дэлхий дахины хямралтай бүс нутагт цэргийн ажиглагч, баг илгээх зэрэг ажлуудыг зохион байгуулж ирлээ. 

Энэ хугацаанд 10 гаруй офицерийг гадаад улсад НҮБ-ын шугамаар зохион байгуулсан цэргийн ажиглагчийн дамжаанд суралцуулж, энхийг сахиулах болон олон улсын бусад ажиллагаанд оролцох чадвартай мото буудлагын бүтэн рот гаруй цэргийн албан хаагчдыг бэлтгээд байна.

а.ЭСА-ны Команд штабын болон хээрийн сургууль, энхийг сахиулах болон олон улсын бусад ажиллагаанд оролцож байгаа цэргийн багийн ажиллагааны талаар:

Казахстан Улсад 2000 онд болсон олон улсын ЭСА-ны “ЦентрАзбат-2000”, Бангладеш Улсад 2002 онд зохион байгуулагдсан “Энхийн элч” хээрийн сургуулиудад тус тус нэг салаа оролцон үүргээ амжилттай гүйцэтгэж, цаашид  энхийг сахиулах ажиллагаанд оролцох зохих дадлага туршлага эзэмшсэн бөгөөд  олон улсын хээрийн сургуульд оролцсон 150 дугаар ангийн салааны бэлтгэлийн түвшинг тэдэнтэй хамтран үүрэг гүйцэтгэсэн олон улсын мэргэжилтнүүд өндрөөр үнэлсэн нь манай цэргийн албан хаагчдын бэлтгэлийн ерөнхий байдлыг илэрхийлсэн явдал байв. 

Энхийг сахиулах ажиллагааны чиглэлээр сүүлийн 2 жил гаруйн хугацаанд дараахь сургалт, семинаруудыг хамтран зохион байгууллаа. Эдгээрийн заримаас дурдвал,

-2002 оны 3 дугаар сард АНУ-ын цэргийн сургагч багш нартай хамтран Зэвсэгт хүчний 150 дугаар ангийн бүрэлдэхүүнд “Эмнэлгийн анхны тусламж” сэдвээр, 

-2002 оны 6 дугаар сард АНУ-тай хамтарсан “Баланс Мэжик” сургуулийг Зэвсэгт хүчний 150 дугаар анги дээр тус тус зохион байгуулсан.

-2003 оны 3 дугаар сард Монгол Улс, Бельгийн Вант Улстай, 

-мөн оны 9 дүгээр сард Зэвсэгт хүчний 150, 311, 014, 084 дүгээр ангиудаас нийт 170 гаруй цэргийн албан хаагч, АНУ-ын 50 гаруй цэргийн албан хаагчтай хамтарсан энхийг сахиулах ажиллагааны сургалт дадлагыг Зэвсэгт хүчний сургалтын төвд тус тус зохион байгуулсан.

Гадаад улсад: -2003 онд ХБНГУ, ОХУ-д НҮБ-ын цэргийн ажиглагчийн дамжаанд тус тус 1, Швейцарь Улсад 2, Италид ар талын дамжаанд 5 офицер;

 -Англи Улсад энхийг сахиулах ажиллагааны сургагч багшийн дамжаанд 1 офицерийг  тус тус явуулаад байна. 

-Энэтхэг Улсын Шинэ Дели хотноо зохион байгуулагдсан энхийг сахиулах ажиллагааны олон үндэстний команд штабын сургуульд 4 хүний бүрэлдэхүүнтэй баг оролцууллаа.

-Түүнчлэн Зүүн Тимор дахь энхийг сахиулах ажиллагаатай танилцах төр засгийн төлөөлөгчдийн аялалыг энэ оны 10 дугаар сард АНУ–ын талтай хамтран зохион байгуулаад байгаа билээ.  

б.НҮБ-ын Энхийг сахиулах ажиллагаанд цэргийн ажиглагчдыг оролцуулж байгаа талаар:

НҮБ-ын энхийг сахиулах ажиллагааны газраас  2002 оны 7 дугаар сард урилга ирүүлж, Бүгд Найрамдах Ардчилсан Конго Улсад зохион байгуулж байгаа НҮБ-ын энхийг сахиулах ажиллагаанд цэргийн ажиглагчаар 2 офицер оролцуулахыг санал болгосон юм. Энэ урилгын дагуу англи хэлний мэдлэгийн түвшин, ЭСА-ны сургалтанд хамрагдсан байдал, алба хаасан хугацаа, цаашид энэ чиглэлээр ажиллах сонирхол, хувийн хүсэлт зэргийг нь харгалзан 2 офицерийг сонгож, Монгол Улсын Зэвсэгт хүчний түүхэнд анх удаа энхийг сахиулах ажиллагаанд оролцуулахаар шийдвэрлэж, цэргийн ажиглагчаар илгээсэн юм.

Тэд Конгийн зүүн хэсэгт орших Камина хотод Экс Пар / хуучин Руандагийн цэргийн хүчин/-ын цэргүүд Конгийн засгийн газрын хүчинд сайн дураар бууж өгсөнтэй холбогдуулан тэдний  зэвсгийг нь хураан бүртгэл хийж, зохих бичиг баримт олгон Руандагийн засгийн газарт хүлээлгэж өгөх ажиллагаанд шинжээч нарын бүрэлдэхүүнд томилогдон ажиллаж үүргээ амжилттай гүйцэтгээд энэ оны 8 дугаар сард  эх орондоо эргэж ирсэн юм. 

Энэ оны 8 дугаар сараас Конго Улсад дахин 2 офицер томилогдон цэргийн ажиглагчийн үүрэг гүйцэтгэж байна. 

Түүнчлэн НҮБ-аас өнгөрсөн оны 11 дүгээр сард ирүүлсэн урилгын дагуу 2002 оны 12 дугаар сараас Баруун Сахар дахь НҮБ-ын Энхийг сахиулах ажиллагаанд 3 офицер цэргийн ажиглагчаар томилогдон ажиллаж байна. Баруун Сахарт явагдаж байгаа энхийг сахиулах ажиллагаа нь НҮБ-ын Аюулгүйн зөвлөлийн 1991 оны 04 дүгээр сарын 29-ний 690 тоот тогтоолын дагуу явагдаж байгаа бөгөөд уг ажиллагаанд оролцож байгаа манай офицерууд үүргээ амжилттай гүйцэтгэж байна. 
в.“Иракийн эрх чөлөө” ажиллагаанд оролцож буй цэргийн багийн үйл ажиллагааны талаар:

Монгол Улсын Засгийн газрын 2003 оны 87 дугаар тогтоолоор Ирак улсад дайны дараах гамшгийг арилгах, сэргээн босгох, энхийг сахиулах хүмүүнлэгийн олон улсын  ажиллагаанд Монгол Улсын Зэвсэгт хүчнээс цэргийн баг оролцуулахаар шийдвэрлэсний дагуу багийн бүрэлдэхүүнийг сайн дурын үндсэн дээр сонгон шалгаруулж, ажиллагааны өмнөх сургалтыг тусгай хөтөлбөрийн дагуу зохион байгуулан зохих бэлтгэлийг нь хангаж, Ирак улсад илгээсэн юм.

 Монгол Улсын Зэвсэгт хүчний 173 цэргийн албан хаагч бүхий цэргийн баг Польш Улсын тэргүүлсэн олон үндэстний дивизийн бүрэлдэхүүнд орж, нийслэл Багдадаас өмнө зүгт орших Аль Хиллах хотод байрлаж байгаа Польшийн дивизийн ар талын штаб, баазын харуул хамгаалалтын үүргийг 2003 оны 9 дүгээр сарын 11-ний өдрөөс эхлэн байлдааны хүндрүүлсэн нөхцөлд гүйцэтгэж байна.

 Польшийн дивиз нь бүрэлдэхүүндээ Украйн, Испани, Болгар, Казакстан, Унгар, Филиппин,  Латви, Литви, Монгол Тайланд зэрэг 22 улсын цэргийн албан хаагчдыг багтааж байгаа бөгөөд ажиллагааны районы аюулгүй байдлыг хангаж, тусламжийн болон хүмүүнлэгийн ажиллагааг тасралтгүй явуулах нөхцлийг бүрдүүлэх үндсэн үүрэг гүйцэтгэж байгаа юм.

Тус дивиз өөрийн хариуцаж авсан бүсийн аюулгүй байдлыг хангах үйл ажиллагаандаа аль болох нутгийн иргэдийг татан оролцуулахад голлон анхаарч байгаагийн зэрэгцээ Иракийн цагдаагийн алба, Иракийн шинэ арми, Иракийн иргэний хамгаалалтын корпус, Харуул хамгаалалтын алба, Иракийн хилийн цагдаагийн албыг байгуулах ажиллагаанд дивизийн удирдлага оролцож, хүмүүсийг эдгээр албанд элсүүлэх, сургаж бэлтгэхэд туслаж байна.

Манай цэргийн багийн үүрэг гүйцэтгэлт хэвийн, зэвсэг , техник, хүн хүчний хувьд хүндрэлтэй асуудал одоогоор  гараагүй байна. Багдад хот дахь эвслийн цэргийн төв штабт 2 офицер, олон үндэстний дивизийн штабт 3 офицер, Ал кут хот дахь Дельта баазад 26 цэргийн албан хаагч, үлдсэн бүрэлдэхүүн Чарли баазад үүрэг гүйцэтгэж байна.

Манай цэргийн багийн Мото буудлагын рот “Чарли” баазын арав гаруй харуулын цэгийн хамгаалалтын үүргийг гүйцэтгэж, инженерийн салаа нь шалган нэвтрүүлэх цэгүүдийн хурд сааруулагч, хамгаалалтын шороон далан босгох, харуулын цэгүүдийг тойруулж өргөст торон хашаа, гранатаас хамгаалах төмөр хаалт байгуулах, бааз хоорондын цувааг аливаа халдлагаас хамгаалан ажиллаж, харин барилгын баг дивизийн байрлалын районд барилгын засвар, тохижилтын ажлыг дивизийн удирдлагаас өгсөн даалгавар, чиглэлийн дагуу хийж гүйцэтгэж  байна.

 Сүүлийн үеийн мэдээгээр манай цэргийн баг бүрэлдэхүүнд нь орж буй Польш Улсын тэргүүлсэн олон үндэстний дивизийн ар тал хангалтын баазын удирлагаас Монгол Улсын цэргийн баг дохионы мина хэрэглэх, бааз доторх бичиг баримтгүй болон сэжигтэй этгээдийг илрүүлэн саатуулах зэрэг үүргийг амжилттай гүйцэтгэж байгаад талархал илэрхийлсэн байна. Олон үндэстний дивизийн штабаас 13 км-ийн крос уралдаан зохион байгуулахад манай цэргийн багаас 20 албан хаагч оролцож, 2 цэргийн албан хаагч  тусгай шагнал хүртсэн байна.

Бид өөрийн цэргийн багийн удирдлагатай АНУ-ын Цэргийн төв командлал дахь холбогч офицер, сансрын бага оврын телефон утас, интернетийн сүлжээгээр дамжуулан өдөр тутмын холбоотой ажиллаж байна.

г.“Афганистаны үндэсний армийг хөгжүүлэх хөтөлбөр”-ийн хүрээнд үүрэг гүйцэтгэж буй Артиллерийн  сургалтын багийн ажиллагааны талаар


АНУ-ын Батлан хамгаалах яамнаас 2003 оны 7 дугаар сарын 17-ны өдөр Монгол Улсын Батлан хамгаалахын сайдад хандан “Афганистаны үндэсний армийг хөгжүүлэх хөтөлбөр”-ийн хүрээнд Афганистаны шинэ зэвсэгт хүчний артиллерийн салбарын бие бүрэлдэхүүнд сургалт явуулах сургалтын хөдөлгөөнт багийг Монгол Улсын Зэвсэгт хүчнээс урьж ажиллуулах тухай албан хүсэлтийг тавьсан билээ.

 
Энэхүү саналыг судлахаар 2003 оны 9 дүгээр сард ЗХЖШ-ын Артиллерийн хэлтсээс  туршуулын баг Афганистан Улсад илгээж, уг асуудлаар АНУ-ын талтай холбогдох тохиролцоонд хүрсэн юм.

“Афганистаны үндэсний армид туслах техникийн сургалт, засвар үйлчилгээний монголын багийн тээвэрлэлт, хангалтын тухай Монгол Улсын Батлан хамгаалах яам, АНУ-ын Батлан хамгаалах яам хоорондын техникийн тохиролцоо”-нд гарын үсэг зурсан.


Сургалтын баг бүрдүүлэх, тэдний бэлтгэлийг хангуулах ажлыг төлөвлөгөөний дагуу хийж артиллерийн мэргэжилтэн, орчуулагч нараас бүрдсэн 13 офицер бүхий сургалтын багийг томилж, бие бүрэлдэхүүнтэй ажиллагааны өмнөх сургалтыг тусгай хөтөлбөрийн дагуу явуулснаас гадна сургалтанд шаардагдах хичээлийн материал, тоног төхөөрөмжийг бүрдүүлсэн юм. Сургалтын багийн гишүүдийн ахуй хангалт болон үүрэг гүйцэтгэлттэй холбоотой ямар нэгэн хүндрэлтэй асуудал одоогоор гараагүй байна.

Сургалтын баг нь: “Д-30” гаубиц бууны тухай, буунд засвар үйлчилгээ хийх талаар хичээл заах, байлдааны ажиллагаанд бэлтгэхэд туслалцаа үзүүлэх үндсэн үүрэгтэйгээр энэ оны 10 дугаар сарын 25-наас эхлэн Афганистан Улсын Кабул хотын дэргэдэх цэргийн баазад Афганистаны үндэсний армийн артиллерийн салбарын бие бүрэлдэхүүнд тус бүр нь 90 хоногийн хугацаатай 3 үе шаттай сургалт явуулж эхлээд байна 

 Сургалтанд шаардагдах материал, тоног төхөөрөмжийг бэлтгэх асуудлыг Монголын тал, харин сургалтын багийг ажиллагааны газар оронд хүргэх, тэдний аюулгүй байдал, өдөр тутмын хангалт үйлчилгээ, холбооны хэрэгсэлээр хангах, орчуулагчдыг цалинжуулах зэрэг асуудлыг АНУ-ын тал тус тус хариуцах юм.


Хоёр талын техникийн тохиролцооны дагуу АНУ-ын БХЯ-наас сургалтын багт зөөврийн компьютер 2, хэвлэгч нэг, бага оврын суудлын автомашин, богино долгионы гар станц тус тус 2-ыг олгож, интернетийн сүлжээ, дотуур холбоогоор хангаснаар багийн үйл ажиллагаа хэвийн хэмжээнд явагдаж байна.   

ГУРАВ. Цаашид цэрэг, цагдаагийн албан хаагчийг энхийг сахиулах болон олон улсын бусад ажиллагаанд оролцуулах талаар баримтлах бодлого, авч хэрэгжүүлэх арга хэмжээ

НҮБ–ын энхийг сахиулах болон олон улсын бусад ажиллагаанд оролцох нь Зэвсэгт хүчнийхээ чадавхийг дээшлүүлэх, санхүүгийн нөөц бололцоог нэмэгдүүлэх, цэргийн албан хаагчдын мэргэжлийн ур чадварыг сайжруулах, улмаар улс орныхоо батлан хамгаалах хүч чадлыг бэхжүүлэхэд чухал ач холбогдолтой болохыг ийм төрлийн ажиллагаанд оролцож буй бага буурай болон хөгжиж байгаа орнуудын туршлага харуулж байна.

НҮБ–ын энхийг сахиулах болон олон улсын бусад ажиллагаанд оролцох Монгол Улсын үндэсний ашиг сонирхол нь дэлхий дахин болон бүс нутагт цэргийн итгэлцлийг нэмэгдүүлэх, үндэсний аюулгүй байдлаа улс төр, дипломатын аргаар бэхжүүлэхэд оршиж байгаа юм.

Монгол Улс энхийг сахиулах болон олон улсын бусад ажиллагаанд цаашид оролцох нь нэгэнт тодорхой болж буй өнөө үед уг ажиллагааны зорилго, чиглэл, хэтийн төлөвийг оновчтой тодорхойлох, олон улсын өнөөгийн жишиг шаардлагад нийцсэн цэргийн салбар, бие бүрэлдэхүүнийг бэлтгэх, орчин үеийн зэвсэглэл, техник, бусад хангалтын асуудлыг шийдвэрлэх, энэ чиглэлээр хийх ажлыг эрчимжүүлэх шаардлага тавигдаж байна.

Дээрх асуудлуудыг шийдвэрлэх ажлын хүрээнд бид өөрсдийн боломж, дотоод нөөц бололцоондоо тулгуурлан салбарын хэмжээнд багагүй зүйлийг төлөвлөн хийж байна.

Гэвч цаашид Зэвсэгт хүчний цэргийн албан хаагч, цэргийн багийг НҮБ–ын энхийг сахиулах болон олон улсын бусад ажиллагаанд бэлтгэж оролцуулахад төр засгийн түвшинд шийдвэрлэх зайлшгүй шаардлагатай асуудал цөөнгүй байгаагийн заримаас УИХ–ын эрхэм гишүүд та бүхний сонорт хүргэе гэж бодож байна. Үүнд:

1.НҮБ-ын стандарт шаардлагад нийцсэн цэргийн салбар, бие бүрэлдэхүүн бүр тодруулбал бригад хүртэлх хүчийг тодорхой үе шаттайгаар бэлтгэж уг ажиллагаанд батальон, батальоноор сэлгэн  оролцуулах бэлтгэл ажлыг хангах; 

2. Олон улсын цэргийн хүчний бүрэлдэхүүнд орж үүрэг гүйцэтгэх чадвартай, цэргийн төрөл мэргэжил/хими, эмнэлэг, барилга–инженер гэх мэт/–ийн өндөр бэлтгэлтэй цэргийн баг болон жижиг салбарын тоог нэмэгдүүлэх;

3. Энхийг сахиулах болон олон улсын бусад ажиллагаанд оролцох цэргийн багийн бүрэлдэхүүнд гэрээт цэргийн албан хаагч, цэргийн бэлтгэл үүрэгтэн, хүчний бусад байгууллагуудын цэргийн албан хаагчдыг оролцуулахад чиглэсэн удирдлага, зохион байгуулалтын арга хэмжээ авч хэрэгжүүлэх;

4. Энхийг сахиулах болон олон улсын бусад ажиллагаанд оролцох бие бүрэлдэхүүний бэлтгэл, түүний дотроос хэлний мэдлэгийг дээшлүүлэхэд онцгойлон анхаарах, үүнтэй  уялдуулан сургалтын материаллаг баазыг бэхжүүлэх;

5. Энхийг сахиулах ажиллагаанд оролцох салбарын үндсэн техник, зэвсэглэл, цэргийн албан хаагчдын нэг бүрийн агсамж бусад хангалтыг олон улсын жишигт ойртуулах арга хэмжээг үе шаттайгаар авч хэрэгжүүлэх; 

6. Цэрэг, цагдаагийн албан хаагчийг НҮБ–ын энхийг сахиулах болон олон улсын бусад ажиллагаанд оролцуулах тухай болон холбогдох бусад хууль тогтоомжид энхийг сахиулах болон олон улсын ажиллагаанд оролцох нөхцөл, болзол болон бусад төлбөр, тооцооны асуудлыг нарийвчлан тусгаж өгөх;

7. Энхийг сахиулах болон олон улсын бусад ажиллагаанд оролцох цэргийн албан хаагчийн эрх зүй, нийгмийн баталгааг бүрдүүлэх зорилгоор олон улсын жишиг, өнөөгийн өөрсдийн туршлагадаа тулгуурлан Монгол Улсын холбогдох хууль, эрх зүйн актуудад шаардлагатай нэмэлт өөрчлөлт оруулах асуудлыг судалж шийдвэрлэх;

8. Энхийг сахиулах үйл ажиллагаанд манай улс оролцож байгаагийн ач холбогдол, үр дүн нь чухам юунд оршиж байгаа талаар ард түмэнд үнэн зөв, тодорхой ойлголт өгөхийн тулд энэ чиглэлийн мэдээлэл сурталчилгааг өргөжүүлэх зэрэг асуудлыг нэрлэж болох юм. 

Анхаарал тавьсанд баярлалаа.

Ж.Бямбадорж: - Гүррагчаа сайдад баярлалаа, мэдээлэлтэй холбогдуулж ажлын хэсгийг танилцуулъя, Зэвсэгт хүчний жанжин штабын дарга Тогоо, орлогч дарга Рагчаа, Батлан хамгаалах яамны Стратеги, удирдлагын төлөвлөлтийн газрын дарга Сосорбарам нар байна, мэдээлэлтэй холбогдуулж асуух асуулттай гишүүд нэрээ ирүүлнэ үү, Болормаа гишүүн асуултаа асууя.

Н.Болормаа: - Энхийг сахиулах үйл ажиллагаанд манай улс оролцож байгаагийн улс төрийн болон олон улсын, олон талт ач холбогдлыг олон нийтэд сурталчлах талаар цаашид манай яамнаас юу хийе гэж бодож байна вэ, одоогийн сурталчилгаа төдийлэн хүмүүст хүрч чадахгүй байна.

Хоёрдахь асуултын тухайд энхийг сахиулах болон бусад олон улсын үйл ажиллагаанд оролцож байгаа энэ хүмүүсийн ар гэрт ямар нийгмийн халамж, дэмжлэг, сэтгэл санааны туслалцаа үзүүлж байна вэ? Яамнаас болон Зэвсэгт хүчний жанжин штабаас хүмүүс очиж байдалтай танилцсан, энэ тухай мэдээллийг бид нар авч байгаа юм, энэ хүмүүсийн ар гэр,үр хүүхдэд нийгмийн халамж үйлчилгээ яаж хангагдаж байна вэ, цаашдаа энэ талаар ямар бодлого, нэмэлт арга хэмжээ авах шаардлагатай байан гэж үзэж байгаа вэ гэсэн асуулт байна. 

Ж.Бямбадорж: - Болормаа гишүүний асуултад хариулъя.

Сосорбарам: - Стратеги төлөвлөлтийн газрын дарга, хурандаа. Энхийг сахиулах ажиллагаанд Монгол улсаас оролцож байгаа оролцооны ач холбогдлыг олон нийтэд сурталчлах талаар юу хийх вэ гэж асууж байна, одоогийн байдлаар хангалтгүй байна гэж, бидний хувьд өөрийн Соёмбо сонинд энэ мэдээллийг өдөр тутам тавьж байгаа, батлан хамгаалах салбарт гарч байгаа мэдээлэл дээр энэ манай монголын цэргийн албан хаагчдын үүрэг гүйцэтгэж байгаа секторт болж байгаа үйл явдлыг тодорхой үе шаттайгаар мэдээлж байгаа. Энэ талаар төрийн бусад хэвлэлүүдэд холбогдох мэдээллүүдийг бид өгч байгаа, гэхдээ шуурхай, зурагтай, бодитой мэдээлэл өгөх асуудал дээр үнэхээр хоцорч байгаа юм бий, энэ дээр бас холбооны асуудал, мэдээлэл солилцох асуудал дээр учир дутагдал байгааг хүлээн зөвшөөрөх ёстой. 

Гэхдээ сая манай Жанжин штабын дарга холбогдох албаны хүмүүстэй яваад,яриад, явахдаа бид бас олон нийтийн мэдээллийн хэрэгслийн ажилтнуудыг дагуулж явсан. Энэ дагуулж явсан хүмүүс зурагтай болон бодитой алба хааж байгаа цэргийн албан хаагчидтай уулзсан, мэдээллийг тодорхой хэлбэрээр олон нийтэд хүргэж эхэлж байгаа гэж бид ойлгож байгаа. Энэний түрүүн нь Сэрүүлэг сонин дээр явсан хэвлэл мэдээллийн хүмүүсийн мэдээлэл гарсныг та бүхэн харсан байх. МН болон бусад телевизийн сувгуудаар эндээс хийгдсэн видео бичлэг, бусад зүйлүүдийг хүргэнэ, энийг бас тайлбарлах, олон нийтэд болон ард иргэдэд ач холбогдлыг нь тайлбарлах талаар бид бас дэс дараатай арга хэмжээ авна гэж бодож байгаа.

Монгол улсын зэвсэгт хүчин яагаад олон улсын ажиллагаанд идэвхтэй оролцох болов, аюулгүй байдлаа хангах, батлан хамгаалах арга хэрэгсэлд энэ асуудлыг яагаад бид голлон тавих болов гэдгийг онолын болон практик шаардлагаас бид бас мэргэжилтнүүд төдийгүй улс төрчид, бусад хүмүүсийг оролцуулж мэдээлэл хийх нь зүйтэй гэдгийг бид ойлгож энэ талаар ажиллаж байгаа гэж бодож байна.

Ц.Тогоо: - Жанжин штабын дарга, генерал. Тэгэхээр ар гэртэй холбоотой асуудлаар бид нар нэгдүгээрт ар гэрт, тэнд алба хааж байгаа хүмүүсийн цалин, бусад нэмэгдлүүд, унааны зардлыг бүрэн хэмжээгээр олгож байна. Засгийн газраас саяхан шийдвэр гарч тэнд алба хааж байгаа хүмүүст өдөрт 10000 төгрөгийн нэмэгдэл олгохоор болсон, энэ 10000 төгрөгийн гуравны хоёр буюу сарын 300000 төгрөгийн 200000 төгрөгийг ар гэрт нь олгож байхаар шийдвэр гарсан байгаа. Түүнчлэн яаман дээр олон нийттэй харилцах төв ажиллаж байна, олон нийттэй харилцах төвөөр дамжуулан тэр хүмүүстэй и-мейлийн шууд харилцааг үнэ төлбөргүйгээр явуулж байгаа.

Ар гэрийн хүмүүсийн санал сэтгэгдлийг сонсож байна, гачигдал зовлон тохиолдсон үед нь бид нар тусламж дэмжлэг үзүүлж байгаа, ийм хэмжээнд ажиллаж байна.

Ж.Бямбадорж: - Дамиран гишүүн асуултаа асууя. Дашрамд сонирхуулахад интернетээр шууд харьцаж байгаа гэж байна, энэ чуулганы үеэр холбогдох боломж байна уу, та нар оролдоод үз дээ.

Ц.Дамиран: - Энхийг сахиулах болон олон улсын бусад үйл ажиллагаанд Монгол улсын зэвсэгт хүчин сүүлийн үед идэвхтэй үйл ажиллагаа явуулж оролцож байгаад Засгийн газраас явуулж байгаа бодлогыг дэмжиж байгаа, энэ дээр талархалтай ханддаг, тэгэхээр Гүррагчаа сайд сая мэдээллийнхээ төгсгөлд зорилтуудынхаа талаар тодорхойллоо, цаашдаа энхийг сахиулах болон бусад үйл ажиллагаанд монголын зүгээс оролцох багийн тоог нэмэгдүүлэх зорилт тавьж байгаа юм байна, цаашдаа бид нар энхийг сахиулах үйл ажиллагаанд цэргийн үйл ажиллагаанаас гадна хүмүүнлэгийн болон иргэний чиглэлийн үйл ажиллагаанд арай түлхүү оролцох нь зүйтэй байх, тухайлбал эмнэлгийн салаа бэлтгэх, инженерийн баг бэлтгэх чиглэлээр зорилт тавьж байгаа юм байна.

Тэгэхээр Батлан хамгаалах яамны зүгээс яг энэ чиглэлээр яг бодлого тодорхойлсон, тухайлбал Батлан хамгаалахын их сургуульд өөрийнхөө цэргийн мэргэжлийн хүмүүсийг бэлтгэдэг ийм сургуультай, дээр нь барилгын инженер, эмнэлгийн чиглэлийн мэргэжлийн бусад холбогдох сургуулиудад нь захиалж, бодлоготойгоор бэлтгэж байгаа зүйл байна уу, ер нь ойрын хугацаанд хичнээн хүнийг эмнэлгийн чиглэлээр, хичнээн хүнийг барилгын инженерийн чиглэлээр бэлтгэж бэлэн болгоно гэсэн урьдчилсан тоо тооцоо байгаа юу, энэ талаар сонирхуулна уу.

Ж.Бямбадорж: - Дамиран гишүүний асуултад хариулъя.

Тогоо: - Цаашдаа Монгол улсын зэвсэгт хүчин, цагдаагийн байгууллагаас, түүнчлэн иргэдээс олон улсын энхийг сахиулах ажиллагаанд оролцох үйл ажиллагааны хөтөлбөрийг боловсруулж байгаа, удахгүй батлуулна, энэ хөтөлбөрт бид оролцох чиглэлээ тодорхойлж байгаа, тэргүүлэх чиглэлүүдээ, энэ дотор энхийг сахиулах ажиллагааны үндсэн хэлбэрүүдийн зэрэгцээгээр хүмүүнлэгийн үүрэг гүйцэтгэх салбар, мөн түүнчлэн цэргийн инженерийн салаа, салбар, мөн түүнчлэн эмнэлгийн баг оролцуулахыг бодлогынхоо төсөлд барьж байгаа, энэ чиглэлээр бэлтгэж байгаа.

Эмнэлгийн чиглэлээр бид нар өнгөрсөн хугацаанд АНУ болон Герман, бусад орнуудад нийтдээ 10 гаруй эмч нарыг бэлтгээд, тэр хүмүүс нь олон улсын түвшинд энхийг сахиулах ажиллагаанд оролцож үүрэг гүйцэтгэхэд бэлтгэлтэй байгаа гэж үзэж байгаа. Гагцхүү эмнэлгийн нарийн багаж, тоног төхөөрөмжийн асуудал, түргэн тусламжийн машин, багийн авч явдаг юм дутуу байгаа, боловсон хүчний хувьд бэлтгэлтэй гэж үзэж байгаа.

Барилгын чиглэлээр бид нар яг системтэй бэлтгэсэн юм одоогоор байхгүй, сая Иракт барилгын цэрэгт алба хааж байгаа хүмүүсээс сонгоод 50-иад хүн явуулсан, энэ хүмүүс маань барилгын мэргэжлийн хүмүүс. Ер нь цаашдаа барилгын цэрэгтээ боловсон хүчин бэлтгэх асуудлыг их сургууль, Батлан хамгаалах их сургууль бэлтгэхгүй байгаа, сонгож, энгийн сургуульд бэлтгэгдсэн хүмүүсээс авч байгаа. 

Цэргийн инженерийн хувьд мэргэжлийн анги бий, дээр нь техникийн чиглэлээр Бельги, Герман, Америк улстай инженерийн цэргийн хүмүүсээс явуулж сургаж байгаа, тэр хүмүүсээс бүрдсэн баг бол цаашдаа олон улсын энхийг сахиулах ажиллагаанд оролцох бэлтгэлтэй болно  гэсэн бодолтой байгаа.

Ж.Бямбадорж: - Жекей гишүүн асуултаа асууя.

Х.Жекей: - Монгол улсын цэргийн багийг НYБ-ын энхийг сахиулах болон олон улсын бусад ажиллагаанд оролцож байгаа асуудал бол дэлхийн түвшинд монгол цэрэг үүрэг гүйцэтгэж байгаа бас нэг томоохон асуудал, тэгээд үндэсний аюулгүй байдлын үзэл баримтлалд гадаад бодлогын асуудалтай нэлээд нийцсэн арга хэмжээ юм гэж, ер нь цэргийн шинэчлэл нэлээд явагдаж байгаагийн бас нэг хэлбэрийн ажил гэж би хувьдаа боддог юм. 3 асуулт байна.

Нэгдүгээрт Монгол улсын цэргийн багийг НYБ-ын энхийг сахиулах арга хэмжээнд оролцуулаад бусад төрлийн бас, энэ явцад Монгол улсад, ялангуяа цэргийн зэвсэглэл техник шинэчлэх асуудал дээр өгөөжөө өгөх тийм асуудлыг бас давхар бодолцох ёстой байхаа гэж, тэгэхээр энэ ажиллагаа явагдсанаар эргэж өгөөжийн хувьд ямархуу өгөөж өгөхөөр байнаа гэж нэгдүгээр асуулт.

Хоёрдугаар асуулт манай оронд энхийг сахиулах ажиллагааны чиглэлээр сүүлийн 2 жилд нэлээд хугацаанд семинар, хамтарсан сургалт зохион байгуулагдлаа, хөрөнгө мөнгөний асуудлыг яаж шийдвэрлэж байна вэ, жишээлбэл гадны баг ирээд оролцож байна, манай баг оролцож байна, энэ хооронд мэдээж тодорхой хэмжээний хөрөнгө мөнгөний асуудал гарч байгаа байх, энийг хэрхэн зохицуулж байгаа вэ?

Санал болгож байгаа хэсэгт байна, бригад хүртэл багийг бэлтгэе гэж, тэгэхээр тодорхой хэмжээний хөрөнгө мөнгө шаардагдах байх л даа, энийг гадны энхийг сахиулах байгууллагуудыг хамааруулж байгаа, НYБ-ын чиглэлээр хөрөнгө мөнгөний асуудлыг шийдэж, цаашдаа хэлэлцэх боломж бий юу, баярлалаа.

Ж.Бямбадорж: - Жекей гишүүний асуултад хариулъя.

Ж.Гүррагчаа: - Цэргийн багийг энэ үйл ажиллагаанд оролцох болсон нь бидний хувьд олон ашигтай талтай гэж үзэж байгаа, нэгдүгээрт цэргийн шинэчлэлийн бодлого хэрэгжиж, цэргийн албан хаагч тодорхой хэмжээний хувьд олон улсын ажиллагаанд оролцох, дадлага туршлага олж авч байгаа нь хамгийн гол бидний ойлголт юм гэж үзэж байна. Энэний жишгээр бид бас цэргийнхээ багийн зэвсэглэл, техник, тоног төхөөрөмж,  хүн нэг бүрийн хэрэгслийг олон улсын тавигдаад байгаа тэр шаардлагын түвшинд хүргэж, ингэж энэ ажиллагаанд оролцуулж байгаа нь цаашдаа бас нэг харах жишигтэй болж байгаа гэж ойлгож болох үндэстэй. Энэ талаар ч гэсэн бид цомхон, тэгсэн мөртлөө чадварлаг, маневарлах чадвар сайтай ийм зэвсэгт хүчинтэй байх, энэ чиглэлд хийж байгаа бас нэг алхам. Цэргийн зэвсэглэл техник маань хөнгөн, чадварлаг, маневарлах чадвартай болгох ийм асуудлыг давхар шийдвэрлэх зорилгыг тавьж байгаа.

Энэ бүхний өгөөж ашгийн талаар ярихдаа бид олон талаас нь авч үзэж ярих ёстой байх, энд эдийн засгийн өгөөж ашгаас гадна улс төрийн нааштай хандлагуудыг бий болгох, энэ тал дээр нэлээд ахиц гарсан болов уу гэж бид ойлгож байгаа. Хөрөнгө мөнгө орж ирэх тухай асуудлыг ярихаас гадна бид бас ямар байдлаар зэвсэгт хүчнийхээ цэргийн шинэчлэлийн бодлогыг урагшлуулж зэвсэг техникийн шинэчлэлийг хийхэд дөхөм болох вэ гэдэг тал дээр бид бас сайн бодож оролцох хэрэгтэй байгаа юм, ямарч байсан энэ ажиллагаанд оролцсоноор Иракийн сэргээн босголтыг зохион байгуулж явуулах энэ орнуудын тоонд Монгол улсын нэр багтсан байгаа, энэ бол тэнд зарцуулагдах ёстой 18 тэрбум доллараас ямар нэгэн хэмжээгээр төсөл хөтөлбөрт оролцож, тэрэнд оролцох бололцоо гарч байгаа юм.

Гэх мэтчилэнгийн нэлээд олон талын ашиг өгөөж гарах байхаа гэж бодож байгаа, тэр бүхнийг энд нэрлээд тоочоод байя гэж бодохгүй байна. Цаашдаа том зорилт болгож ингэж тавьж байгаа, энэ бол маргааш шийдвэрлэх асуудал биш, энэ бол бид цаашдын бодлоготой барьж байх, бригад хүртэлх ийм хөдлөх бүрэлдэхүүнтэй болох зорилтыг тавьж байгаа юм. Энэ ч гэсэн бид олон улсын ажиллагаанд оролцож байж хөрөнгө мөнгө төвлөрүүлж байж энэ асуудлыг шийднэ үү гэхээс биш дан ганц улсын төсвөөр энийг хийхэд бэрхшээлтэй гэдгийг та бүхэн ойлгож байгаа. 

Ц.Тогоо: - Сургалтын төлбөр, мөнгөний тухай асуудлаар 2000 онд Казахстанд, 2002 онд Болгарын нийслэлд оролцсон сургуулийн бүх зардлыг Америкийн тал даасан. АНУ-тай 2003 онд бид нар хээрийн сургууль  Монголын нутаг дээр явуулсан, харин бид нар АНУ-ын энд сургалтад оролцсон хүмүүсээс тодорхой хэмжээний хоолны мөнгө, шатахууны мөнгө гэж тодорхой хэмжээний мөнгө авсан. 

Мөн түүнчлэн Бельгитэй хамтарсан сургууль хийсэн, энэ сургуулийн үеэр бид харилцан хүлээсэн үүргийнхээ дагуу 2 талаас зардал авахаар туссан байна, ийм байдалтай байж байна.

Ж.Бямбадорж: - Ганбямба гишүүн асуултаа асууя.

Н.Ганбямба: - Иракт энхийг сахиулах хүчний үйл ажиллагаанд оролцохоор цэргүүд явахаар сонин хэвлэлүүдээр янз янзын баахан сөрөг сурталчилгаанууд явлаа л даа, сайн алхам хийх болгон дээр янз янзын шүүмжлэлүүд гуйвуулах гээд янз янзаар оролддог л доо, Америкийн тал хүсэлт тавиагүй байхад монголчууд дураараа гараад явсан юм шиг, энэ мэтчилэн дээр зөв тайлбар өгнө үү гэж нэгдүгээр асуулт.

Хоёрдугаарт Иракт хоёрдугаар ээлжийн бэлтгэл ажил яригдаж байгаа юм байна уу?

Гуравдугаарт ноднин Конгод нэг жил, бас баруун Сахар, Афганистаны энхийг сахиулах хүчний үйл ажиллагаанд оролцож байгаа улсуудаас янз янзын ахуйн хангалт байдаг юмуу, гүйцэтгэлтэй холбоотой тийм хүндрэлтэй асуудлууд гарч байсан уу гэсэн асуулт байна, баярлалаа.

Ж.Бямбадорж: - Ганбямба гишүүний асуултад хариулъя.

Ж.Гүррагчаа: - Ганбямба гишүүний асуултад хариулъя, сонин хэвлэлээр янз бүрийн юм гарч бичиж байна лээ, зарим нь муу, янз бүрийн, энэ бол нийт хүмүүсийн санаа бодол биш гэж ойлгож байгаа, тэдэнд зохих хариултуудыг бид өгөх ёстой, зохих хариуг нь өгч байгаа гэж хэлж болох юм. Ер нь яахав түрүүчийн бидний ярьдгаар сурталчилгааг сайн хийгээгүйгээс, асуудлыг бүрэн ойлгоогүйгээс хүмүүс зарим нь төөрөгдөх ийм асуудал гардаг байхаа, тийм учраас цаашдаа энэ тал дээр бид тухайн асуудал бүр дээр хариулт өгч ажиллана.

Жишээлбэл АНУ санал тавиагүй байхад монголчууд өөрсдөө яваад өгсөн юм байхгүй, бид АНУ-ын Засгийн газрын саналын дагуу, хүсэлтийн дагуу бид харилцан тохирч байж энэ асуудлыг шийдсэн процедурыг та бүхэн бүгдээрээ мэдэж байгаа, бид бүх шатанд энэ асуудлыг ярьж, Аюулгүй байдлын зөвлөлийн зөвлөмж гаргаж, энэ зөвлөмжөө УИХ-д танилцуулж байж, Засгийн газар шийдвэр гаргаж, эцсийн шийдэлд хүрсэн гэдгийг бид бүгдээрээ мэдэх юм.

Одоо хоёрдахь багийн тухай асуудал яригдана, манай эхний баг 6 сарын хугацаагаар үүрэг гүйцэтгэх ёстой, үүрэг гүйцэтгэх хугацаа нь 3 сарын эхээр дуусна, тийм учраас энэнээс өмнө бид хоёрдугаар багийн асуудлыг шийдвэрлэх учиртай. Хоёрдугаар багийг, ээлжийг илгээхийн өмнө бидэнд шийдвэрлэх хэд хэдэн асуудал бий. Нэгдүгээрт бид Гадаад яамаараа дамжуулан АНУ-ын албан ёсны саналыг авах ёстой, хоёрдугаарт хөрөнгө мөнгөтэй холбогдолтой хэд хэдэн асуудал бий, энэ бол манай цэргийн албан хаагчдын амь даатгалын асуудал байгаа. Гуравдугаар асуудал нь нөхөн төлбөрийн асуудал байгаа, тодорхой хэмжээний цалин хангамжийн асуудал гэсэн асуудлууд бий. Энэ асуудлуудыг өнөөдрийг хүртэл АНУ-ын талтай ярьж байгаа, эцсийн шийдвэр гараагүй байна. Хоёрдугаар багийг илгээхийн өмнө, шийдвэр гаргахын өмнө энэ асуудлыг бид харгалзаж байж шийдвэр гаргах нь зүйтэй болов уу гэсэн бодолтой байгаа.

Рагчаа: - Энхийг сахиулах ажиллагааны дарга, би хоёрдахь асуултад хариулъя. Бүгд Найрамдах Ардчилсан Конго улсад болж байгаа монука гэдэг ажиллагаа хамгийн хүнд ажиллагаа, энд НYБ-ын мандат гарснаас хойш 500 гаруй цэргийн ажиглагч ажиллаж байгаа. Энэ дээр аюул ослын хувьд нэгдүгээр зэргийн, хамгийн аюултай бүс гэж тооцогддог. 2002 онд энд 10 гаруй ажиглагч золгүй явдлаас болж нас барсан, алуулсан юм бий. Гэхдээ энэ дээр бид ер нь хүн илгээхдээ өнөөдрийн энэ Иракт үүрэг гүйцэтгэж байгаа улсыг илгээхдээ тухайн газар хаана нь ямар үүрэг гүйцэтгэх вэ гэдгийг урьдчилан тохирдог юм бий, тэр чиглэлээрээ манай улсууд гайгүй газар гэдэг юмуу, тийм газар ажиллаад амжилттай ирсэн, одоо 2 хүн маань өчигдөр гэхэд хамгийн сүүлийн мэдээ авсан, үүргээ хэвийн байдлаар гүйцэтгэж байгаа, орчны аюултай байдлын түвшин харьцангуй бага болсон гэж хэлэх байна.

Хоёрдугаарт дараагийн баг гэдэг асуулт тавилаа, өнөөдөр бид нарт албан ёсоор мэдээлснээр би энэ дээр слайдан дээр харуулж байгаа, бэлтгэл ажлын хүрээнд олон улсын хэм хэмжүүр бий л дээ, энэ хэмжүүрийн дагуу яаж, яаж хэдийд ямар хүсэлт тавигдсан бэ, яаж явагдсан зэрэг нь бүгд бичээстэй байгаа. Цэргийн нэгдэх хувьсал гэдэг анхны байдлаар бид нарт Батлан хамгаалах яамны Жанжин штабын удирдлагад илтгэж байсан нь 4 дүгээр сарын 3, энэ бол төсөл хэмжээгээр яригдаж байсан, Засгийн газрын шийдвэр гэдэг нь 4 дүгээр сарын 10-нд гээд бүгд байж байгаа, дараа нь цэргийн ажлын уулзалт гээд Жанжин штабын дарга Тогоо тэргүүтэй төлөөлөгч, миний бие бас энд орж явсан, энд Пентагон дахь нэгдсэн штабуудын хороон даргаас өгсүүлээд төв командлалын удирдах бүрэлдэхүүнтэй уулзаж, ямар үүрэг гүйцэтгэв, ямар хүчнийг нийлүүлэх талаар тохирсон.

Цэрэг нийлүүлэх талаар Монгол улсын Засгийн газрыг төлөөлсөн энэ бичиг Гадаад хэргийн яамнаас 5 дугаар сарын 3-нд явсан байдаг юм билээ, ингээд бүх процедур юм бол Кувейт улсад албан ёсны цэргийн хүчний статусын гэрээ гэдгийг байгуулсан, 8 дугаар сарын 3-нд зурагдсан, тоног төхөөрөмж харилцан үйлчлэлийн гэрээ 5 дугаар сарын 3-нд зурагдсан гэрээ бий, энэний дагуу өнөөдөр Иракт бид эрх чөлөө ажиллагаанд оролцож байгаа манай бүрэлдэхүүн 5 төрлөөр хангалт авч байгаа, тэрнээс гадна түрүүн асуулт гарах шиг боллоо, шинэ зэвсэг техник гээд, өнөөдрийн байдлаар бид нар 400 гаруй мянган долларын хэмжээний юмыг тусламжийн хэмжээгээр авч хэрэглэж байгаа, энэ дээр холбооны хэрэгсэл, манайд байдаггүй, сум үл нэвтрэх хантааз, шөнийн харааны хэрэгсэл гээд энэ бол зохих хэмжээгээр яг цэргийн шинэчлэлийн хүрээнд шинэ зэвсэг техникийн асуудал гэж бид үзэж байна, энийг бид нар ашиглаж байгаа, цаашид ч ашиглах болно гэж хэлэх гэж байна.

Ж.Бямбадорж: - Сандалхан гишүүн асуултаа асууя.

Р.Сандалхан: - Тогоо генерал сая авчирсан, энд байгаа манай улсад цаг агаар, ахуй нөхцөлөөс шалтгаалж үүрэг гүйцэтгэхэд нөлөөлөх сөрөг талтай юм бол ажиглагдсан уу, тийм юм байсан бол яаж зохицуулсан, цаашдаа ийм байдал гарах нөхцөл байна уу гэсэн асуулт байна, цаг агаар, хоол унданд байгаа юм гэж. 

Хоёрдугаарт тэнд байгаа улсуудад болон энд байгаа ар гэрийнхэнд янз бүрийн томоохон гачигдал зовлон тохиолдсон нөхцөлд тэр улсуудыг ирүүлэх талаар асуудал гарвал энийг яаж зохицуулах вэ, энэ талаар юм байна уу?

Дараа нь зэвсэгт хүчний ерөнхий штабт зөвхөн батлан хамгаалахыг зохион байгуулах тийм юмуу, итгэлийн цэрэг, дотоодын цэрэг гэж байдаг, энэ чинь террористтай тэмцэхэд хамгийн гол үүрэг гүйцэтгэх юм бол дотоодын цэрэг байдаг, ийм асуудал дээр оролцуулан туршлага судлуулах, үзэх, харах талаар хамтарч ярьж, хэлж байгаа юм бий юу, энэ бидний ойлголтоор Жанжин штабын зэвсэгт хүчний штабы одоо хилийн цэрэг, дотоодын цэрэгтэй хэр зэрэг нөлөөтэй юм бэ, энэ асуудалтай холбоогүй боловч тайлбарлаад, цаашдын арга хэмжээний талаар бид мэдмээр байна.

Ж.Бямбадорж: - Сандалхан гишүүний асуултад хариулъя.

Ц.Тогоо: - Нэгдүгээрт тэнд байгаа манай бүрэлдэхүүнд байгалийн цаг агаар, ахуйн нөхцөлийн талаас шалтгаалах зүйл юу байна вэ гэж, сая бид нар очоод ирсэн, одоо бол Иракт борооны улирал эхэлсэн, 18-20 градус, өдөртөө, шөнөдөө 15—аас доош, одоо бол боломжтой байгаа, яг тэр очих үеэр нь 55 градус хүрсэн гэсэн, гэхдээ манайхны хувьд халуунд нэлээд тэсвэртэй, харьцангуй даарах, халах нь гайгүй гарсан гэж үзэж байгаа. Ганцхан эхний үед тохиолдсон юм нь хувцасны хувьд анхаарах ёстой юм байсныг бид АНУ-д санал хүсэлт тавьсны дагуу цөлийн хувцас гэдгээр хангасан, гутал нь арай сэрүүвтэр, хувцас нь мөн адилхан сэрүүвтэр, футболка нь арай өөр байдалтай, ийм байдлаар зохицуулсан. Тийм учраас одоогоор цаг агаарын байдал хүндрээд, бэрхшээл учруулж байгаа юм алга байна.

Ахуй нөхцөлийн хувьд АНУ-аас хоол, байр, эмнэлгийн үйлчилгээ, шатахуун, тээвэр, хамгаалалтын хантааз, дуулга гэх мэтчилэнгийн зүйлээр хангаж байгаа, энэ талаар ямар нэгэн гомдол байхгүй, хоол хүнс боломжтой, сайн байгаа. Ариун цэврийн хэрэгсэл, угаалга, үйлчилгээ, бусад юм бүх юм хэвийн түвшинд явж байгаа, ямар нэгэн зөрчил дутагдалгүй явагдаж байна гэдгийг би хэлсэн, өөрсдөө ч илтгэж байгаа, харьцангуй сайн байгаа.

Ар гэрийнхэнд гачигдал тохиолдсон үед яаж холбох вэ гэж, явсан хүмүүсийн дотроос гачигдал тохиолдсон ганц нэг тохиолдол гарсан, тэр хүмүүст бид дуулгасан, өөрсдөө бид ирээд яахав дээ, нэгэнт үүрэг биелүүлж байгаа, эх орны даалгавраар явсан гэсэн ийм байдлаар хандсан, ирье гэсэн тохиолдолд бидэнд нэг л арга байгаа, тэр нь Польш улсад манай бүрэлдэхүүнд орж байгаа Польш улсаас сард 2 удаа тусгай онгоц явдаг, Ирак руу, тэр онгоцоор бид нар Польшоор дамжуулаад наашаа ирүүлэх арга хэмжээ авч болно, иргэний онгоцоор татах арга хэмжээ авч болно, энэ нь урт маршрут байдаг юм байна лээ, Тайландаар ороод Саудын араб ороод, Кувейт ороод, их урт маршрут, тийм учраас арай богино зам бол Польшоор дамжуулах, тэгээд Москвагаар дамжин орж ирэх ийм зам байгаа.

Дараагийн асуудал нь Зэвсэгт хүчний жанжин штабын хувьд Зэвсэгт хүчний тухай хуулиар бол хилийн болон дотоодын цэрэг тайван цагт бие дааж үйл ажиллагаа явуулж байгаа, тийм учраас бид тайван цагт өдөр тутмын ажиллагаанд нь оролцдоггүй. Ер нь Жанжин штабаас зохицуулах норматив бий, тэр нормативуудаар зохицуулагддаг, алба хаах журам, юмнуудаар зохицуулагддаг юм бий. Терроризмтай тэмцэх чиглэлээр бид нар хүчний байгууллагатай хамтарч ажиллаж байгаа, 2003 оны 1 дүгээр сард Монгол улсад учирч болох терроризмын аюул занал, түүнтэй тэмцэх бэлтгэлийг хангах чиглэлээр стратегийн команд штабын сургууль явуулаад, Тагнуулын ерөнхий газар, Хил хамгаалалтын ерөнхий газар, Дотоодын, Цагдаагийн ерөнхий газар, Иргэний хамгаалалтын газар зэрэг манай хүчний байгууллагууд оролцсон арга хэмжээ зохион байгуулсан.

Энэний дараагаар хүчний байгууллагуудын терроризмтай тэмцэх бэлтгэлийг хангах талаар хамтран ажиллах, харилцан ажиллах төлөвлөгөө боловсруулсан, энэ арга хэмжээнд заагдсан арга хэмжээг бид хэрэгжүүлж байгаа. Дөнгөж өнөөдөр бид нар 12 цагаас хүчний байгууллагын дарга нар, Хил хамгаалалтын ерөнхий газрын дарга, Иргэний хамгаалалтын газрын дарга, Тагнуулын ерөнхий газрын дарга, нийслэл Улаанбаатар хотын захирагч, Цагдаагийн ерөнхий газрын дарга нартай энэ төлөвлөгөөний биелэлт болон цаашдаа энэ чиглэлээр хийх арга хэмжээний тухай асуудлаар ярилцаж, тодорхой чиглэл гаргаж уулзаад ирсэн, ер нь энэ чиглэлээр бид анхааралдаа авч ажиллаж байгаа.

Хилийн болон дотоодын цэрэгтэйгээ бид байнгын харилцаатай ажиллаж байгаа, бие биендээ харилцан туслах, дэмжих, зарим шаардлагатай зэвсэг техникийг өгч авалцах, сургууль, дадлагад хамтран оролцох зэрэг хэлбэрээр бид ажиллаж байгаа.

Ж.Бямбадорж: -  Туяа гишүүн асуултаа асууя.

Д.Туяа: - Ганцхан мэдээлэлийн чанартай асуулт байна. Энхийг сахиулах ажиллагаанд оролцож байгаа манай цэргийн бүрэлдэхүүний эрүүл мэндийн болон амь насны даатгалыг яаж зохицуулдаг вэ гэсэн асуулт байна.

Ж.Бямбадорж: - Туяа гишүүний асуултад хариулъя.

Рагчаа: - Энхийг сахиулах ажиллагаа гэдгийг хоёр талын ажиллагаа, нэгдүгээрт классик буюу сонгомол энхийг сахиулах ажиллагаа, энэ бол Иракт болж ажиллагаа, Афганистанд болж байгаа ажиллагаа нь классик утгаараа сонгомол ажиллагаа нь биш, хэрэв ийм ажиллагаанд оролцож байгаа тохиолдолд сая Лүндээжанцан дарга эд нар Зүүн Тиморт явсан, ийм тохиолдолд НYБ-аас амь даатгалын мөнгө гэж 50000 доллар олгодог ийм системтэй. Одоогийн оролцож байгаа явдалд яах вэ гэж, нэгдүгээрт түрүүн Тогоо дарга хариулсан, эрүүл мэндийн юуг нэгдүгээрт Америкийн тал дааж байгаа, энийг бүх командлалаас бүх хүмүүсийг өвдсөн тохиолдолд эмчилгээ, сувилгааг нь хариуцаж байгаа.

Ер нь хуульд орсон юман дээр амь даатгал гэдэг дээр тэгж бодож байна, Тогоо дарга ч бас тулгаад хэлэх байх гэж бодож байна, тэрэн дээр бид хууль боловсруулахад яасан гэхээр сүүлийн заалт дээр байлдааны ажиллагаанд оролцсонд тооцож, Тэтгэвэр тэтгэмжийн хуулийн 10-ын 1 дүгээр заалтын дагуу ар гэрт нь 5 жилийн цалинтай тэнцэх тэтгэмж олгоно гэж байгаа, уг нь бид нар сонгомол ажиллагааныханд ингэж бодож оруулсан, одоогийн тохиолдолд бид нар ахиад нэмэгдэл юу өгөхийг хайж сурсан, хэд хэдэн газрын гадны компаниуд энэ Иракт цэрэг оруулсан орнууд ямар хэмжээгээр төлбөр төлж байна вэ гэдгийг судалж байгаа. Өөрийнхөө дотоодын компанийхийг судалж байгаа, энэ чиглэлээр түрүүн би ойлгохдоо Тогоо генерал цухас дурдсан, тэр хэмжээгээр бид нар дараагийн юманд хамруулах ёстой гэж бодож байна.

Тэрнээс гадна энэ дээр бид нар Америкийн талд ч гэсэн энэ асуудлыг тавьж байгаа, зохих хэмжээгээр, ямар нэгэн хэмжээгээр энд бид туслах ёстой гэсэн чиглэлээр.

Ж.Бямбадорж: - Базарсад гишүүн асуултаа асууя.

Д.Базарсад: - Нэгдүгээр асуулт 3 дугаар сарын 1-нд дуусна, хоёрдахиа заавал хүсэлт тавиагүй байхад заавал явуулах шаардлага байна уу, үгүй юу, нэгд.

Хоёрдугаар асуулт яг энэ манай Польшийн секторт яваад байгаа, энд бас амь насанд аюултай үйл явдлууд явагдсан тухай хэвлэлээс хальт харсан, тиймэрхүү бөмбөг дэлбэрсэн, буудсан, барьсан тохиолдол гарсан уу, цаашдаа тийм магадлал байгаа юу гэсэн хоёр асуулт байна.

Ерөнхийдөө Монгол улсаа төлөөлж тэнд үүргээ амжилттай гүйцэтгэж байгаа цэргүүд үнэхээр баяртай байгаа, цаашдаа бид нэлээд бодмоор юм байгаа юм шиг байгаа юм, энэ хоёр асуултад хариулт авъя.

Ж.Бямбадорж: - Базарсад гишүүний асуултад хариулъя.

Ж.Гүррагчаа: - Базарсад гишүүний асуултад хариулъя, хоёрдугаар ээлжийн тухай асуудал бол үндсэндээ яригдаагүй, санал тавигдаагүй асуудал бишээ, Америкийн нэгдсэн тал энэ асуудлыг амаар тавьчихаад байгаа, амаар тавихдаа бид саяхан 11 дүгээр сард манай яамны дээд хэмжээний уулзалтын гол зорилго нь хоёрдугаар ээлжийг илгээх талаар бидэнтэй тохирох ийм бодолтой хүмүүс нь ирсэн, энэ талаар бид нэлээд ярьсан. Миний яриад байгаа юм бол албан ёсоор бичиг болгож Америкийн Төрийн Департамент, Монгол Улсын Гадаад хэргийн яаманд тавих ёстой байх, энэний үндсэн дээр бид асуудлыг шийдвэрлэх ёстой юм, тэгээд энэний хажуугаар мөнгө, төгрөг, төлбөртэй холбогдолтой миний түрүүчийн хэлдэг 3 асуудал байгаа, энэ бүхний шийд нь бас хоёрдугаар ээлжийг илгээх, шийдвэр гаргахад чухал гэж үзэж байгаа, энэ бүхнийг хүлээж харзнаж байгаа тал бий.

Ер нь нэгэнт бид энэ ажлыг эхэлсэн юм, ер нь энэ секторт ажиллаж байгаа улс орнуудаас 1-ээс бусад нь дараагийн ээлжинд хүнээ явуулахгүй гэж хэлж байгаа улс орон байхгүй юм шиг байна лээ, тийм учраас бид замын дундаас хаях нь ямар юм, энийг олон талаас нь бодож байж шийдэл гаргаж, энэ шийдвэрийн дагуу хоёрдугаар ээлжийг илгээх ёстой.

Польшийн секторт ер нь яахав харьцангуй Америкийн секторыг бодоход Польшийн секторт арай тайван байгаа, гэлээ гэхдээ ерөөсөө буун дуун гардаггүй, нам тайван байдаг газар ерөөсөө биш, Польшийн секторт амь насаа алдсан явдал гарсан, Польшийн офицер амь насаа алдсан, буудсан, шархадсан юмнууд бий, Украины цэргийн албан хаагчдаас амь насаа алдсан юм гарсан. 

Манай үүрэг гүйцэтгэж байгаа секторын хувьд гадна талаас нь бууддаг, хана хаалгы нь цоолсон, гэмтээсэн ийм юмнуудыг та бүхэн зургаас олж харах байх, ер нь буун дуун тэнд тасардаггүй газар шиг байгаа юм. Яагаад гэхээр энэ дэглэм унахынхаа өмнө энэ бол бидний байрлаж байгаа цэргийн бааз нь хуучин Иракийн цэргийн бааз газар, энэ баазаа тойроод хуучин Иракийн цэргийн албан хаагч, офицерууд бүгдээрээ амьдардаг, орон сууц, гэр хороолол нь тэнд байгаа юм, тэгээд буу зэвсгий нь офицер, цэргийн албан хаагчдад тараагаад өгсөн байна лээ,  тийм учраас цэргийн албан хаагч байсан хүмүүсийн гарт буу зэвсэг, галт хэрэгсэл бүгдээрээ байгаа юм, тийм учраас энэ хүмүүс найр наадмаа хийхдээ хүртэл бууддаг, бас хоорондоо муудалцахдаа буудаж байдаг юм шиг байгаа юм, тийм учраас буун дууны тоо асар олон юм билээ. 

Манай хувьд анхааруулж хааяа бууддаг юм билээ, энэ бол их олон биш, арав гаруй буудсан тохиолдол гарсан, ийм юмнууд өдөр тутам гарч байдаг юм билээ.

Д.Базарсад: - Дахин тодруулъя. Хагас жилээс хойш явуулах тухай би ярьж байгаа байхгүй юу, тэрийг та бүхэн ойлгож байгаа биз, ямар утгаар хэлж байна гэдгийг, ер нь тэнд харуул хамгаалалт гарахад зэвсэг хэрэглэх асуудал ямар эрхийн актаар зохицуулагддаг юм бэ, өөрөөр хэлбэл буудаад ирвэл буудаж таарна, тэгэхээр зохицуулагдаж байгаа эрхийн акт олон улсын акт байна уу, аль эсвэл Монгол улсын дүрмээ барьж байна уу, энэ яаж зохицуулагдаж байна вэ?

Рагчаа: - Аливаа ийм ажиллагаанд хүч хэрэглэх дүрэм гэж гардаг, цэрэг ерөөсөө яг ямар ч үйл ажиллагаа хийж байгаа цэрэг юу хийх вэ, юу хийхгүй вэ гэдэг нь, хүч хэрэглэх дүрэм бол зөвхөн манайх биш, энэ эвслийн бүх дивизэд орж ажиллаж байгаа үүрэг гүйцэтгэж байгаа цэргийн албан хаагч нэгдүгээрт биелүүлэх ёстой, зааварчилгаа нь энд бичсэн байгаа.

Хоёрдугаарт манай дээр юу гарсан бэ гэдгийг сая асуух шиг боллоо, ийм ийм тохиолдлууд гарсан,ийм ийм үүрэг гүйцэтгэсэн гэж гарчихаад, гарсан тохиолдлууд бий, дээрх зураг дээр харагдаж байгаа, хаанаас бууддаг юм бэ гэж.

Цэргийн албан хаагчийн эрх зүйн байдлын гэрээ гэж түрүүн ярьсан, тэр гэрээгээр зохицуулагддаг ёстой юм, аль ч улсуудынхыг олон улсын жишгээр тэр шофа гэж нэрлэдэг, энүүгээр зохицуулагддаг юм билээ.

Ж.Бямбадорж: - Өнөөдрийн Засгийн газрын мэдээллийн цагаар Батлан хамгаалахын сайд Гүррагчаа мэдээлэл хийлээ, та бүхэнд баярлалаа.

Иракийн сэргээн босголтод монголчуудынхаа нэр төрийг өндөрт өргөж, эх орныхоо өмнө хүлээсэн үүргээ нэр төртэй биелүүлж хүнд нөхцөлд үүрэг гүйцэтгэж байгаа Монгол улсын цэргийн багийн бүрэлдэхүүнд Монгол Улсын Их Хурал амжилт хүсч, удахгүй болох шинэ жилийн мэнд хүргэж, эрүүл энх, сайн сайхан бүхнийг хүсч байгааг та бүхэн дамжуулж өгөөрэй, энэ бол манай Монгол Улсын Их Хурлын гишүүдийн мэндчилгээ шүү.

Зургаа. Эцсийн найруулга

Ж.Бямбадорж: - 2 редакц танилцуулъя.

Хөрөнгө итгэмжлэх тухай хуулийн төслийг буцаасан тухай редакци тарсан, энэ дээр саналтай хүн байна уу, байхгүй байна, редакцийг сонслоо.

Энэ өдрийн хуралдаан 16 цаг 05 минутанд өндөрлөв.

Соронзон хальснаас буулгаж хянасан:

ХУРАЛДААНЫ НАРИЙН

БИЧГИЙН ДАРГА






Ч.АЛТАНЦЭЦЭГ
